Монгол Улсын Их Хурлын 2007 оны хаврын ээлжит чуулганы 08 дугаар сарын 09-ний өдөр (Пүрэв гараг)-ийн нэгдсэн хуралдаан 10 цаг 40 минутад УИХ-ын чуулганы нэгдсэн хуралдааны танхимд  эхлэв.
УИХ-ын дарга Д.Лүндээжанцан ирц, хэлэлцэх асуудлыг танилцуулж, хуралдааныг даргалав.

Төсвийн байнгын хорооны дарга Ч.Улаан “Монгол Улсын 2007 оны төсвийн тухай хуульд өөрчлөлт оруулах тухай хууль”-ийн төслийг Төсвийн байнгын хороогоор хэлэлцэх болсон тул УИХ-ын чуулганы нэгдсэн хуралдааныг түр завсарлуулах горимын санал гаргав. 

Үдээс хойшхи хуралдаан 15 цаг 20 минутад эхэлж хуралдаанд ирвэл зохих 76 гишүүнээс 52 гишүүн ирж, 68.4 хувийн ирцтэй байв.

Чөлөөтэй: Ч.Авдай, Р.Амаржаргал, Р.Бадамдамдин, Т.Бадамжунай, Э.Бат-Үүл, Д.Ганхуяг, Ц.Дамиран, М.Зоригт, С.Ламбаа, А.Мурат, Ж.Наранцацралт, Л.Одончимэд, С.Отгонбаяр, Ч.Раднаа, Р.Раш, Ц.Цэнгэл, Н.Энхболд;

Өвчтэй: Б.Батбаяр, Г.Батхүү, Б.Мөнхтуяа;


Тасалсан: Ц.Батаа, Сүх.Батболд, Х.Баттулга, Б.Жаргалсайхан;

УИХ дахь МАХН-ын бүлгийн ахлагчаар УИХ-ын гишүүн Ц.Нямдорж томилогдсон тухай УИХ дахь МАХН-ын бүлгээс ирүүлсэн албан тоотыг УИХ-ын дарга Д.Лүндээжанцан уншиж танилцуулав. 
 Нэг. Монгол Улсын 2007 оны төсвийн тухай хуульд  өөрчлөлт оруулах тухай, Монгол Улсын 2007 оны төсвийн тухай хуульд нэмэлт оруулах тухай хуулиудын төсөл (хоёр дахь хэлэлцүүлэг)

Хэлэлцэж буй асуудалтай холбогдуулан Сангийн сайд Н.Баяртсайхан, мөн яамны Зарлагын хэлтсийн дарга О.Нямаа, Хөрөнгө оруулалтын хэлтсийн дарга О.Бат-Эрдэнэ, мэргэжилтэн Д.Өлзийсайхан, Монгол Улсын Ерөнхий сайдын зөвлөх Н.Энхбаяр, УИХ-ын Тамгын газрын Хяналт, шалгалтын хэлтсийн дарга Ж.Батсайхан, хуулийн зөвлөх Ч.Ариунхур, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав.
Хуулийн төслийг хоёр дахь хэлэлцүүлэгт бэлтгэсэн талаарх Төсвийн байнгын  хорооны санал, дүгнэлтийг Байнгын хорооны дарга Ч.Улаан танилцуулав.

Байнгын хорооны санал, дүгнэлттэй холбогдуулан УИХ-ын гишүүн Г.Занданшатар, Ц.Мөнх-Оргил, Р.Эрдэнэбүрэн, Л.Гантөмөр, С.Оюун, Р.Нямсүрэн нарын асуусан асуултад ажлын хэсгийн ахлагч, УИХ-ын гишүүн Т.Очирхүү, Сангийн сайд Н.Баяртсайхан, Монгол Улсын Ерөнхий сайд М.Энхболд, Боловсрол, соёл, шинжлэх ухааны сайд Ө.Энхтүвшин, УИХ-ын гишүүн З.Энхболд нар хариулж, тайлбар хийв.

Хуулийн төслийг хоёр дахь хэлэлцүүлэгт бэлтгэх явцад гарсан зарчмын зөрүүтэй саналын томъёоллоор санал хураалт явуулахаар тогтов.  

Д.Лүндээжанцан: -  Нэг. Төсвийн орлогын талаар:

1. УИХ-ын гишүүн Н.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Эрдэнэт үйлдвэрээс авах Аж ахуйн нэгжийн орлогын албан татварыг 36.0 тэрбум төгрөгөөр, Ашигт малтмалын нөөц ашигласны төлбөрийг 14.0 тэрбум төгрөгөөр, нийт 50.0 тэрбум төгрөгөөр төсвийн орлогыг нэмэгдүүлэх” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье.

Зөвшөөрсөн: 

44

Татгалзсан: 

6

Бүгд:


50

88.0 хувийн саналаар дэмжигдлээ. 


2. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Төрийн албан хаагчдын цалин, хөдөлмөрийн хөлсний доод хэмжээг нэмэгдүүлэн тогтоохтой холбогдуулан хувь хүний орлогын албан татварын 2.7 тэрбум төгрөгөөр төсвийн орлогыг нэмэгдүүлэх” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 

Зөвшөөрсөн: 

44

Татгалзсан: 

3

Бүгд:


47

93.6 хувийн саналаар дэмжигдлээ. 

 
3. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Зарим аж ахуйн нэгжүүдтэй байгуулсан гэрээг өөрчлөх замаар Аж ахуйн нэгжийн орлогын албан татвараар 10.0 тэрбум, Зарим бүтээгдэхүүний үнийн өсөлтийн албан татвараар 7.7 тэрбум төгрөг, Ашигт малтмалын нөөцийн төлбөрийн 9.5 тэрбум төгрөг, хүү, торгуулийн 5.4 тэрбум төгрөг, нийт 32.6 тэрбум төгрөгөөр төсвийн орлогыг нэмэгдүүлэх” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 

Зөвшөөрсөн: 

44

Татгалзсан: 

5

Бүгд:


49

89.8 хувийн саналаар дэмжигдлээ. 

 
Хоёр. Төсвийн зарлагын талаар:

 
1. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Иргэний цахим паспорт хэвлэж иргэдэд тараах арга хэмжээнд зарцуулахаар төсвийн тодотголын төсөлд тусгагдсан 24 тэрбум төгрөгийг хасч, хөрөнгө оруулалтын арга хэмжээнд шилжүүлэн зарцуулах” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 

Зөвшөөрсөн: 

46

Татгалзсан: 

4

Бүгд:


50

92.0 хувийн саналаар дэмжигдлээ. 

 
2. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Төрийн албан хаагчдын дундаж цалинг 2007 оны 10 дугаар сарын 1-ний өдрөөс 250 мянган төгрөгт хүргэх, үүнд зориулах 18.0 тэрбум төгрөгийн цалингийн санг Нийгмийн хамгаалал, хөдөлмөрийн сайдын багцад тусгах, цалинг нэмэгдүүлэх арга хэмжээтэй уялдуулан цалингийн сүлжээг шинэчлэх” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 

Зөвшөөрсөн: 

47

Татгалзсан: 

3

Бүгд:


50

94.0 хувийн саналаар дэмжигдлээ. 

3. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Хөдөлмөрийн хөлсний доод хэмжээг 2007 оны 10 дугаар сарын 01-ний өдрөөс 90 мянган төгрөгт хүргэх арга хэмжээнд 5 тэрбум төгрөг нэмэгдүүлэн тусгах” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 

Зөвшөөрсөн: 

47

Татгалзсан: 

3

Бүгд:


50

94.0 хувийн саналаар дэмжигдлээ. 

 
4. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Төсөвт байгууллагуудын 2006 оны нэмэлт орлого, хэмнэсэн зардлаас 2007 онд буцаан олгосон 7 тэрбум төгрөгийг төсөвт тусгах” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 

Зөвшөөрсөн: 

47

Татгалзсан: 

4

Бүгд:


51

92.2 хувийн саналаар дэмжигдлээ. 

 
5. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Хөдөлмөр эрхлэлтийг дэмжих сангийн 2006 оны үлдэгдэл болох 2.2 тэрбум төгрөгийг 2007 онд зарцуулах эрх олгож, энэ хэмжээгээр төсвийн зарлагыг нэмэгдүүлэх” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 

Зөвшөөрсөн: 

50

Татгалзсан: 

1

Бүгд:


51

98.0 хувийн саналаар дэмжигдлээ. 

6. УИХ-ын гишүүн Ц.Сүхбаатарын гаргасан “Жижиг, дунд үйлдвэрлэлийг дэмжих зорилгоор Хөдөлмөр эрхлэлтийг дэмжих санд 1.3 тэрбум төгрөг нэмж тусгах” гэсэн Төсвийн байнгын хороо дэмжсэн саналыг дэмжье. 

Зөвшөөрсөн: 

49

Татгалзсан: 

1

Бүгд:


50

98.0 хувийн саналаар дэмжигдлээ. 

 
7. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Боловсролын тухай хуулийн дагуу хөдөө ажилладаг багш нарт 5 жил тутам 6 сарын цалинтай тэнцэх тэтгэмж олгоход 8.2 тэрбум төгрөг нэмж тусгах” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 

Зөвшөөрсөн: 

49

Татгалзсан: 

1

Бүгд:


50

98.0 хувийн саналаар дэмжигдлээ. 

 
8. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Багш, эмч нарыг тэтгэвэрт гарахад нь олгох нэг удаагийн мөнгөн тэтгэмжийн дутуу болох 700 сая төгрөгийг төсвийн зарлагад нэмэгдүүлэн тусгах” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 

Зөвшөөрсөн: 

46

Татгалзсан: 

4

Бүгд:


50

92.0 хувийн саналаар дэмжигдлээ. 

 
9. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Ерөнхий боловсролын сургууль, төрийн өмчийн их, дээд сургуулийн сурагчдад Бүх нийтийн англи хэлний сургалт зохион байгуулах арга хэмжээнд зориулж 1 тэрбум 760 сая төгрөгөөр урсгал зардал нэмэгдүүлэн тусгах” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 


Цөөнх болсон УИХ-ын гишүүн Л.Гүндалай санал хэлэв. 

Зөвшөөрсөн: 

43

Татгалзсан: 

7

Бүгд:


50

86.0 хувийн саналаар дэмжигдлээ. 

 
10. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Хүнсний аюулгүй байдлыг хангах, үр тарианы үйлдвэрлэлийг дэмжих зорилгоор Тариаланг дэмжих санд буудай нөөцлөх зориулалтаар 6 тэрбум төгрөг нэмэгдүүлэн тусгах” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 


Цөөнх болсон УИХ-ын гишүүн Л.Гүндалай санал хэлэв.

Зөвшөөрсөн: 

36

Татгалзсан: 

13

Бүгд:


49

73.5 хувийн саналаар дэмжигдлээ. 

11. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Хууль тогтоомжийг сурталчлах, Yндэсний хөгжлийн цогц бодлогыг батлуулах, Ашигт малтмалын татвар, хөрөнгө оруулалтын талаар судалгаа хийх арга хэмжээнд нийт 250 сая төгрөг УИХ-ын Тамгын газрын төсөвт нэмж тусгах” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 


Цөөнх болсон УИХ-ын гишүүн Л.Гүндалай санал хэлэв.

Зөвшөөрсөн: 

36

Татгалзсан: 

11

Бүгд:


47

76.6 хувийн саналаар дэмжигдлээ. 


12. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Үндсэн хуулийн цэцийн дүгнэлтийн дагуу хүчингүй болж, улсын төсвийн хөрөнгө оруулалтын жагсаалтаас хасагдсан бөгөөд Монгол Улсын 2007 оны төсвийн тухай хуульд нэмэлт оруулах тухай хуулийн төсөлд тусгагдан орж ирсэн 19.0 тэрбум төгрөгийн хөрөнгө оруулалт дээр 76.4 тэрбум төгрөгийн төсөл арга хэмжээг нэмж тусган нийт 95.4 тэрбум төгрөгийн төсөл арга хэмжээг 1 дүгээр хавсралтаар батлах” гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье. 


Цөөнх болсон УИХ-ын гишүүн Л.Гүндалай санал хэлэв.

Зөвшөөрсөн: 

46

Татгалзсан: 

6

Бүгд:


52

88.5 хувийн саналаар дэмжигдлээ. 


13. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “Монгол Улсыг хөгжүүлэх сан”-гийн хөрөнгөөр санхүүжүүлэх 22,173.8 сая төгрөгийн хөрөнгө оруулалтын төсөл, арга хэмжээ, барилга байгууламжийн жагсаалтыг 2 дугаар хавсралтаар батлах гэсэн Төсвийн байнгын хороо, Эдийн засгийн байнгын хороо дэмжсэн саналыг дэмжье.  

Зөвшөөрсөн: 

42

Татгалзсан: 

10

Бүгд:


52

80.8 хувийн саналаар дэмжигдлээ. 


14. УИХ-ын гишүүн Р.Буд, Б.Батбаяр, А.Бакей, Г.Занданшатар, Т.Очирхүү, Л.Пүрэвдорж, З.Энхболд нарын гаргасан “Эрчим хүчний сүлжээнд холбогдсон, техникийн нөхцөлийн хувьд боломжтой 60 сумыг хөдөлгөөнт холбооны сүлжээнд холбох засаар хөдөөгийн хөдөлмөрчдийг гар утсаар хангахад шаардагдах 6 тэрбум төгрөгийг нэмж тусгах” гэсэн Төсвийн байнгын хороо дэмжсэн саналыг дэмжье. 


Зөвшөөрсөн: 

47

Татгалзсан: 

6

Бүгд:


53

88.7 хувийн саналаар дэмжигдлээ. 


15. УИХ-ын гишүүн Л.Гүндалайгийн гаргасан “Эрүүл мэндийн сайдын хөрөнгө оруулалтын “250 сая төгрөг Хөвсгөл, Мөрөнгийн Эрүүл мэндийг дэмжих төв” гэснийг өөрчлөн “Рэнчинлхүмбэ суманд ундны усны асуудлыг шийдвэрлэхэд 90.0 сая төгрөг”, “Хөвсгөл аймгийн Алаг-Эрдэнэ, Хатгал, Улаан-Уул, Ренчинлхүмбэ, Баянзүрх, Цагааннуур сумд, Мөрөн хотын 1, 2 дугаар багийн иргэд чацаргана тариалахад тус бүр 20 сая төгрөг” нийт 160 сая төгрөг зарцуулах” гэсэн Төсвийн байнгын хороо дэмжсэн саналыг дэмжье. 


Дээрх саналтай холбогдуулан УИХ-ын гишүүн Л.Гүндалай санал хэлэв. 


Зөвшөөрсөн: 

31

Татгалзсан: 

21

Бүгд:


52

59.6 хувийн саналаар дэмжигдлээ. 


16. УИХ-ын гишүүн Б.Батбаяр, Г.Занданшатар, Т.Очирхүү, Л.Пүрэвдорж нарын гаргасан “2007 оны төсвийн зарлага санхүүжилтээс Монгол Улсын хөгжлийн сангаас санхүүжих 36.0 тэрбум төгрөгийг бүртгэлийн давхар бичилтийг арилгах үүднээс хасч тооцох” гэсэн Төсвийн байнгын хороо дэмжсэн саналыг дэмжье. 


Зөвшөөрсөн: 

38

Татгалзсан: 

15

Бүгд:


53

71.7 хувийн саналаар дэмжигдлээ. 


17. УИХ-ын гишүүн Ч.Раднаагийн гаргасан “Монгол Улсын 2007 оны төсвийн тухай хуульд өөрчлөлт оруулах тухай хуулийн төслийг нэмэлт, өөрчлөлт оруулах хуулийн хууль зүйн техник, бичвэрт нийцүүлэх зорилгоор дараахь өөрчлөлтийг төсөлд тусгах:   

1/ Төслийн  “Нэгдүгээр бүлэг. Нийтлэг үндэслэл” , “Гуравдугаар бүлэг. Бусад зүйл” гэсэн гарчиг,  “Хуулийн зорилго” гэсэн 1 дүгээр зүйл, “Монгол Улсын төсвийн тухай хуульд тогтоомж” гэсэн 2 дугаар зүйлийг тус тус төслөөс хасах; 

2/ Хуулийн төслийг нэмэлт, өөрчлөлтийн хуулийн бичвэрийн техникт нийцүүлэн хуульд нэмэлт оруулж байгаа зүйл, өөрчлөн найруулж буй зүйл, өөрчлөлт оруулж байгаа зүйлээр тус тус бүлэглэн төслийн зүйлийн дугаарыг өөрчлөх; 

3/ Төслийн 3-6, 10 дугаар зүйлийн мөнгөн дүнгээр илэрхийлэгдсэн тооны утгад өөрчлөлт оруулахдаа “ ….. гэснийг  …. төгрөгөөр нэмэгдүүлэн … төгрөгөөр баталсугай.” эсхүл “төсвийн ерөнхийлөн захирагчид төвлөрүүлэх орлогын дүнг дараахь байдлаар өөрчлөн баталсугай."  гээд “батлагдсан”, “тодотгосон”, “зөрүү” гэсэн гурван дүнгээр жагсаасныг тодотгол хийсний дараах эцсийн дүнг тавихаар дээрхи зүйлүүдийг бүхэлд нь өөрчлөн найруулах” гэсэн Төсвийн байнгын хороо дэмжсэн саналыг дэмжье. 


Зөвшөөрсөн: 

47

Татгалзсан: 

6

Бүгд:


53

88.7 хувийн саналаар дэмжигдлээ. 

Хуулийн төслийг хоёр дахь хэлэлцүүлэгт бэлтгэх явцад гарсан Байнгын хороо дэмжээгүй зарчмын зөрүүтэй саналын томъёоллоор санал хураалт явуулав.  


Д.Лүндээжанцан: - 1. УИХ-ын гишүүн З.Энхболдын гаргасан “Төсвийн тухай хуульд өөрчлөлт оруулах тухай хуулийн төслийн 11 дүгээр зүйлийг хасах” гэсэн Төсвийн байнгын хороо дэмжээгүй саналыг дэмжих боломжгүй гэсэн томъёоллоор санал хураалт явуулъя. 


Цөөнх болсон УИХ-ын гишүүн З.Энхболд санал хэлэв. 


Зөвшөөрсөн: 

34

Татгалзсан: 

19

Бүгд:


53

64.2 хувийн саналаар дэмжигдсэнгүй. 


2. УИХ-ын гишүүн Л.Пүрэвдорж “Эрүүл мэндийн тухай хуулийн дагуу хөдөө орон нутагт 5 жилээс дээш хугацаагаар ажиллаж байгаа эмч нарт 5 сарын цалинтай тэнцэх хэмжээний тэтгэмж олгоход зарцуулах  хөрөнгийг нэмж тусгах” гэсэн саналаа татаж авав. 


Хуулийн төслийг гурав, дөрөв дэх хэлэлцүүлэгт бэлтгүүлэхээр Төсвийн байнгын хороонд шилжүүлэв.  


Уг асуудлыг 17 цаг 25 минутад хэлэлцэж дуусав. 


Хоёр. Эрүүгийн байцаан шийтгэх хуульд нэмэлт, өөрчлөлт оруулах тухай хуулийн төсөл (эцсийн хэлэлцүүлэг)
Хэлэлцэж буй асуудалтай холбогдуулан Улсын дээд шүүхийн Эрүүгийн танхимын тэргүүн Д.Батсайхан, Хууль зүй, дотоод хэргийн яамны Төрийн нарийн бичгийн дарга Г.Баясгалан, Авлигатай тэмцэх газрын Мөрдөн шалгах хэлтсийн дарга Э.Амарбат, Цагдаагийн ерөнхий газрын харъяа Мөрдөн байцаах газрын дарга М.Энх-Амгалан, УИХ-ын Тамгын газрын ахлах зөвлөх Н.Цогтсайхан, Хууль зүйн байнгын хорооны референт Б.Баасандорж нарын бүрэлдэхүүнтэй ажлын хэсэг байлцав. 

Хуулийн төслийг эцсийн хэлэлцүүлэгт бэлтгэсэн талаарх Хууль зүйн байнгын хорооноос гаргасан танилцуулгыг Байнгынн хорооны дарга Ц.Мөнх-Оргил танилцуулав. 

Танилцуулгатай холбогдуулан УИХ-ын гишүүдээс асуулт гараагүй болно. 

Байнгын хороо дэмжсэн зарчмын зөрүүтэй саналын томъёоллоор санал хураалт явуулахаар тогтов.  


Д.Лүндээжанцан: - 1. Төслийн 1 дүгээр зүйлийн 1 дэх хэсгийн 24.1.7 дахь заалтыг хасах гэсэн саналыг дэмжье. 


Зөвшөөрсөн: 

35

Татгалзсан: 

7

Бүгд:


42

87.3 хувийн саналаар дэмжигдлээ. 


2. Төслийн 1 дүгээр зүйлийн 9 дэх хэсгийн 177.3-ын “эсхүл дагнасан чиглэлээр хэрэг бүртгэлт явуулж байгаа хэлтэс, тасагт” гэснийг хасах гэсэн саналыг дэмжье. 


Зөвшөөрсөн: 

34

Татгалзсан: 

10

Бүгд:


44

77.3 хувийн саналаар дэмжигдлээ. 


3. Төслийн 1 дүгээр зүйлийн 10 дахь хэсгийн 178.4 дэх хэсгийг хасах гэсэн саналыг дэмжье. 


Зөвшөөрсөн: 

36

Татгалзсан: 

9

Бүгд:


45

80.0 хувийн саналаар дэмжигдлээ. 

4. Төслийн 1 дүгээр зүйлийн 14 дэх хэсгийн 415 дугаар зүйлийн 415.2-т “хялбаршуулсан журмаар хэрэг бүртгэх ажиллагааг эрүүгийн хэрэг үүсгэснээс хойш нэн даруй гүйцэтгэнэ.” гэсэн өгүүлбэр нэмэх гэсэн саналыг дэмжье. 


Зөвшөөрсөн: 

38

Татгалзсан: 

7

Бүгд:


45

84.4 хувийн саналаар дэмжигдлээ. 

5. Төслийн 1 дүгээр зүйлийн 14 дэх хэсгийн 417 дугаар зүйлийн 417.3-ыг “Прокурор оногдуулах ялын төрөл, хэмжээний талаар бичсэн саналаа яллагдагч, хохирогчид нэн даруй танилцуулж, гарын үсэг зуруулна” гэж өөрчлөх” гэсэн саналыг дэмжье. 


Зөвшөөрсөн: 

37

Татгалзсан: 

8

Бүгд:


45

82.2 хувийн саналаар дэмжигдлээ. 

6. Төслийн 1 дүгээр зүйлийн 14 дэх хэсгийн 418 дугаар зүйлийн 418.1-ийн “нэн даруй” гэснийг “24 цагийн дотор” гэж өөрчлөх гэсэн саналыг дэмжье. 


Зөвшөөрсөн: 

40

Татгалзсан: 

4

Бүгд:


44

90.9 хувийн саналаар дэмжигдлээ. 

7. Төслийн 1 дүгээр зүйлийн 14 дэх хэсгийн 418 дугаар зүйлийн 418.4-ийн “үндэслэн” гэснийг “харгалзан” гэж өөрчлөх гэсэн саналыг дэмжье. 


Зөвшөөрсөн: 

40

Татгалзсан: 

4

Бүгд:


44

90.9 хувийн саналаар дэмжигдлээ. 

8. Төслийн 2 дугаар зүйлийн 32.2-ын “хэрэг” гэсний өмнө “Хэрэг бүртгэлт явуулсан” гэж нэмснийг” “хөнгөн, хүндэвтэр” гэж өөрчлөх гэсэн саналыг дэмжье. 


Зөвшөөрсөн: 

37

Татгалзсан: 

7

Бүгд:


44

84.1 хувийн саналаар дэмжигдлээ. 

9. Төслийн 2 дугаар зүйлийн 41.1-ийн “туслалцаа үзүүлэх” гэсний дараа “хүндэтгэн үзэх шалтгаангүй бол шүүхээс товлосон хугацаанд ирж шүүх хуралдаанд оролцох” гэж нэмснийг “хүндэтгэн үзэх шалтгаангүй бол хэрэг бүртгэх, мөрдөн байцаах байгууллага, шүүхээс товлосон хугацаанд ирж байцаан шийтгэх ажиллагаанд оролцох” гэж өөрчлөх гэсэн саналыг дэмжье. 


Зөвшөөрсөн: 

40

Татгалзсан: 

4

Бүгд:


44

90.9 хувийн саналаар дэмжигдлээ. 

10. Төслийн 2 дугаар зүйлд “172.3-ын “мөрдөн байцаагч” гэсний дараа “Авлигатай тэмцэх газар,” гэж нэмэх гэсэн саналыг дэмжье. 


Зөвшөөрсөн: 

39

Татгалзсан: 

5

Бүгд:


44

88.6 хувийн саналаар дэмжигдлээ. 

11. Төслийн 3 дугаар зүйлийн 2 дахь хэсгийн 25 дугаар зүйлд “25.3. Энэ хуулийн 25.1 дэх заалт Авлигатай тэмцэх газрын харъяалан шалгах гэмт хэрэгт хамаарахгүй” гэсэн хэсэг нэмэх гэсэн саналыг дэмжье. 


Зөвшөөрсөн: 

38

Татгалзсан: 

6

Бүгд:


44

86.4 хувийн саналаар дэмжигдлээ. 

12. Төслийн 3 дугаар зүйлийн 3 дахь хэсгийн 26 дугаар зүйлийн 26.3-аас “харъяалал харгалзахгүйгээр” гэснийг хасах гэсэн саналыг дэмжье. 


Зөвшөөрсөн: 

38

Татгалзсан: 

6

Бүгд:


44

86.4 хувийн саналаар дэмжигдлээ. 

13. Төслийн 3 дугаар зүйлийн 4 дэх хэсгийн 27 дугаар зүйлийн 27.1-ийн “133 /Гүйцэтгэх ажлын тухай хууль тогтоомж зөрчих/ гэсний дараа 177 /зандалчлах/ гэж нэмэх саналыг дэмжье.


Зөвшөөрсөн: 

40

Татгалзсан: 

4

Бүгд:


44

90.9 хувийн саналаар дэмжигдлээ. 

14. Төслийн 3 дугаар зүйлийн 12 дахь хэсгийн 70.2-ын “асуудлыг” гэсний дараа “өмгөөлөгчийн хүсэлт” гэж нэмэх гэсэн саналыг дэмжье.


Зөвшөөрсөн: 

39

Татгалзсан: 

5

Бүгд:


44

88.6 хувийн саналаар дэмжигдлээ. 

15. Төслийн 3 дугаар зүйлийн 14 дэх хэсгийн 178 дугаар зүйлийн 178.2-ын “15” гэсний дараа “хүртэл” гэж нэмэх гэсэн саналыг дэмжье.


Зөвшөөрсөн: 

38

Татгалзсан: 

6

Бүгд:


44

86.4 хувийн саналаар дэмжигдлээ. 

16. Төслийн 3 дугаар зүйлийн 30 дахь хэсгийн 334 дүгээр зүйлийн 334.4-ийн “суллах” гэсний дараа “ялаас чөлөөлөх” гэж нэмэх гэсэн саналыг дэмжье. 


Зөвшөөрсөн: 

40

Татгалзсан: 

4

Бүгд:


44

90.9 хувийн саналаар дэмжигдлээ. 

17. Төслийн 3 дугаар зүйлийн 34 дэх хэсгийн 347 дугаар зүйлийн 347.1-ийн “3 шүүгчийн” гэснийг “5 шүүгчийн” гэж өөрчлөх. Үүнтэй холбогдуулан ЭБШХ-ийн 354 дүгээр зүйлийн 354.2-ын “бүрэлдэхүүн” гэснийг “хуралдаан даргалагч, илтгэсэн шүүгч” гэж өөрчлөх гэсэн саналыг дэмжье.


Зөвшөөрсөн: 

38

Татгалзсан: 

4

Бүгд:


42

90.5 хувийн саналаар дэмжигдлээ. 

18. Төслийн 3 дугаар зүйлийн 34 дэх хэсгийн 347 дугаар зүйлийн 347.5-ыг “Улсын дээд шүүхийн Ерөнхий шүүгч дүгнэлт гаргасан, эсхүл Улсын ерөнхий прокурор эсэргүүцэл бичсэн бол хэргийг дүгнэлт гаргасан, эсэргүүцэл бичсэнээс хойш 30 хоногийн дотор Улсын дээд шүүхийн нийт шүүгчдийн бүрэлдэхүүнтэйгээр нэг удаа хянан шийдвэрлэнэ” гэж өөрчлөн найруулах гэсэн саналыг дэмжье. 


Зөвшөөрсөн: 

32

Татгалзсан: 

10

Бүгд:


42

76.2 хувийн саналаар дэмжигдлээ. 

19. Төслийн 4 дүгээр зүйлээс “32.4-ийн “5” гэснийг “3” гэж өөрчилснийг хасах гэсэн саналыг дэмжье. 


Зөвшөөрсөн: 

37

Татгалзсан: 

5

Бүгд:


42

88.1 хувийн саналаар дэмжигдлээ. 

20. Цагдаагийн байгууллагын тухай хуулийн зарим зүйлийг хүчингүй болсонд тооцох тухай хуулийн төслийг хэлэлцэх шаардлагагүй тул төсөл санаачлагчид нь буцаах гэсэн саналыг дэмжье. 


Зөвшөөрсөн: 

37

Татгалзсан: 

5

Бүгд:


42

88.1 хувийн саналаар дэмжигдлээ. 

21. Эрүүгийн байцаан шийтгэх хуульд нэмэлт, өөрчлөлт оруулах тухай хуулийн төслийг бүхэлд нь баталъя.


Зөвшөөрсөн: 

31

Татгалзсан: 

11

Бүгд:


42

73.8 хувийн саналаар хууль батлагдлаа. 

22. Гаалийн тухай хуульд өөрчлөлт оруулах тухай хуулийг бүхэлд нь баталъя.


Зөвшөөрсөн: 

39

Татгалзсан: 

3

Бүгд:


42

92.9 хувийн саналаар хууль батлагдлаа. 

23 Галын аюулгүй байдлын тухай хуульд нэмэлт, өөрчлөлт оруулах тухай хуулийг бүхэлд нь баталъя.


Зөвшөөрсөн: 

37

Татгалзсан: 

7

Бүгд:


44

84.1 хувийн саналаар хууль батлагдлаа. 

Дээрх саналын томъёололтой холбогдуулан УИХ-ын гишүүн Ц.Нямдоржийн асуусан асуултад хуулийн төсөл санаачлагч, УИХ-ын гишүүн Ц.Шаравдорж, Хууль зүй, дотоодын хэргийн яамны Төрийн нарийн бичгийн дарга Г.Баясгалан, Улсын дээд шүүхийн Эрүүгийн танхимын тэргүүн Д.Батсайхан нар хариулж, тайлбар хийв. 

Хуулийн төслүүдтэй холбогдуулан УИХ-ын гишүүн Ц.Нямдорж санал хэлэв. 

Санал хураагдаагүй үлдсэн хуулиудыг дараагийн хуралдаанаар үргэлжлүүлэн хэлэлцэхээр тогтов. 

Уг асуудлыг 18 цаг 10 минутад хэлэлцэж дуусав.

Бусад. Эцсийн найруулга.

УИХ-ын дарга Д.Лүндээжанцан “Үндэсний их баяр наадмын тухай хуульд нэмэлт, өөрчлөлт оруулах тухай хууль болон Ерөнхийлөгчийн хоригийн тухай”, “Олон нийтийн радио, телевизийн тухай хуульд нэмэлт, өөрчлөлт оруулах тухай хууль, тогтоолын төсөл буцаах тухай”, “Далай ашиглах тухай хуульд нэмэлт, өөрчлөлт оруулах тухай”, “Парламентын ордон барих төслийн буцалтгүй тусламжийн харилцан ойлголцлын санамж бичгийг соёрхон батлах тухай”, “Монгол Улсын Засгийн газрын тухай хуульд нэмэлт, өөрчлөлт оруулах тухай” хууль болон тогтоолуудын эцсийн найруулгыг уншиж танилцуулав. (15:25-15:40) 

Дээрх хууль болон тогтоолуудын эцсийн найруулгатай холбогдуулан УИХ-ын гишүүдээс асуулт, санал гараагүй болно.

УИХ-ын гишүүд дээрх хууль болон тогтоолын эцсийн найруулгыг сонсов. 

Хуралдаан 18 цаг 10 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА Н.ЛУВСАНЖАВ


Тэмдэгдэл хөтөлсөн: 

ХУРАЛДААНЫ НАРИЙН 

БИЧГИЙН ДАРГА Ц.АЛТАН-ОД

УИХ-ЫН 2007 ОНЫ ХАВРЫН ЭЭЛЖИТ ЧУУЛГАНЫ 

2007 ОНЫ 08 ДУГААР САРЫН 09-НИЙ ӨДӨР (ПҮРЭВ ГАРАГ)-ИЙН 

НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 40 минутад эхлэв. 


Д.Лүндээжанцан: - Үгүй ээ, Төсвийн хорооноосоо заавал хэлэх ёстой юм.

Ч.Улаан: - Төсвийн байнгын хороо Төсвийн тодотголын хоёрдугаар хэлэлцүүлгийг хийх нөхцөл бүрдсэн учраас яаралтай хуралдъя гэсэн саналтай байна. Өчигдөр Эдийн засгийн байнгын хороо, нам, эвслийн бүлгүүд саналаа нэгтгэсэн, тэгээд өдрөөс өмнө Төсвийн байнгын хороо хуралдаж, хоёрдугаар хэлэлцүүлэгт төсвийн бэлтгэсэн хувийг оруулж ирье гэсэн горимын санал гаргаж байна. Завсарлага өгнө үү.

12 цаг хүртэл цаг 30 минутын завсарлага өгөхөд амжих уу.

Ч.Улаан: - Одоо үзээд л алдъя. Ирц бүрдвэл амжих л байх.

Д.Лүндээжанцан: - 2007 оны төсвийн тухай хуульд нэмэлт, өөрчлөлт оруулах тухай, мөн 2007 оны төсвийн тухай хуульд өөрчлөлт оруулах тухай хоёр дахь хэлэлцүүлэг эхний асуудал байгаа,

Дараа нь бол Эрүүгийн байцаан шийтгэх хуульд нэмэлт, өөрчлөлт оруулах тухай, үүнтэй холбогдуулан бусад хуульд нэмэлт, өөрчлөлт оруулах тухай хуулийн төсөл эцсийн хэлэлцүүлэг байгаа, Прокурорын байгууллагын тухай хуульд нэмэлт, өөрчлөлт оруулах тухай, Прокурорын байгууллагын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл эцсийн хэлэлцүүлэг байгаа, Шүүх байгуулах тухай хуульд өөрчлөлт оруулах тухай хуулийн төсөл анхны хэлэлцүүлэг байгаа, Төрийн өндөр албан тушаалтан болон түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай, Зарим албан тушаалтын цалингийн хэмжээг тогтоох тухай, Шүүгчийн болон прокурорын албан тушаалын цалингийн хэмжээг шинэчлэн тогтоох тухай, Авлигатай тэмцэх газрын албан тушаалын цалингийн хэмжээг шинэчлэн тогтоох тухай, Нөхөн олговрын доод хэмжээг шинэчлэн тогтоох тухай УИХ-ын тогтоолын төсөл хэлэлцэх эсэх асуудал байгаа, Мянганы хөгжлийн зорилтын хэрэгжилтийн талаарх үндэсний илтгэл байна, Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төсөл анхны хэлэлцүүлэг байгаа, 2007 оны намрын чуулганаар хэлэлцэх асуудлын төлөвлөгөө батлах тухай УИХ-ын тогтоолын төсөл хэлэлцэх эсэх байгаа, Зээлийн гэрээ соёрхон батлах тухай Улаанбаатар хотын “Замын хөдөлгөөнийг хянах систем, холбоо, хяналт мэдээллийн нэгдсэн сүлжээ төсөл” анхны хэлэлцүүлэг, Монгол Улс ОХУ-ын хилийн дэглэмийн тухай Монгол Улс, ОХУ хоорондын гэрээг соёрхон батлах тухай хуулийн төсөл хэлэлцэх эсэх, Соёлын илэрхийллийн олон төрлийг хамгаалах болон хөхиүлэн дэмжих тухай конвенцийг соёрхон батлах тухай хуулийн төсөл хэлэлцэх эсэх, Спортод сэргээш хэрэглэхийн эсрэг олон улсын конценцийг соёрхон батлах тухай хуулийн төсөл хэлэлцэх эсэх гэсэн ийм асуудлуудыг оруулахаар төлөвлөсөн байгаа.

Ингээд Төсвийн байнгын хорооны дарга завсарлага хүссэн учраас Төсвийн хуулийн асуудал эхний асуудал учраас 12 цаг хүртэл завсарлага өгье.

12 цагт гишүүд орж ирээд хэрвээ Байнгын хорооны санал, дүгнэлт хараахан гарч амжаагүй, Эрүүгийн байцаан шийтгэх хуульд нэмэлт өөрчлөлт оруулах тухай, түүнтэй холбогдуулан бусад хуульд нэмэлт өөрчлөлт оруулах тухай хуулийн төслийн эцсийн хэлэлцүүлэг эхлээд явж байна. Тэгээд төсвийн дүгнэлт бэлэн болоогүй, төсвийнхөө хоёрдугаар хэлэлцүүлэг рүү, тодотголын хоёрдугаар хэлэлцүүлэг рүү орно гэдгийг хэлье. 

Ингээд төсвийн байнгын хороо хуралтай. “А” танхимд Төсвийн байнгын хорооны гишүүд ороорой. Бусад холбогдох хороодын гишүүд ч гэсэн орж болно.

Үдээс хойшхи хуралдаан 15 цаг 20 минутад эхлэв.

Д.Лүндээжанцан: - Ерөнхийлөгчийн хоригийн тухай УИХ-ын тогтоол, Ерөнхийлөгчөөс тавьсан хоригийг хүлээн зөвшөөрсүгэй гэсэн тогтоол,

Үндэсний их баяр наадмын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай гэсэн хуулийн эцсийн найруулга тарсан байгаа. 

Энэ тогтоол, Үндэсний их баяр наадмын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай эцсийн найруулга дээр саналтай гишүүд байна уу.

Ц.Баярсайхан гишүүн.

Ц.Баярсайхан: - Төмөр замын тээвэрлэлтийн тухай хууль чинь редакци сонсоогүй юм байна шүү дээ.

Д.Лүндээжанцан: - Редакци сонсчихсон. Ёсчлогдсон шүү өчигдөр билүү, уржигдар. Бүр ёсчлогдчихсон байгаа.

Үндэсний их баяр наадмын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хууль болоод Ерөнхийлөгчийн хоригийн тухай УИХ-ын тогтоол эцсийн найруулга сонслоо.

Хууль, тогтоолын төсөл буцаах тухай УИХ-ын тогтоолын төсөл та бүхэнд тарсан байгаа. УИХ-ын гишүүн Д.Дондог, Э.Бат-Үүл, Ц.Жаргал, Ц.Мөнх-Оргил, С.Оюун, С.Отгонбаяр нараас Олон нийтийн радио, телевизийн тухай хуульд нэмэлт, өөрчлөлт оруулах тухай хуулийн төсөл буцаасан байгаа. Энэ тогтоол дээр эцсийн найруулга дээр саналтай хүн байна уу. Байхгүй бол эцсийн найруулгыг сонслоо.

Далай ашиглах тухай хуульд нэмэлт, өөрчлөлт оруулах тухай хуулийн эцсийн найруулга байгаа. Эцсийн найруулга дээр саналтай гишүүн байна уу. 

Байхгүй бол Далай ашиглах тухай хуульд нэмэлт, өөрчлөлт оруулах тухай хуулийн эцсийн найруулгыг сонслоо.

Бүлгийн ахлагч томилсон тухай МАХН-ын бүлгээс албан тоот ирүүлсэн байна. УИХ дахь МАХН-ын бүлгийн 2007 оны 8 дугаар сарын 6-ны өдрийн хуралдаанаар өөр ажилд шилжсэнтэй холбогдуулан Долоожингийн Идэвхтэнг бүлгийн ахлагчаас чөлөөлж УИХ дахь МАХН-ын бүлгийн ахлагчаар Цэндийн Нямдоржийг томилсон болохыг албан ёсоор мэдэгдэж байна гэсэн бүлгийн дэд дарга Б.Эрдэнэсүрэн гэсэн албан тоот ирсэн. Энийг та бүхэнд мэдээлж байна.

Ингээд манай шинээр томилогдсон бүлгийн ахлагч Ц.Нямдоржид ажлын амжилт хүсье, хоёрдугаарт гишүүд ээ хуралдаанд ирүүлэхийг Ц.Нямдорж даргад мэдэгдэж байна. Л.Гансүх дарга бас зөвлөлийнхөө гишүүдийг бас хуралдаандаа ирүүл.

Ц.Нямдорж дарга ирцээ бүрдүүлье. Гишүүд хуралдаандаа ирье.

Асуудлуудаа үндсэнд нь хэлэлцээд дуусчихвал маргааш өглөө Төсвийн байнгын хороо Төсвийн гурав, дөрөвдүгээр хэлэлцүүлгийг хийх боломжтой болно. Тэгвэл Нэгдсэн чуулганыг 11-ээс юмуу, 12 цагаас зарлаад маргааш үдээс хойш гишүүдийн асуулгад хариултын өдөр байгаа.

Хоёр асуулга байгаа байх. Яагаад гэвэл хариуг бичгээр авлаа. 10-ны өдрийн хуралдаанд асуулгаа сонсоно гэсэн хүсэлтүүд ирээд байгаа. Тэрийг Н.Лувсанжав даргатай, Тамгын газартай Су.Батболд дарга хоёр хоорондоо ярилцаад, маргааш асуулганы хуваарьт өдөр байгаа 10-нд.

Гишүүд хуралдаа ирсэн шүү, ирцэд 34 гишүүн ороод байна. Н.Баяртсайхан сайд ирсэн байна, Су.Батболд сайд байна, Тэрбишдагва сайд байна, М.Энхсайхан сайд байна, бусад сайд нар хуралдаандаа ирье. Ө.Энхтүвшин сайд байна.

“Парламентын ордон барих төсөл” -ийн буцалтгүй тусламжийн харилцан ойлголцлын санамж бичгийг соёрхон батлах тухай хуулийн эцсийн найруулга тарсан байгаа. Энэ эцсийн найруулга өчигдөр тарсан. 1 дүгээр зүйл гээд. 

Монгол Улсын Засгийн газар, Арабын эдийн засгийн хөгжлийн Кувейтын сангийн хооронд 2007оны 4 дүгээр сарын 24-ний өдөр байгуулсан Парламентын ордон барих төслийн буцалтгүй тусламжийн харилцан ойлголтын санамж бичгийг Засгийн газрын өргөн мэдүүлснээр соёрхон баталсугай гэсэн эцсийн найруулга тарсан. Эцсийн найруулга дээр саналтай гишүүн байна уу, алга байна. Эцсийн найруулга сонслоо. 15.30 цагт.

Гишүүд хуралдаандаа ирье. 39 гишүүн байна. Хэлэлцэх асуудлуудыг өглөө танилцуулсан байгаа.

Монгол Улсын 2007 оны төсвийн тухай хуульд нэмэлт, өөрчлөлт оруулах тухай гэсэн хоёр төслийг нэгтгээд хоёрдахь хэлэлцүүлэг, Эрүүгийн байцаан шийтгэх хуульд нэмэлт, өөрчлөлт оруулах тухай, үүнтэй холбогдуулан бусад хуульд нэмэлт, өөрчлөлт оруулах тухай хуулийн төсөл эцсийн хэлэлцүүлэг, Прокурорын байгууллагын тухай хуульд нэмэлт, өөрчлөлт оруулах тухай, Прокурорын байгууллагын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл эцсийн хэлэлцүүлэг, Шүүх байгуулах тухай хуульд өөрчлөлт оруулах тухай хуулийн төсөл анхны хэлэлцүүлэг, Төрийн өндөр албан тушаалтан болон түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай,  Зарим албан тушаалтын цалингийн хэмжээг тогтоох тухай, Шүүгчийн болон прокурорын албан тушаалын цалингийн хэмжээг шинэчлэн тогтоох тухай, Авлигатай тэмцэх газрын албан тушаалын цалингийн хэмжээг шинэчлэн тогтоох тухай, Нөхөн олговрын доод хэмжээг шинэчлэн тогтоох тухай УИХ-ын тогтоолын төсөл хэлэлцэх эсэх, Мянганы хөгжлийн зорилтын хэрэгжилтийн талаарх үндэсний илтгэл, Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, оруулах тухай хуулийн төсөл анхны хэлэлцүүлэг, 2007 оны намрын чуулганаар хэлэлцэх асуудлын төлөвлөгөө батлах тухай УИХ-ын тогтоолын төсөл хэлэлцэх эсэх, Зээлийн гэрээ соёрхон батлах тухай “Улаанбаатар хотын замын хөдөлгөөнийг хянах систем, холбоо, хяналт мэдээллийн нэгдсэн сүлжээ төсөл” анхны хэлэлцүүлэг, Монгол Улс, ОХУ-ын хилийн дэглэмийн тухай Монгол Улс, ОХУ хоорондын гэрээг соёрхон батлах тухай хуулийн төсөл хэлэлцэх эсэх, Соёлын илэрхийллийн олон төрлийг хамгаалах болон хөхиүлэн дэмжих тухай конвенцийг соёрхон батлах тухай хуулийн төсөл хэлэлцэх эсэх, Спортод сэргээш хэрэглэхийн эсрэг олон улсын конценцийг соёрхон батлах тухай хуулийн төсөл хэлэлцэх эсэх гэсэн асуудлуудыг хэлэлцэхээр оруулж байна.

Ингээд эхнийхээ асуудалд оръё.

Нэг. Монгол Улсын 2007 оны төсвийн тухай хуульд нэмэлт, өөрчлөлт оруулах тухай, Монгол Улсын 2007 оны төсвийн тухай хуульд өөрчлөлт оруулах тухай хуулийн төсөл  (хоёр дахь хэлэлцүүлэг)

Монгол Улсын 2007 оны төсвийн тухай хуульд нэмэлт, өөрчлөлт оруулах тухай, Монгол Улсын 2007 оны төсвийн тухай хуульд өөрчлөлт оруулах тухай хуулийн төслийн хоёр дахь хэлэлцүүлгийг явуулъя.

Засгийн газраас хоёр хуулийн төсөл өргөн мэдүүлснийг нэгтгэн хэлэлцэж байгаа болохыг та бүхэнд хэлэх нь зүйтэй. Ингээд хуулийн төслийн талаар Байгаль  орчин, хүнс, хөдөө аж ахуйн байнгын хорооны санал, дүгнэлтийг УИХ-ын гишүүн Цэрэнбалжир танилцуулна.

Б.Цэрэнбалжир гишүүнийг индэрт урьж байна.

Энэ Хүнс, хөдөө аж ахуйн байнгын хороо бие даасан дүгнэлт оруулъя гэсэн юмуу, үгүй юү. Үгүй юү. Тэгвэл Ц.Мөнх-Оргил хууль зүйн байнгын хорооны дүгнэлтийг оруулах уу. Төсвийн байнгын хороонд оруулснаараа явах уу. Тэрүүгээрээ явъя. За тэгвэл төсвийнхөөрөө явах уу. Тэгвэл дан ганц Төсвийн зарлагын дэд хорооны дүгнэлтийг оруулах уу А.Бакей гишүүн. Байхгүй бол Төсвийн байнгын хорооны дүгнэлтийг танилцуулъя. УИХ-ын Төсвийн байнгын хорооны дүгнэлтийг Төсвийн байнгын хорооны дарга, УИХ-ын гишүүн Ч.Улаан танилцуулна. Улаан гишүүнийг индэрт урьж байна.

Ч.Улаан: - УИХ-ын дарга, эрхэм гишүүд ээ.

Засгийн газраас Монгол Улсын 2007 оны Төсвийн хуульд өөрчлөлт оруулах тухай хуулийн төслийг 2007 оны 6 дугаар сарын 18, 28-ны өдрүүдэд УИХ-д өргөн мэдүүлсэн билээ. Уг хуулийн төслийн анхны хэлэлцүүлгийг УИХ-ын чуулганы 2007 оны 6 дугаар сарын 22, 29-ний өдрүүдийн хуралдаанаар хийж Байнгын хороонд шилжүүлсэн.

Төсвийн байнгын хорооны 2007 оны 8 дугаар сарын 9-ний өдрийн хуралдаанаар хоёр дахь хэлэлцүүлэгт бэлтгэсэн тухай асуудлыг хэлэлцэн дараахь санал, дүгнэлтийг танилцуулж байна.

Засгийн газраас Монгол Улсын 2007 оны төсвийн тодотголын төслийг боловсруулахдаа дэлхийн зах зээл дээр эрдэс баялгийн бүтээгдэхүүний үнийн нөлөөллийг харгалзан буй болсон санхүүгийн эх үүсвэрийг нийгмийн хамгаалал, нийгмийн даатгалын чиглэлээр 2007 оны төсөвт авч хэрэгжүүлсэн арга хэмжээний гүйцэтгэлийг хангах, Монгол Улсын 2007 оны төсвийн тухай хуульд тусгагдаагүй боловч хууль эрх зүйн орчны өөрчлөлтийн улмаас төсөвт зайлшгүй нэмж тусгах шаардлагатай арга хэмжээг тусгах, Монгол Улсын төсвийн тогтвортой тэнцвэрт байдлыг хангах, төсөв санхүүгийн дунд хугацааны шинэчлэлийг гүнзгийрүүлэх замаар төсөв, санхүүгийн тогтолцоонд сүүлийн жилүүдэд бий болсон нааштай өөрчлөлтүүдийг бататгах бодлого баримталсан байна.

Монгол Улсын 2007 оны төсвийн тухай хуульд өөрчлөлт оруулах тухай хуулийн төслийг УИХ-ын бүх байнгын хороод, УИХ дахь МАХН-ын бүлэг, Ардчилсан намын зөвлөл хуралдаанаараа хэлэлцэж санал, дүгнэлтээ Төсвийн байнгын хороонд ирүүлсэн юм.

УИХ дахь МАХН-ын бүлэг, ардчилсан намын зөвлөлөөс тусгайлан ажлын хэсэг гарч Монгол Улсын 2007 оны төсвийн хуульд өөрчлөлт оруулах асуудлаар УИХ-ын Байнгын хороод дээр гарсан саналыг судлан үзэж үүссэн нөхцөл байдлыг үндэслэн санал боловсруулсан байна.

Төсвийн орлогод аж ахуйн нэгж, байгууллагын орлогын албан татварыг 46 тэрбум төгрөгөөр, хүн амын орлогын албан татварыг 2.7 тэрбум төгрөгөөр, ашигт малтмалын нөөц ашигласны төлбөрийг 9.5 тэрбум төгрөгөөр, зарим бүтээгдэхүүний үнийн өсөлтийн албан татварыг 7.7 тэрбум төгрөгөөр, нийтдээ 85.3 тэрбум төгрөгийн орлого нэмэхээр тооцжээ.

Төсвийн урсгал зардлыг 25.1 тэрбум төгрөгөөр, хөрөнгө оруулалтын зардлыг Монгол Улсын төсвөөс 76.3 тэрбум төгрөг, Монгол Улсыг хөгжүүлэх сангийн хөрөнгөөр 22.2 тэрбум төгрөг, нийтдээ 98.5 тэрбум төгрөгөөр нэмэгдүүлэхээр санал гарсан байна.

Эдгээр өөрчлөлтүүдийг Монгол Улсын 2007 оны төсвийн хуульд тусгаснаар төсвийн нийт орлого 1687.1 тэрбум төгрөг буюу дотоодын нийт бүтээгдэхүүний 49.3 хувь, нийт зарлага 1830.7 тэрбум төгрөг буюу дотоодын нийт бүтээгдэхүүний 53.5 хувь, төсвийн нийт алдагдал 143.6 тэрбум төгрөг буюу дотоодын нийт бүтээгдэхүүний 4.2 хувьтай тэнцэх тооцоо гарч байна.

Төсвийн байнгын хорооны хуралдаанд оролцсон гишүүд ажлын хэсгээс гаргасан саналыг дэмжиж УИХ-ын байнгын хороод МАХН-ын бүлгийн хуралдаан дээр гарсан саналуудыг санал хураалгахгүйгээр татаж авах нь зүйтэй гэж үзсэн болно.

Төсвийн байнгын хороо эдгээр саналуудыг нэгтгэн судалж үзсэний үндсэн дээр Байнгын хорооны хуралдаан дээр хэлэлцэн шийдвэрлэлээ. УИХ-ын гишүүн Ч.Раднаагийн гаргасан саналын дагуу хуулийн төслийг хууль тогтоомжийн бүтэц, хэл найруулгын хувьд өөрчлөн засах саналыг Байнгын хорооны хуралдаанд оролцогчид дэмжсэн. Мөн хөрөнгө оруулалтын төсөл, арга хэмжээ, барилга, байгууламжийн ажлын гүйцэтгэлийн явц, ашиглалтад оруулах хугацаа, тэргүүлэх ач холбогдол, төсвийн ерөнхийлэн захирагчдын саналыг харгалзан тухайн жилд батлагдсан улсын төсвийн болон Монгол Улсыг хөгжүүлэх сангийн хөрөнгийн нийт дүнд багтаан санхүүжилтийн хэмжээнд  зохицуулж байх эрхийг Засгийн газарт олгохоор Байнгын хорооны хуралдаанд оролцсон оролцогчдын олонхи нь дэмжсэн, энэ асуудлаар УИХ-ын гишүүн З.Энхболд цөөнх болсон.

УИХ-ын ажлын хэсгээс гаргасан Ерөнхий боловсролын сургуулийн сурагчид төрийн их, дээд сургуулийн оюутнуудад бүх нийтийн англи хэлний сургалт зохион байгуулах арга хэмжээнд зориулж 1.8 тэрбум төгрөг нэмэх, Үндэсний аюулгүй байдлыг хангах, үр тарианы үйлдвэрлэлийг дэмжих зорилгоор тариаланг дэмжих санд буудай нөөцлөх зориулалтаар 6 тэрбум төгрөг нэмэгдүүлэх саналууд дээр УИХ-ын гишүүн Л.Гүндалай цөөнх болсон. 

Төсвийн зарлага, санхүүжилтэд Монгол Улсын хөгжлийн сангаас санхүүжих 36 тэрбум төгрөгийн зардлыг дансны давхар бичилт учраас хасаж тооцох нь зүйтэй гэж үзсэн ажлын хэсгийн саналыг Байнгын хорооны хуралдаанд оролцогчид дэмжсэн юм.

Эрчим хүчний сүлжээнд холбогдсон техникийн нөхцлийн хувьд боломжтой 60 сумыг хөдөлгөөнд холбооны сүлжээнд холбох үндсэн сүлжээг бүрдүүлэхэд зориулж 6 тэрбум төгрөгийг нэмж тусгах талаар УИХ-ын гишүүн Р.Буд, Л.Пүрэвдорж, З.Энхболд, А.Бакей нарын гаргасан саналыг хуралдаанд оролцогчид дэмжсэн.

Монгол Улсын 2007 оны төсвийн тухай хуульд өөрчлөлт оруулах тухай хуулийн төслийн талаар Төсвийн байнгын хорооноос гаргасан зарчмын зөрүүтэй саналын томъёоллыг та бүхэнд тараасан болно.

УИХ-ын эрхэм гишүүд ээ. 

Монгол Улсын 2007 оны төсвийн тухай хуульд өөрчлөлт оруулах тухай хуулийн төслийн хоёрдахь хэлэлцүүлгийг хийж өгөхийг хүсье. Анхаарал тавьсанд баярлалаа.

Д.Лүндээжанцан: - Ч.Улаан гишүүнд баярлалаа. 

Би түрүүн Далай ашиглах хуульд нэмэлт, өөрчлөлт оруулах тухай хуулийн редакци эцсийн найруулгыг сонссон. Ард нь Монгол Улсын Засгийн газрын тухай хуульд нэмэлт, өөрчлөлт оруулах тухай гээд Далайн болон усан замын тээврийн асуудал гэснийг Далай ашиглах болон усан замын тээврийн асуудал гэж өөрчилсөнтэй холбогдсон ийм эцсийн найруулга байгаа. Энэ дээр саналтай гишүүд байна уу, байхгүй бол эцсийн найруулга сонслоо. Ёсчлоход арынх нь дагаж гарсан нэг заалт үлдсэн юм байна. Ингээд эцсийн найруулгыг сонслоо  /15.42 цаг/.

Ингээд байнгын хорооны санал, дүгнэлттэй холбогдуулан асуулт асуух гишүүд асуултаа асууя. Алга байна. 

Г.Занданшатар гишүүн асуултаа асууя. Асуулт тасаллаа.

Г.Занданшатар: - УИХ-ын ажлын хэсгээс асуух асуулт байна Т.Очирхүү гишүүн, Батбаяр гишүүн хоёроос.

Төсвийн зардлын дотоодын нийт бүтээгдэхүүнд эзлэх хувь хэмжээ, төсвийн урсгал зардлын ДНБ-нд эзлэх хувь хэмжээ, төсвийн параметрүүд төсвийн тодотгол хийснээр ямар болж байгаа вэ. Төсвийн ашигт малтмалын үнийн өсөлтөөс салгаад төсвийн урсгал зардал, төсвийн урсгал орлого хоёрын харьцаа ямар болж байгаа вэ. Төсөвт байгаа ашигт малтмалын нөлөө хэд болж байгаа вэ. ДНБ-нд эзлэх төсвийн параметр үзүүлэлтүүд ямар болж байгаа вэ, төсвийн алдагдал бол төсвийн тодотголоор байхгүй болно гэж тооцож байгаа. Энэ үзүүлэлт, параметрүүдийг нэг хэлж өгөөч. Тэгээд дараа нь тодруулж ярих юм бий.

Д.Лүндээжанцан: - Т.Очирхүү гишүүн хариулъя. Ажлын хэсгийн ахлагч.

Т.Очирхүү: - Ажлын хэсэг дээр бол Байнгын хороод болон намын бүлэг, зөвлөлүүдээр дэмжигдсэн санал гарсан зүйлүүдээр явсан. Тэгээд Сангийн яамнаас хийсэн тооцоог би Г.Занданшатар гишүүнд хэлж өгье гэж бодож байна. Төсвийн нийт орлого, тусламжийн дүн бол ДНБ-ний 49.3 хувь байна, нийт зарлага цэвэр зээлийн дүн нь бол ДНБ-нд  53.5 хувь байна, төсвийн  алдагдал ДНБ-нд 4.2 хувь байна, алдагдлын хувьд бол 3.8-аас алдагдал 04 пунктээр өсч байгаа гэж хэлэх байна.

Төсвийн тэнцэл дээр урсгал ашиг бол 459 тэрбум төгрөг, харин нийт төсвийн тэнцэл дээр хасах 143 тэрбум төгрөг алдагдалтай. Ийм үзүүлэлтүүд байна.

Хоёрт нь юу гэлээ. Параметрүүдийг би сая хэлчихлээ.

Ашигт малтмалын үнийн өсөлтөөр бол яах вэ цаашдын төсвийн төлөвлөлт дээр Ашигт малтмалын үнийн хэвийн хэмжээ, төсвийнхөө эрдслийг цаашид хамгаалахын тулд тийм төлөвлөлт хийгээд Ашигт малтмалын үнийн гэнэтийн өсөлтөөс төсөвт ямар өөрчлөлт орж байгааг тусад нь харж байхын тулд цаашдаа 2008 оны Төсвийн хүрээний мэдэгдлийг ярихад ярьж байсан. Тийм төлөвлөлт бол хийж явах нь байдлыг их зөв харах, хоёрдугаарт эрсдлээс хамгаалахад их хэрэгтэй юм болов уу гэж. Энийг Занданшатар гишүүн бас 2008 оны Төсвийн хүрээний мэдэгдлийг ярьж байгаа үед ярьсан. Энэ бол цаашдаа хэрэгжүүлэх зүйл байх. Одоогийн байдлаар нэг ийм л юм байна. 

Төсвийн тодотголоор Эрдэнэтээс орох орлого, аж ахуйн нэгжийн орлогын албан татвараар, ашигт малтмалын нөөцийн албан татвараар 50 тэрбум төгрөгийн орлогын нэмэгдэл эх үүсвэр орж байгаа. Мөн Бороо гоулд, Цайрт менерал, Алтан Дорнод гэсэн уул уурхайн компаниудаас мөн аж ахуйн орлогын татвар, нөөц ашигласны төлбөр, зарим нэг хэсэг дээр нь гэнэтийн ашгийн татвараар 32 би яг аравны нэгийг нь орхичихлоо 32 тэрбум төгрөг, 32 гаруй тэрбум төгрөг төсвийн орлогод нэмэгдэл эх үүсвэр орж ирэхээр байгаа.

6600-гаар зэсийнхээ үнийг авсан байгаа. Нэг тиймэрхүү байна. Алтны асуудлаар бол нэг ийм л байгаа шүү дээ. Одоо босго үнэ бол 500 доллараар байгаа. Тэгэхээр 650 болгоё гэдэг саналыг Засгийн газар, Их Хурлын гишүүдэд өгчихсөн байгаа. Хоёрдугаарт Сангийн сайд бидэнд төсөв ярих үед л тайлбарлаад байгаа. Нөгөө Ашигт малтмалын хуулин дотор бол Уул уурхайн бүтээгдэхүүний борлуулалтын орлогоос татвар авахаар хийчихсэн чинь зарим нэг компаниуд ерөөсөө олборлолт явуулчихаад борлуулалтын үйл ажиллагаа явуулаагүй гээд байгаа. Жишээлбэл Алтан Дорнод дээр тэр нь дээр бас Засгийн газраас борлуулалт гэдэг үгийг олборлолтоор солихоор ирсэн байгаа.

Тэгэхээр миний түрүүчийн хэлсэн нэмэгдэл орлогын эх үүсвэрийг шийдэхийн тулд саяын хоёр асуудлыг Их Хурал авч үзэж нэг тийш нь болгох хэрэгтэй болж байгаа юм.

Ялангуяа тэр Ашигт малтмалын хуульд оруулах өөрчлөлтийг авч үзэхгүй бол саяын хэлсэн 32 тэрбумын нэмэгдэл бол эрх зүйн суурь нь бүрдэхгүй ийм асуудал гарна. 650-ын босго үнэ бол юу байна вэ гэвэл алтнаас орох татварын хэмжээ орж ирэхгүй л байгаа шүү дээ. Хоёр юмнаас болоод. Нэгдүгээрт бол 68 хувийн татварын ачаалал гэж яриад байгаа юм. Тэрнийг бас тооцож үзэх хэрэгтэй. Хоёрдугаарт нь алт бол Монголбанкаар дамжуулж тушаадаг байсныг либеральчлаад чөлөөтэй болгосон. Тэгэхээр энэ асуудлуудыг Их Хурал нэг мөр  болгож хариу өгөх, Засгийн газрын төслийг яах вэ гэдгээ шийдэх нь зүйтэй л гэж бодож байна.

Одоо шийдэх үү, 10 дугаар сарын 1-нд үү, энэ бол Их Хурлын л асуудал байх. Гэхдээ тэр хоёр дахь асуудлыг одоо шийдэж өгөхгүй бол төсөвтөө хөрөнгийг нь тусгачихаад эрх зүйн үндсийг нь бүрдүүлж өгөхгүй бол их эвгүй нөхцөл гарчихвий гэж хэлэх байна. Баярлалаа.

Д.Лүндээжанцан: - Санал, дүгнэлттэй холбогдуулан асуух асуулт дууслаа. Одоо хэн асуух гээд байгаа юм бэ, Ц.Мөнх-Оргил гишүүн. Та нар кнопоо дар л даа.

Ц.Мөнх-Оргил гишүүн асуултаа асууя.


Ц.Мөнх-Оргил: - Баярлалаа. Ажлын хэсгээс асуух гэсэн юм. Хууль зүйн байнгын хорооны 7 дугаар сарын З-ны өдрийн дүгнэлт гарсан юм. Энэ дүгнэлтийн 6 саналаас нэг нь л тодотголд туссан юм шиг байх юм. Цахим паспортын 24 тэрбум төгрөгийг энэ жилдээ багтааж хэрэгжүүлэх боломжгүй юм гэсэн санал нь тусаад Байнгын хорооноос санал нэгтэйгээр дүгнэлтэд орсон 251 суманд 7.5 тэрбум төгрөгөөр кабон барих, Шүүхийн шинжилгээний үндсэн төвийг нэгдсэн байртай болгохоор шийдвэрлэж 650 сая төгрөгөөр гүйцэтгэхээр төлөвлөснийг 250 сая нь батлагдаад үлдсэн хөрөнгийг нь суулгаж өгөх асуудал, Увс аймагт Дэлхийн банкны санхүүжилтээр баригдаж дуусч байгаа гурван давхар барилгын асуудлаар манай Засгийн газраас гаргах ёстой 100 сая төгрөгийг төсөвт тусгах асуудал, тусгагдаагүй үлдчихсэн байна уу, би олж харахгүй байна уу. Тусгагдаагүй бол яагаад тусгагдаагүй юм бэ гэсэн асуултанд хариулж өгөөч ээ гэж хүсэх гэсэн юм. (15:25-15:55 В.Оюун)

Д.Лүндээжанцан: - Ажлын хэсэг. Т.Очирхүү гишүүний микрофоныг байнга нээлттэй байлгаарай.


Т.Очирхүү: - Сангийн яамны нөхдүүд, манай ажлын хэсгийн бусад гишүүд бас тодруулж өгөөрэй. Цагдаа дээр бол нэгдүгээрт нь тэр 24 тэрбум, цахим паспортын 24 тэрбум төгрөгийг хөрөнгө оруулалтанд задлахдаа бол цагдаа дээр хөрөнгө тавьсан, тэр 1 тэрбум төгрөг байх аа. 2 тэрбум төгрөг байгаа. 2 тэрбум төгрөг бол Хууль зүйн сайдын багц дээр байгаа. Тэр бол цагдаагийн нөгөө түрүүн тавьж байсан кабон, техникийн шинэчлэлт гээд хөрөнгө оруулалт болоод задраад явчихна гэж ингэж ойлгож болно.


Тийм учраас Хууль зүйн байнгын хорооноос гарсан тэр хөрөнгө оруулалтын шинжтэй зардлууд бол төсвийн ерөнхийлөн захирагчид дээр тусгагдаад явсан. Харин задаргаан дээрээ очоод шийдэгдэнэ гэж бодоорой. Харин зүгээр 251 сумын кабоныг зэрэг шийдэх энэ удаа бололцоо байхгүй байгаа учраас тэрнийг бол бүх мөнгийг тусгаж чадаагүй. Ер нь 2 тэрбум дотроо бол асуудлыг ямар нэгэн байдлаар шийдэх тийм бололцоо гарах байх аа гэж ингэж л хийсэн дээ.


За тэр орон тоотой холбогдсон, цалин хөлстэй холбогдсон асуудлаар бол ингэсэн. Юу байна вэ гэвэл шүүх, прокурорын цалин хөлс, орон тооны асуудал энэ тэрийг энэ тодотгол дээр ярихгүйгээр 2008 оны төсвийг ярихдаа яръя гэж ингэж л тохирсон доо. Тусгайлан бол авч үзэж чадаагүй. Еще юу байгаа билээ эднийд.


Д.Лүндээжанцан: - Шүүхийн шинжилгээний төвийн барилгыг дуусгах гэж.


Т.Очирхүү: - Шүүхийн шинжилгээний үндэсний төвийн барилгын дуусгалд бол 300 сая байгаа. 389 сая буюу 390 сая байгаа. Тэр бол Ц.Мөнх-Оргил гишүүн ээ, тусгагдсан байгаа. Хил хамгаалахаар байна шүү дээ Хууль зүйн байнгын хороогоор дамжиж ирсэн хил хамгаалах салбарт хөрөнгө оруулалтын арга хэмжээг Хууль зүйн байнгын хорооноос хүсэлт тавьсан байсан. Тэр нь дээр 8.1 тэрбум төгрөг тавигдсан. Тэрнээс 5.2 тэрбум төгрөг нь нисдэг тэрэг, вертолёт, 2.9 тэрбум төгрөг нь хилийн багана шинэчлэх, торыг шинэчлэх, парк шинэчлэх гэсэн тийм арга хэмжээнүүдэд байгаа. Тэрийг бол задарч хэрэгжүүлэх байх аа.


Д.Лүндээжанцан: - Уналга энэ тэр гээд. За Р.Эрдэнэбүрэн гишүүн асуултаа асууя.


Р.Эрдэнэбүрэн: - Т.Очирхүү даргаас ийм юм асуух гэсэн юм. Алтны 68 хувийн татварыг авч чадаагүй гээд өнгөрч байна л даа.  Тэгэхээр нийтдээ ер нь авсан бол ер нь хэдий хэмжээний мөнгө авах ёстой байсан юм бэ. Яагаад авч чадаагүй юм бэ, авч чадаагүй нь хэний хариуцлагагүйнх юм бэ, ийм зүйл ажлын хэсэг дээр яригдсан уу?  Тэгээд цаашаа ер нь авах юм уу, авахгүй юм уу? 


Д.Лүндээжанцан: - За Т.Очирхүү гишүүн.


Т.Очирхүү: - Ийм л юм байна л даа. Би яах вэ ерөнхий зүйлийг нь хэлье. Баяртсайхан сайд ярьчих нь зүйтэй байх аа. 68 хувийн татвар дээр ийм л байдал үүсчихсэн байна лээ. Гэнэтийн ашгийн татварын тухай хуулиар бол бид нар босго үнийг нь 500 гээд тогтоосон. Гэтэл тэрний дараахнаар Засгийн газраас Улсын Их Хуралд босго үнийг 650 болгохоор ирүүлчихсэн. Нэгдүгээрт нь хүлээлтийн байдалд бий болсон болов уу гэж би энийг бодсон. Хоёрдугаарт нь алтны компаниуд хоёр, гурван шалтгаанаар татвараа өгөхгүй нөхцөлүүд үүсээд байгаа юм билээ. Нэгдүгээрт нь ерөөсөө Монгол Улсын Засгийн газраас алтны татварыг барьж авах бололцоо жаахан муутай болчихсон. Яагаад вэ гэвэл нөгөө алт либеральчлаад тэгээд ерөөсөө борлуулалт нь баригдахгүй тийм байдал үүсчихсэн болов уу гэж би бодсон нэгд. 

Хоёрдугаарт нь юу байна вэ гэвэл Алтан дорнод мэтийн компаниуд бол ерөөсөө хуулийн цоорхой гэдэг шиг борлуулалт хийхгүй зөвхөн Монголбанкинд хадгаламж хийгээд тэндээ зээл авсан маягтайгаар яваад тэгээд одоо Засгийн газартай ямар маргаанд ороод байна вэ гэвэл бид нар олборлолт хийсэн болохоос борлуулалт хийгээгүй, тэгээд төлөхгүй гээд. Тийм учраас тэр хоёр асуудлыг ер нь Засгийн газар нэгэнт л асуудал үүсээд өргөн барьчихсан учраас төсвийн тодотголыг ярьж байгаа үедээ Их Хурал нэг хариу өгчихвөл цаашдаа одоо орлогын татвар алтнаас аваад явах бололцоотой болчих юм биш үү гэж ингэж ажлын хэсэг дээр ярьж Их Хурлын гишүүдийн сонорт хүргэж байгаа юм.

Гэхдээ тэр хоёр хууль бол тусдаа хууль учраас тусад нь яриад явах хэрэг гарах байх. 

Р.Эрдэнэбүрэн: - Хууль батлагдсанаас хойш хэдий хэмжээний мөнгө авах боломжтой байсныг тооцоолсон уу ер нь?

Д.Лүндээжанцан: - За ажлын хэсэг Н.Баяртсайхан гишүүн.

Н.Баяртсайхан: - Баярлалаа. Зарим бүтээгдэхүүний үнийн өсөлтийн албан татвараар татварыг алтан дээр ноогдуулж орж ирэх орлого бол 2006 онд ч тасарсан, 2007 оны тухайд ч гэсэн одоо бас нэлээд тасралттай явж байна. Өөрөөр хэлбэл орлогын төлөвлөгөө тасарч байна аа. Бид энэ орлогыг бүрдүүлэх талаар өнгөрсөн 2006 онд тэгээд энэ жилийн эхний хагаст бол нэлээн тууштай хөөцөлдсөн, энэ ажилд тагнуулын байгууллага, цагдаагийн байгууллага, татвар, гаалийн байгууллагыг татан оролцуулж, нэлээд томоохон хэмжээний операци ч зохион байгуулж үзлээ. Хил гаалийг чангатгаж байна. Нуусан алтыг илрүүлсэн хил дээр ажиллаж байгаа хүмүүс хилийн байцаагч нар, татварын байцаагч нарт олборлосон алтныхаа 10 хувьтай тэнцэх хэмжээний шагнал олгоно оо гэсэн ийм болзол гаргаж бас зарлаж үзлээ. Байдал түвэгтэй байна, алтыг нууж хааж гарах ийм байдал үргэлжилж байна. Бидэнд байгаа мэдээллээр сүүлийн үед алтыг хайлуулахгүйгээр нунтаг элс маягаар нь нууж гарах ийм байдал нэлээд эрчтэй болж байгаа юм байна.

Түүнээс гадна одоо янз бүрийн төмрийн зүйлтэй хамтатгаж хил гаалиар гаргах ийм явдал бол байгаа. Тэгэхээр бид бол ерөнхийдөө алтанд ноогдуулсан татвараа бүрэн гүйцэд дайчилж авч чадахгүй байна аа нэгдэх шалтгаан.     


Хоёрдугаарт, ашигт малтмалын тухай хуулиар борлуулсан алтанд одоо 68 хувийн татварыг ноогдуулна гэсэн ийм заалт бол байж байгаа. Энэ хуулийн заалтыг зарим алт олборлож байгаа аж ахуйн нэгж байгууллагууд ашиглаж, Монголбанктай гэрээ байгуулж, арилжааны банкуудтай гэрээ байгуулж, аваачиж барьцаалаад барьцаалсан алтныхаа тодорхой хэсгээр зээл аваад аж ахуйн үйл ажиллагаагаа эрхлээд яваад байдаг, тэгээд татварыг нэхээд шахаад шаардаад очихоор бид алтаа борлуулаагүй байна, борлуулсан хойноо татвараа төлнө өө гэсэн ийм зүйлийг ярьж байгаа юм.


Үүнтэй холбоотойгоор бид УИХ-д хоёр ч хуулийн төслийг Засгийн газраас өргөн бариад байгаа. Нэгдүгээрт нь Ашигт малтмалын хуульд байгаа тэр борлуулсан гэсэн үгийг олборлосон гэдгээр солих, тэгээд ийм байдлаар хуулийн зохицуулалт хийх ийм нэг асуудал байж байгаа.

Хоёрдугаарт алтны босго үнийг дээшлүүлэх, өсгөх ийм шаардлага байгаа юм болов уу гэсэн ийм байр суурьтай байна. Түүнтэй холбоотойгоор нэг унци алтад ноогдох 68.0 хувийн татварыг 650 ам.доллараас дээш давж гарсан нөхцөлд авна гэж болзол нөхцөлөө жаахан зөөллөж өгөх ийм хоёр хуулийн төслийг өргөн бариад байгаа. Тэгэхээр алттай  холбоотой нөхцөл байдал ийм байгаа учраас УИХ Засгийн газраас өргөн барьсан энэ хоёр хуулийн төслийг яаралтай хэлэлцэн шийдвэрлэж өгвөл бидний ажилд ихээхэн тус дэм болох гэж байгаа юм.

Д.Лүндээжанцан: - Р.Эрдэнэбүрэн гишүүн тодруулъя.

Р.Эрдэнэбүрэн:  - Тоо асуухаар бид нарын мэдэж байгаа юм яриад байна л даа. Би Ерөнхий сайдаас асууя. Яг хичнээн тэрбум төгрөгийн татвар авах гэж байгаад авч чадаагүй байгаа юм бэ? Алтны 68.0 хувиас. Бид нар хэдий хэмжээний алт олборлож байгааг хянаж байдаг, мэдэж байдаг юм байгаа биз дээ. Тэгэхээр энэ авч чадаагүй хариуцлагыг хэн хүлээх юм бэ? хууль гарчихсан байж байдаг. Нямдорж даргыг энэ хуулийг баталж байх үед бас хэлж байсан үгийг одоо хүртэл санаж л байна.

Д.Лүндээжанцан: - За хариулъя. Ерөнхий сайд хариулах уу, Н.Баяртсайхан сайд хариулъя. Тоо л асуугаад байна.

Н.Баяртсайхан: - Би сая тоо хэлэхээ мартчихсан уучлаарай. Ер нь алтанд ногдуулах үнийн өсөлтийн албан татвараас нийлбэр дүнгээрээ 6 тэрбум орчим төгрөгийн татварыг бид авч чадаагүй байж байна. Хариуцлага хэн хүлээх вэ гэхээр би л хүлээж таарах байх. Яагаад вэ гэхээр Сангийн сайдын эрхлэх асуудлын хүрээнд энэ алтны татварыг цуглуулах үүрэгтэй Татварын ерөнхий газар гэдэг агентлаг үйл ажиллагаа явуулдаг юм.

Д.Лүндээжанцан: - За баярлалаа, одоо Л.Гантөмөр гишүүн асуултаа асууя.

Л.Гантөмөр: - Би төсвийн орлогын тал дээр хоёр асуулт байна. Уул нь хоёр намаас ажлын хэсэг гараад ажиллахдаа нийгмийн даатгалын шимтгэлийг бууруулах чиглэл бариад ажиллаж байна гэж сонсогдож байсан л даа. Тэгээд тэр юу болсон бэ? Дараа жилээс болох юм уу нэгдэх асуулт.

Хоёрдугаарт, зарим аж ахуйн нэгжүүдтэй байгуулсан гэрээг өөрчлөх замаар аж ахуйн нэгжийн орлогын албан татвараар 10 тэрбум төгрөг орно гээд төсөвлөж байгаа юм байна. Тэгээд энэ ямар аж ахуйн нэгжүүдтэй гэрээгээ өөрчилж байгаа юм бэ? Энэн дээр тодорхой хийгдэж байгаа ажил байгаа юм уу гэсэн хоёр дахь асуудал байна. 

Гуравт нь, төсвийн зарлагатай холбоотой бид нар хэдхэн хоногийн өмнө Улаанбаатар хотыг утаагүй болгоход жилд 50 тэрбум төгрөг Монгол Улсын төсвөөс зарцуулна гээд УИХ-ын тогтоол баталчихсан байгаа. Энэн дээр та нар анхаарлаа төвлөрүүлж ажиллаж болоогүй юу. Төсвийн тодотголын мөнгө нь болохгүй байсан юм бол үлдсэн хугацаанд төсвийн гадуурхи эх үүсвэрийг юу бодож байна вэ? Энэн дээр тодорхой төлөвлөж байгаа зүйл байвал сонсмоор байна. 

Нэмж хэлэхэд 2007 оны Засгийн газрын үндсэн чиглэлд тусгагдсан байгаа орон сууцтай холбоотой асуудлууд байгаа. Энэ асуудлуудыг яаж шийдэх вэ гэдэг асуудлаар би Монгол Улсын Ерөнхий сайдад шаардлага хүргүүлнэ гэж бодож байгаа. УИХ-ын гишүүдэд яаралтайгаар арга механизм, хийгдэж байгаа ажлын байдал, ондоо багтааж ямар түвшний ямар ажил, хийж чадах юм бэ гэдэг тэр тогтоолын биелэлтийг тайлагнах хэрэгтэй байна. Бид нар УИХ-аар тогтоол хууль батлаад байдаг. Хэрэгжүүлэх шатандаа хэдийгээр Ерөнхий сайд, Сангийн сайд байсан ч гэсэн УИХ-ын гишүүн хүмүүс байгаа. Адилхан оролцоод, кноп дараад баталсан хуулиуд байгаа. Энэ баталсан юмнуудаа биелүүлэх тал дээр ажиллахгүй байгаа тийм дүр зураг харагдаад байна. Ийм гурван асуулт байна.

Д.Лүндээжанцан: - За Т.Очирхүү гишүүн хариулъя.

Т.Очирхүү: - Шууд хариулаад явъя. Нийгмийн даатгалын шимтгэл дээр хоёр асуудал авч үзсэн. Ажлын хэсэг дээр манай гишүүд ч яриад байсан. Нийгмийн даатгалын шимтгэлийн 19 хувийг 10 хувь болгох, энэ бол татварын хууль тогтоомжийг ярьж байгаа үед яригдаж байсан. Нэгд хэзээ шийдэх вэ? Хоёрт нь нийгмийн даатгалын санд улсын төсвөөс өртэй байгаа улс 152 тэрбум төгрөгийн асуудал ярьсан. Тэгээд ажлын хэсэг дээр бүлэг зөвлөлүүдээр эргэж яриад, байнгын хороод дээр ярьж байгаад 2008 оны 1 дүгээр сарын 1-нээс хэрэгжүүлэхээр энэ асуудлаа 2008 оны төсвийн төслийг 10 дугаар сарын 1-нээс ярих үедээ ярья гэж тогтсон. Ерөнхий сайд харин сая хуулийн төсөл өргөн барьчихаад байгаа тухай хэлж байна. Ерөнхий сайд тодруулах зүйл байвал ингээд 2008 оны 1 дүгээр сарын 1-нээс гэж тохирсон зүйлээ хэлье.

Хоёрт нь З аж ахуйн нэгж байгаа. Нэгдүгээрт нь Цайрт минерал, хоёрт нь Бороо гоулд, гуравт нь Алтан дорнод. Тэр гурвыг энд базаад хийчихсэн юм. Улаанбаатар хотын агаарын бохирдлыг бууруулах дээр УИХ-аас шийдвэр гаргасан. Тэр нь дээр 5 тэрбум төгрөг байгаа. Энийг өсгөх асуудлыг нэлээн ярьсан. Тэгэхээр одоогийн байдлаар ерөөсөө багтаах чадвар нь хэд байна вэ гээд бодохоор энэ жилдээ үлдэж байгаа хугацаанд 5 тэрбум төгрөг гаргахад бас шингээх чадвар нь болох юм байна гэж байгаа. Түүнээс илүү болохоор чадахгүй ийм нөхцөлүүд үүсчихээд байгаа учраас бид нар тэр анх хийсэн 50 тэрбум төгрөг гээд байгаа тэрийг одоогийн энэ үлдсэн хугацаанд хийж чадахгүй юм билээ. Тэгэхээр ямар тодорхой зүйл байна вэ гэхээр зэрэг хоёр гурван зүйл хэлж байгаа. 

Нэгдүгээрт нь гэр хорооллын уурын зуухнуудыг шинэчлэх асуудлыг ярьж байгаа. Хоёрдугаарт нь гэр хорооллыг орон сууцжуулах дээр, дэд бүтэцтэй холбогдсон юман дээр байгаа. Ийм хоёр чиглэлээр энэ 5 тэрбум төгрөгийг урьдчилсан байдлаар хийхээр. Ингээд нийслэл дээр Барилга, хот байгуулалтын сайд дээр бичсэн байгаа. Нэг ийм зүйл байна.

Хоёрт нь төсвийн гадуурхи эх үүсвэр дээр Баяртсайхан сайд ярих байхаа. Орон сууцны асуудлыг үндсэн чиглэлд туссан байгаа.

Д.Лүндээжанцан: - За Н.Баяртсайхан сайд.

Н.Баяртсайхан: - Баярлалаа. Ямар аж ахуйтай хөрөнгө оруулалтын гэрээнд өөрчлөлт оруулах гэж байна вэ гэж. Тэгэхээр ер нь урьд нь байгуулагдсан хөрөнгө оруулалтын гэрээнүүдийг Сангийн яам нэг бүрчлэн авч хянаж үзэж байгаа.  Монгол Улсын үндэсний эрх ашигт төдийлөн нийцээгүй хөрөнгө оруулалтын гэрээнүүд нэлээн байна. Заримыг нь захаас нь эхлээд хүчингүй болгож байгаа. Заримд нь өөрчлөлт оруулж байгаа. Тухайлбал Бумбатын алтны орд дээр байгуулагдсан Канадын компанитай байгуулсан хөрөнгө оруулалтын гэрээг Сангийн сайд цуцалсан. Хоёрдугаарт Бороо гоулд компани Бороогийн орд газар дээр Канадын Сенчеро гоулд компанитай байгуулсан хөрөнгө оруулалтын гэрээнд саяхан өөрчлөлт оруулж өнөөдөр Монгол Улсад үйлчилж байгаа Татварын хуулийн орчинд оруулж ирсэн. Өөрөөр хэлбэл нөөцийн төлбөрийг 5 хувиар, аж ахуйн нэгж, байгууллагын орлогын албан татварыг ашгийн 25 хувиар төлөхөөр болж байгаа. 

Одоо бид Цайрт минералтай байгуулсан хөрөнгө оруулалтын гэрээн дээр ажиллаж байна. Тодорхой саналаа тавьсан. Одоохондоо бидэнд эргэж хариу өгөөгүй. Бид 8 дугаар сарын 15-ны дотор ярилцаж тохиролцъё. Ингэж тохиролцохгүй нөхцөлд бидний зүгээс энэ байгуулсан хөрөнгө оруулалтын гэрээгээ хүчингүй болгох нөхцөл байдал үүсэхээр байна шүү гэдгийг анхааруулаад байж байгаа. Түүнээс гадна өнгөрсөн жил Алтан дорнод монгол гэдэг компани 8 тонн орчим алтыг Монголбанкинд аваачиж хадгалуулаад. Энэний хадгалуулсан алтныхаа 85 хувьтай тэнцэх хэмжээний алтыг урьдчилгаа болгоод аваад явчихсан. Бид бүтээгдэхүүнээ борлуулаагүй, Монголбанктай гэрээ байгуулаад хадгалуулчихсан учраас татвар төлөхгүй гээд яваад байгаа. Тэгэхээр энэ алтнаас татвар авах юм бол 16.6 тэрбум төгрөгийг татвар авахаар байгаа юм. 

Тийм учраас бид бас Монголбанк, Алтан дорнод монгол компани гэсэн холбогдох гэрээ байгуулсан байгууллагуудад тодорхой шаардлага хүргүүлж энэ гэрээнийхээ нөхцөлийг эргэж хянаж авч үзэх, Монгол Улсын төсөвт татвар төлөх нь зүйтэй гэсэн шаардлагуудыг тавиад байгаа. Тэгэхээр энэ сая нэрлэсэн зөвхөн З аж ахуйн нэгж дээр л аваад үзэхэд холбогдох татварыг бүрэн гүйцэд дайчилж чадах юм бол Монгол Улсын төсөвт нийтдээ 34 орчим тэрбум төгрөгийн татвар орохоор байгаа учраас бид ийм байдлаар оруулж ирсэн юм.

Утаа бууруулах гэж энэ удаад Засгийн газар дээр Улаанбаатар хотын утааг бууруулах, агаарын бохирдлыг багасгах чиглэлээр ихээхэн ярилцаж хэлэлцээд улсын төсөвт холбогдох хөрөнгө мөнгийг тавьж оруулж ирсэн. Ингээд ажлын хэсэг УИХ-ын төсвийн тодотголын ажлын хэсэг ярилцаад 2.0 тэрбум орчим төгрөгөөр нэмэгдүүлсэн байгаа. Ингээд нийлбэр дүнгээрээ 5.0 тэрбум төгрөгийг үлдэж байгаа 3-4 сарын хугацаанд Улаанбаатар хотод агаарын бохирдлыг бууруулах чиглэлээр ашиглах юм. Энэ боломжийн томоохон эх үүсвэр, төсвийн хөрөнгө гэж бид нар ойлгож байгаа. 

Түүнээс гадна төсвийн гадуурхи ямар эх үүсвэр байна вэ гэдгийг би авч үзэх болно. Урьд нь УИХ дээр ярьж байсан Япон Улсын Засгийн газрын жижиг, дунд үйлдвэрлэлийг хөгжүүлэх төслийн 30 сая долларын 25 сая доллар нь жижиг, дунд үйлдвэрлэлийг дэмжих, хөгжүүлэх зориулалтаар, 5 сая ам.доллар нь агаарын бохирдол, байгаль орчныг хамгаалах, агаарын бохирдлыг багасгах чиглэлээр ашиглах ийм анхны болзол нөхцөлтэй юм. Тэгэхээр энэ 5 сая долларыг бид  нэмж ашиглах явдал бол төсвийн гадуур нэг эх үүсвэр гэж үзэж байгаа.

Орон сууцыг дэмжих талаар мэдээж УИХ-аас баталж өгсөн Засгийн газрын бонд гаргах ийм эрх байгаа. Бид энэ эрхээ ашиглаад одоогийн байдлаар 30.0 орчим тэрбум төгрөгийн бондыг гаргаж, орон сууц санхүүжилтийн корпорацид арилжааны банкуудаар дамжуулан зээл олгох эрхийг нь нээгээд байна. 40 мянган айлын орон сууцны төсөл хөтөлбөрт хамрагдаж байгаа барилгын компаниуд зээл авч барилгын үйл ажиллагаа явуулж байгаа юм билээ. Дээр нь орон сууцтай болох хүсэлтэй ард иргэд ч гэсэн арилжааны банкуудаар дамжуулж зээл авах ийм боломж бололцоо нээгдэнэ.

Түүнээс гадна тэгэхдээ манай дотоодын эх үүсвэр хангалтгүй байгаа учраас гадны санхүүгийн эх үүсвэрийг дайчлах ямар боломж бололцоо байна вэ гэдгийг бид авч үзэж байна. Өчигдөр Засгийн газрын хурал дээр энэ асуудлаар ярьсан. Удахгүй бид Үндэсний аюулгүй байдлын зөвлөлд энэ Засгийн газраас гаргаж байгаа шийдвэрийг танилцуулаад тэндээс зөвшөөрөл өгвөл УИХ-д холбогдох хууль тогтоомжийн төслийг өргөн барихаар бэлтгэж байгаа. Баярлалаа.

Д.Лүндээжанцан: - М.Энхболд Ерөнхий сайд.

М.Энхболд: - Л.Гантөмөр гишүүний асуулт дээр би товчхон нэмэлт өгье гэж бодож байна. Орон сууц хөтөлбөрийн хувьд Улаанбаатар хотод бид оны эхэнд ярьж байсан. 12 газарт шинэ хороолол барьж байгуулах тухай асуудлаар хэд хэдэн удаа хуралдаж 6 нь шинэ хороолол, 6 нь гэр хорооллыг орон сууц хороолол болгох өөрчлөлт хийх юмыг хотын удирдлагуудтай тохиролцож, газрын асуудлыг шийдвэрлэж үндсэндээ энэ ажил эхлээд явагдаж байгаа. Үндсэн чиглэлд заасан 9.3 мянган орон сууц гэдгийг энэ онд нь ямар ч гэсэн улсын хэмжээнд ашиглалтанд оруулах нөхцөл бололцоо бүрдэх байхаа гэж тооцож байгаа. Гадаад эх үүсвэр бол бас үндсэн чиглэлд заагдсан 200 саяас доошгүй доллартай тэнцэх хэмжээний орон сууцны эх үүсвэр гэдгийн талаар сая Н.Баяртсайхан сайд хэллээ.

Нийгмийн даатгалын шимтгэлийн хувьд УИХ-ын нэр бүхий гишүүд нийгмийн даатгалын шимтгэлийн 19 хувийг 10 хувь болгох хуулийн төсөл санаачилж санал авахаар Засгийн газарт ирүүлсэн. Нийгмийн хамгаалал, хөдөлмөрийн яаман дээр энэ хуульд нэмэлт, өөрчлөлт оруулах хуулийн төслийг боловсруулж байгаа. 9 дүгээр сараас эхлэн азийн хөгжлийн банкны тусламжтайгаар нэлээн өргөн хүрээтэй судалгаа хийж, ерөөсөө нийгмийн даатгалын тогтолцоог өөрчлөх асуудал яригдана. Тэгэхдээ бид энэ хувь хэмжээг өөрчлөх асуудал дээр тооцоо судалгаа хийж үзсэн. Гишүүдийн санаачилсан хуулийн төсөл дээр 19-ийг 10 болгохоор санал байгаа. Ер нь багасгах гэдгийг Засгийн газар дэмжиж байгаа. Тэгэхдээ тооцоо хийж үзэхэд 10 болгох боломж муу байгаа. Дараа дараагийн эх үүсвэрүүдийн хувьд. Тэгээд Засгийн газар дээр 5 хувиар бууруулж 14 хувь болгох хуулийн төслийг боловсруулаад Нийгмийн даатгалын хуульд нэмэлт, өөрчлөлт оруулах хуулийн төслийг УИХ-д өргөн барьсан байгаа.

Д.Лүндээжанцан: - С.Оюун гишүүн асуултаа асууя.

С.Оюун: - Н.Баяртсайхан сайдаас асууя. Байнгын хорооны дүгнэлт дээр байна л даа. Одоо ингээд төсвийн тодотгол хийсний дараа дотоодын нийт бүтээгдэхүүнд эзлэх төсвийн нийт орлого 49.3 хувь буюу бараг 50 хувь болж байгаа юм байна. Зарлага нь 53.5 хувь болж байгаа юм байна. Дотоодын нийт бүтээгдэхүүнд эзлэх энэ төсвийн хувь нь өөрөө тухайн оронд татварын ачаалал хэр байна. Төр нь хэр данхайж байгааг үзүүлдэг үзүүлэлт л дээ. Та сайн мэдэж байгаа байх. Энэ үзүүлэлтийг хараад байхад сүүлийн 10 гаруй жил байнга өсөлттэй харагдаад байна. Ардчилсан холбоо засгийн эрхэнд байхад Энхсайхан сайдын үед энэ үзүүлэлт 18-19 хувь байж байгаад энэ үзүүлэлт, дараа нь сүүл рүүгээ 20 хувь болоод 2000-2004 оны хооронд 36-40 хувь болоод одоо өссөөр байгаад 50 хувь руу хүрч байгаа юм байна. Тэгэхдээ татварын ачаалал чинь 2007 оноос буурсан. Татварын өөрчлөлтийг хийе гээд. Тэгэхээр ингээд өсөөд байна гэдэг нь ямар учир шалтгаантай юм бэ? Мэдээж гэнэтийн ашгийн татвар ашигт малтмалын салбарт өндөр татвар тавьж байгаа. Эрдэнэтээс орж ирж байгаа орлогоос ингэж дотоодын нийт бүтээгдэхүүндээ төсвийн орлого эзэлж байгаа хувь нь бараг 50 хувь болж байгаа байх гэж би таамаглаад байна. Энэ зөв үү? 

Нэгдүгээрт энэ хэр их бодитой үзүүлэлт вэ? Хэрэв бодитой бол хэр их зохистой үзүүлэлт вэ? гэж асуумаар байна. Ижил төстэй хөгжлийн түвшинд явж байгаа бусад орнуудтай харьцуулахад энэ ямаршуу байна вэ? Бидний хэдэн жилийн өмнө уншиж судлаад татварын ачаалал өндөр байна гэж ярьж байх үедээ судалж байсан зүйлүүд дээр харж байхад орлого багатай орнуудынх болохоор хөгжиж байгаа орнуудынх 20, 25, зарим тохиолдолд 15, 18 гээд. Хөгжсөн баян орнуудынх нь 35-40 хувь байдаг юм билээ. 50 хувь хүртлээ данхайсан ийм төсөвтэй орнууд хэр их байна вэ? Энэ юунаас болж байна вэ? энэн дээр нэг тайлбар өгөөч. 

Тэгээд энэ төсвийн орлогын хэдэн хувийг Эрдэнэт дангаараа эзэлж байна вэ? Гэнэтийн ашгийн татвартайгаа хамт. Монголыг хөгжүүлэх сантай хамт. Тэрнээс энэ тайлан гарч ирэх байх гэж бодоод байна. Дахиж хэлэхэд дотоодын нийт бүтээгдэхүүнд эзэлж байгаа төсвийн орлого, зарлага энэ үзүүлэлт хэр их бодитой байна вэ? Өөрөөр хэлбэл тэр сүүдрийн эдийн засаг ороогүй болоод ингэж их өндөр гараад байна уу? Бодитой бол хэр зохистой байна вэ? төр л данхайж байгаа гэдэг ийм дүр зураг энгийн тоогоор харагдах гээд байна. Татварын ачаалал нь буураад байдаг.

Д.Лүндээжанцан: - За Н.Баяртсайхан сайд хариулъя.

Н.Баяртсайхан: - Баярлалаа. С.Оюун гишүүний ярьж байгаа төсвийн орлого, зарлага, дотоодын нийт бүтээгдэхүүнд эзлэх хувийн жин нь 50 орчим хувьд хүрсэн, 50 орчим хувиас хэтэрсэн гэж ярьж байгаа. Энэ байдал үнэхээр ийм байна. Энэ үзүүлэлт цаанаа юуг харуулж байна вэ гэхээр эдийн засагт оролцох төрийн оролцооны хувь хэмжээ Монгол оронд жилээс жилд нэмэгдэж өсөж байгааг харуулах ийм үзүүлэлт гэж хэлж болохоор байгаа юм. Өөрөөр хэлбэл дотоодын нийт бүтээгдэхүүний өсөлтөөс төсвийн нийт орлого, төсвийн нийт зарлагын өсөлтийн хувь хэмжээ түрүүлж яваа учраас ингэж дотоодын нийт бүтээгдэхүүнд эзлэх хувь хэмжээ жилээс жилд өсч байна.

Ер нь манай төсвийн нийт орлого, зарлага асар их хурдацтай өсч байгаа. Би энэ төсвийн тодотголыг хэлэлцүүлэхээр орж ирэхдээ та бүхэнд ярьж байсан. 2005 оны төсвийн орлого 800 орчим тэрбум төгрөгтэй тэнцэж байжээ. 835 тэрбум төгрөг төлөвлөгөөгөөр. Өнөөдөр бидний хэлэлцэж байгаа төсвийн тодотголоор төсвийн орлого 1 триллион 687 тэрбум төгрөг болж байгаа. Өөрөөр хэлбэл 2 жилийн дотор Монгол Улсын төсвийн орлого, үүнийг дагаад зарлага 2 дахин өсчихлөө. Энэ бол эдийн засагт гарч ирж байгаа маш их хүчтэй ийм байдлыг харуулж байна. Манайхтай ижил түвшинд байгаа улс орнуудтай харьцуулбал манай дотоодын нийт бүтээгдэхүүнд эзлэх төсвийн орлого, зарлагын хэмжээ өндөр байгаа. Гэхдээ нийгмийн баримжаатай бодлого явуулдаг гэж ярьдаг европын зарим улс орнуудын төсвийн харьцааг аваад үзэхэд манайхтай адилхан ийм дүр зураг гарч ирж байна. Өөрөөр хэлбэл дотоодын нийт бүтээгдэхүүнийхээ 60 орчим хувийг төсвөөрөө дамжуулж хуваарилалт хийдэг ийм улс орнууд бас байгаа гэдгийг хэлэх нь зүйтэй байх.  

Нэг зүйлийг энд зориуд онцолж тэмдэглэж хэлэх хэрэгтэй. Тэр юу вэ гэхээр бид дотоодын нийт бүтээгдэхүүнийхээ хэмжээг яг үнэн зөв бодитойгоор тооцож тодорхойлж чадахгүй байгаа. Манай далд эдийн засгийн эзлэх хувь хэмжээ өндөр байна. Үндэсний статистикийн газрын гаргаж байгаа тооцоогоор дотоодын нийт бүтээгдэхүүний 20 орчим хувьтай тэнцэх хэмжээний далд эдийн засаг байна гэсэн албан ёсны статистик байдаг. Олон улсын судлаачид хүрч ирээд энэ бол 20 хувиар тогтохгүй ээ. Танайд бол дотоодын нийт бүтээгдэхүүний 40 орчим хувьтай тэнцэх хэмжээний ийм албан ёсны бус буюу сүүдрийн эдийн засаг байна шүү гэсэн ийм зүйлийг ярьж байгаа. Тийм учраас бид Үндэсний статистикийнхаа тогтолцоо тооцоогоо боловсронгуй болгох чиглэлээр олон улсын байгууллагуудад хандаж хамтарч ажиллах санал тавьж ийм үйл ажиллагаа эхэлж байна. Тухайлбал Олон улсын валютын сангийн статистикийн газартай Монгол Улс хамтарч ажиллаж байгаа. Азийн хөгжлийн банкны статистикийн газартай хамтарч ажиллаж үндэсний статистикийнхаа тогтолцоог боловсронгуй болгох ийм ажлыг хийж байна.

Ингээд саяхан Үндэсний статистикийн газрын дарга, Сангийн сайдын хамтарсан тушаалаар дотоодын нийт бүтээгдэхүүнийг тооцох аргачлалаа бид нар шинэчилж гаргасан. Энэ шинэчилсэн аргачлалын дагуу дотоодын нийт бүтээгдэхүүнийг дахин тооцох ажил өнөөдөр ид явагдаж байна. Тэгээд та бүхэнд хэлэхэд хачирхалтай ч байж магадгүй. Ер нь шинэ аргачлал, энэ бол хуучин аргачлалаар бид 3.4 триллион төгрөгийн дотоодын нийт бүтээгдэхүүн үйлдвэрлэдэг гэсэн ийм байдлаар бид та бүхэнд оруулж ирээд байгаа юм. Шинэ аргачлалаар бид тооцож үзэхэд бараг триллион орчим төгрөгөөр нэмэгдэх ийм нөхцөл байдал байна гэсэн урьдчилсан тооцоогоо надад танилцуулсан. Энэ юуг харуулж байна вэ гэхээр нэгдүгээрт аргачлалын зөрөө ялгаа их байна. Нөгөө талаар бид нийт эдийн засагтаа бий болж байгаа нэмүү өртөг, бүтээгдэхүүнээ зохих ёсоор бүрэн гүйцэд тооцож чадахгүй байгааг харуулж байгаа юм.

Д.Лүндээжанцан: - С.Оюун гишүүн тодруулъя.

С.Оюун: - Н.Баяртсайхан сайдаа миний асуугаад тодруулах гээд байгаа нэг зүйл бол 2007 оны төсвийн орлогын хэдэн хувийг Эрдэнэт эзэлж байна вэ? Яагаад вэ гэхээр татварын ачаалал буугаад байгаа хэрнээ төсвийн орлого нэмэгдээд байгаа юм шиг харагдаад байна шүү дээ. Одоо энэ харьцаа хувь нь. Тэгэхээр Эрдэнэтээс, ашигт малтмалаас болоод нэмэгдээд байгаа байлгүй дээ тийм үү. Тэгэхээр энэ 2007 оны төсвийн орлогын хэдэн хувийг Эрдэнэт эзэлж байна вэ? Хэдийгээр татварын ачаалал буурч байгаа ч гэсэн төсвийн орлого нь дотоодынхоо нийт бүтээгдэхүүнд нэмэгдээд байгаа нь үүнтэй холбоотой юу? Гэнэтийн ашгийн татвар, Эрдэнэт, ашигт малтмалтай холбоотой юу? Тэгээд Эрдэнэтийн ганц тоог хэлж өгөөч. Гэнэтийн ашгийн татвартайгаа хамт шүү.

Н.Баяртсайхан: - Баярлалаа. Эрдэнэтээс гэнэтийн ашгийн татвартайгаа нийлээд 400 орчим тэрбум төгрөгийн татвар орж ирж байгаа. Аж ахуйн нэгж, байгууллагын орлогын албан татвараас болоод зарим бүтээгдэхүүний үнийн өсөлтийн албан татвараар хамтдаа. Эндээс юу харагдаж байна вэ гэхээр 1.6 триллион төгрөгийн  татварын орлого байна. Үүний 400 орчим тэрбум төгрөг гэж тооцоход энэ бол 35-36 хувьтай тэнцэх хэмжээний ийм орлого орж ирж байгаа юм. 

Д.Лүндээжанцан: - Р.Нямсүрэн гишүүн асуултаа асууя.

Р.Нямсүрэн: - Баярлалаа. Төсвийн тухай хуульд өөрчлөлт, нэмэлт оруулж байгаа юун дээр ажлын хэсэг харин сайн ажилласан юм байна гэж ойлголоо. Орлогыг дайчилж ихээхэн хэмжээгээр нэмэгдүүлэх. Зарлага талд хөрөнгө оруулалтыг өнөөдрийн амин чухал асуудал болж байгаа нийгмийн бодлого, боловсрол, соёл шинжлэх ухаан, эрүүл мэнд, хөдөө аж ахуйн салбарт хөрөнгө оруулалтыг үлэмжхэн хэмжээгээр нэмэгдүүлсэн явдал тун сайн хэрэг гэж ойлгож байна. 

Ингээд хоёр жижиг асуулт байна. Нэг дэх асуулт 9-д байгаа ерөнхий боловсролын сургууль, төрийн өмчийн их дээд сургуулийн суралцагчдад англи хэлний боловсролд зориулж 1.76 тэрбум төгрөг тавьсан юм байна. Энэ хэдэн сургуульд, тухайлбал ерөнхий боловсролын, хаанахын сургуулиудад өгөх юм бэ? Ер нь амсуурга төдий амьтны үрсийг алагчилсан маягтай ийм хөрөнгө оруулалт ач холбогдол багатай л даа. Энхболд гишүүн гарын үсэг зуруулаад явж байхдаа аймгийн төвийн сургуулиудад тавих юм байгаа юм гэсэн юм ярьж байсныг би санаж байна. Хэрэв тийм бол нэг их сайн зүйл биш. 1.76 тэрбум төгрөг улсын хэмжээний бүх сургууль, тэгээд төрийн өмчийн бүх их дээд сургуульд энэ сургалтыг сайжруулахад хүрэлцэх хөрөнгө мөн үү, биш үү. Би энд эргэлзэж байна. Энд тайлбар өгөөчээ гэсэн нэгдүгээр асуулт.

Хоёр дахь асуулт нь 7-д байгаа боловсролын тухай хуулийн дагуу хөдөө ажилладаг багш нарт 5 жилээс дээш жил ажиллах тутамд нь 6 сарын цалин өгнө гэдэг хууль гарчихсан. Энэ хуулийн талаар бас ямар нэгэн сонин тайлбар хөдөө орон нутагт хүрсэн бололтой юм шиг байгаа юм. Нэлээн маргаан мэтгэлцээнтэй. Би ч авна, би ч авахгүй, чамд ч өгнө, чамд ч өгөхгүй гэсэн яриатай байгаа. Энийг хэдэн оноос яаж өгөхөөр тооцоод энэ 8.2 тэрбум төгрөг тавиад байгаа юм бол оо. Энэ талаар хөдөө орон нутагт яригдаад байгаа ойлгоцыг ажлын хэсгийнхэн, Сангийн яамныхан сонссон болов уу, үгүй болов уу. Нэг юм яригдаад байх шиг байсан шүү. Энэн дээр хариулт өгөөч. За баярлалаа.

Д.Лүндээжанцан: - За ингээд Т.Очирхүү гишүүн ажлын хэсгийн ахлагч хариулъя. Ингээд асуулт дуусаж байна. 

Т.Очирхүү: - Манай ажлын хэсгийн гишүүдээс Н.Батбаяр, З.Энхболд хоёр нэмээрэй. Англи хэлийг Төсвийн байнгын хороон дээр энэ асуудлаар нэлээн ярьсан. Ажлын хэсэг дээр бас ярьсан. 4 тэрбум төгрөг бол тоног төхөөрөмжид зориулсан. 1 тэрбум төгрөг 760 саяыг бол цалин хөлс гээд урсгал зардлын шинжтэй юман дээр бичсэн байж байгаа. Тэгэхээр энийг Боловсролын сайдын багцад хийнэ. Боловсролын сайд ерөнхий боловсролын сургуулиудад ер нь гол нь явъя гэсэн нэгд. 

Хоёрдугаарт нь, Төсвийн байнгын хороон дээр яригдсан юм ерөнхий боловсролын сургуулиудад нэгд. Хоёрт нь төрийн өмчийн их дээд сургуулиудад, тэгэхдээ эхлээд багш бэлтгэдэг тэр чиглэлийн сургуулиудад эхлээд багшаа бэлтгэж авах чиглэлээ нэлээн сайн барья гэж Ө.Энхтүвшин сайд Төсвийн байнгын хороон дээр ярьж байна лээ. Тэгэхээр ингэж дэс дараатай явах байхаа. Яг тооны хувьд Энхболд гишүүн ярина биз дээ. Ингэж тусч орж ирсэн. Хөдөөгийн ерөнхий боловсролын сургуулиуд гадуурхагдахгүйгээр очих байхаа. 8.5 тэрбум төгрөгийн юмыг Нийгмийн бодлогын байнгын хороон дээр нэлээн ярьсан юм билээ. Уул нь Нийгмийн бодлогын байнгын хорооны дарга Т.Ганди энүүгээр тайлбар өгвөл их зүгээр байгаа юм. Энийг тусгасан. Тэгэхдээ юу байна вэ гэхээр өнөөдөр хуулин дотор 5 жил хөдөө ажилласан багшид 6 сарын цалинтай тэнцэх 1 удаагийн тэтгэмжийг өгөхөөр хууль гарсан, Боловсролын тухай хуулийн шинэчлэл дээр 2006 онд шийдсэн. Энэн дээрээс маргаан үүсээд Дээд шүүх тайлбарлаад Дээд шүүх бол тухайн хуулийг гарсан өдрөөс гэсэн тайлбар хийсэн учраас багш нар ерөөсөө л хууль гарсан өдрөөсөө 5 жилээр тооцож авах юм байна гэсэн ойлголттой байгаа учраас 8.2 тэрбум төгрөгийг төсвийн тодотгол дээр энэ зориулалтаар тусгая гэж орж ирсэн. Нэлээн маргаан үүсээд байгаа. Гэхдээ яг өнөөдрийн хууль, хуулийн Дээд шүүхийн тайлбараа баривал энэ яах ч аргагүй энэн дээр тусгаж байгаа. Ийм зүйл байна. Гуравдугаар хэлэлцүүлгийн өмнө зарим нэг зүйлүүдийг тодруулах байх. Тодорлоо ч гэсэн нэгд багш нарт бол энэ ойлголтыг хүргэсэн учраас энэн дээр нэг их өөрчлөлт гарахгүй байх гэсэн бодолтой байна Нямсүрэн гишүүн ээ.

Д.Лүндээжанцан: - З.Энхболд гишүүн…
З.Энхболд: - Р.Нямсүрэн гишүүн ээ, би таны саналыг Төсвийн байнгын хороон дээр бас ярьсан. Хэдийгээр аймгийн төв биш боловч олон хүнтэй Зүүнхараа, Хархорин, Хөтөл гээд одоо сумын статустай, тэгсэн мөртлөө шилэн кабельд холбогдсон сумдуудыг хамруулах нь зүйтэй гэж үзэж байгаа. Яг одоогийн бичсэн төслөөр 117 сургууль байгаа. Аймгийн төв, нийслэлийн. Тэрэнтэй адилтгаж болохоор аймгийн төвтэй адилтгаж болохоор өндөр хурдны интернетэд холбогдсон сургууль болгон холбогдоод явах бүрэн бололцоотой. Сургуулиудад очих хөрөнгө оруулалтаа авчих юм бол сургалтын 50 хувь нь алсын зайнаас явах учраас төвөг байхгүй гэж бодож байна. Нарийн менежментийг Боловсролын яам хийнэ.

Д.Лүндээжанцан: - За ингээд гишүүд Байнгын хорооны санал, дүгнэлттэй холбогдуулан асуулт асууж дууслаа. Одоо Төсвийн байнгын хорооноос нэгтгэн гаргасан зарчмын зөрөөтэй саналаар санал хураалт явуулъя. Санал тус бүрээр санал хураалт явуулна. Нэгдсэн хуралдаанаар хоёр дахь хэлэлцүүлэг явуулах үед Байнгын хороо, нам, эвслийн бүлэг, гишүүд гаргасан саналаа тайлбарлан үг хэлж болно гэж заасан. Зөвхөн өөрсдийнхөө гаргасан санал дээр үг хэлнэ. Олонхи цөөнх болохгүй. 

За ингээд Төсвийн байнгын хорооны дэмжсэн саналуудаар санал хураая.  Гишүүд орж ирээрэй. Шууд санал хураалт явуулъя. Тэрийг зохицуулчихаж болох байлгүй дээ. Гуравдугаар хэлэлцүүлэг дээр. Орхигдоогүй байх аа. Аль яамны сайдын багц дээр. Ө.Энхтүвшин сайд. Ингээд хүн болгон юмаа харсан байх. Ганц нэг юм нааш цаашаа техникийн алдаа гарсныг үгүйсгэх арга байхгүй. Хэрэв тэгсэн бол тодруулчих хэрэгтэй. За Ө.Энхтүвшин сайд. Гишүүд орж ирээрэй. Суудалдаа сууцгаая. Санал хураалт явъя. Юу хаягдчихаад байгаа юм бэ.

Ө.Энхтүвшин: - Сангийн яам манай хоёрын юун дээр тохирсон Хэнтий аймгийн Өмнөдэлгэр сургуулийн спорт заалны өргөтгөлийн юман дээр орхигдсон юм шиг байна. 60 сая төгрөг нь. Тэр бол тохирчихсон юм байгаа юм. Энэ дээр хаягдсан юм шиг байна.

Д.Лүндээжанцан: - Ингээд Төсвийн байнгын хорооны дэмжсэн саналуудаар санал хураая. 

Нэг. Төсвийн орлогын талаар:

1. Эрдэнэт үйлдвэрээс авах Аж ахуйн нэгжийн орлогын албан татварыг 36.0 тэрбум төгрөгөөр, Ашигт малтмалын нөөц ашигласны төлбөрийг 14.0 тэрбум төгрөгөөр, нийт 50.0 тэрбум төгрөгөөр төсвийн орлогыг нэмэгдүүлэх.  Санал гаргасан: УИХ-ын гишүүн Н.Батбаяр, Г.Занданшатар, Т.Очирхүү, Л.Пүрэвдорж.Төсвийн байнгын хороо, Эдийн засгийн байнгын хороо дэмжсэн санал байна. Энэ саналыг дэмжье гэсэн томъёоллоор санал хураалт явуулъя.

Санал хураалтад 50 гишүүн оролцож, зөвшөөрсөн 44, татгалзсан 6, 88.0 хувийн саналаар уг санал дэмжигдэж байна. 

2. Төрийн албан хаагчдын цалин, хөдөлмөрийн хөлсний доод хэмжээг нэмэгдүүлэн тогтоохтой холбогдуулан хувь хүний орлогын албан татварын 2.7 тэрбум төгрөгөөр төсвийн орлогыг нэмэгдүүлэх гэсэн санал байна. Төсвийн байнгын хороо, Эдийн засгийн байнгын хороо дэмжсэн санал байна. Хувь хүний орлогын албан татварын хэмжээг 2.7 тэрбум төгрөгөөр төсвийн орлогыг нэмэгдүүлна гэсэн, энэ саналын томъёолол нь жаахан бас найруулах ёстой юм байна шүү. Энэ саналыг дэмжье гэсэн томъёоллоор санал хураалт явуулж байна.

 Санал хураалтад 47 гишүүн оролцож, зөвшөөрсөн 44, татгалзсан 3, 93.6 хувийн саналаар уг санал дэмжигдлээ.

 
3. Зарим аж ахуйн нэгжүүдтэй байгуулсан гэрээг өөрчлөх замаар Аж ахуйн нэгжийн орлогын албан татвараар 10.0 тэрбум, Зарим бүтээгдэхүүний үнийн өсөлтийн албан татвараар 7.7 тэрбум төгрөг, Ашигт малтмалын нөөцийн төлбөрийн 9.5 тэрбум төгрөг, хүү, торгуулийн 5.4 тэрбум төгрөг, нийт 32.6 тэрбум төгрөгөөр төсвийн орлогыг нэмэгдүүлэх гэсэн томъёоллоор санал хураалт явуулъя. Төсвийн байнгын хороо, Эдийн засгийн байнгын хороо дэмжсэн санал байна. 

 Санал хураалтад 49 гишүүн оролцож, зөвшөөрсөн 44, татгалзсан 5, 89.8 хувийн саналаар уг Төсвийн орлогын нэмэгдүүлэх саналууд дэмжигдлээ.

Одоо төсвийн зарлагын талаар.

 
Хоёр. Төсвийн зарлагын талаар:

 
1. Иргэний цахим паспорт хэвлэж иргэдэд тараах арга хэмжээнд зарцуулахаар төсвийн тодотголын төсөлд тусгагдсан 24 тэрбум төгрөгийг хасаж, хөрөнгө оруулалтын арга хэмжээнд шилжүүлэн зарцуулах гэсэн санал байна. Дээрх гишүүд санал болгосон. Төсвийн байнгын хороо, Эдийн засгийн байнгын хороо дэмжсэн санал байна. Уг саналыг дэмжье гэсэн томъёоллоор санал хураалт явуулъя.

 Санал хураалтад 50 гишүүн оролцож, зөвшөөрсөн 46, татгалзсан 4, 92.0 хувийн саналаар уг санал дэмжигдлээ.

 
2. Төрийн албан хаагчдын дундаж цалинг 2007 оны 10 дугаар сарын 1-ний өдрөөс 250 мянган төгрөгт хүргэх, үүнд зориулах 18.0 тэрбум төгрөгийн цалингийн санг Нийгмийн хамгаалал, хөдөлмөрийн сайдын багцад тусгах, цалинг нэмэгдүүлэх арга хэмжээтэй уялдуулан цалингийн сүлжээг шинэчлэх. Дээрх гишүүдийн гаргасан санал байна. Төсвийн байнгын хороо, Эдийн засгийн байнгын хороо дэмжсэн санал байна. Уг саналыг дэмжье гэсэн томъёоллоор санал хураалт явуулъя.

 Санал хураалтад 50 гишүүн оролцож, зөвшөөрсөн 47, татгалзсан 3, 94.0 хувийн саналаар уг санал дэмжигдэж байна.

 
3. Хөдөлмөрийн хөлсний доод хэмжээг 2007 оны 10 дугаар сарын 01-ний өдрөөс 90 мянган төгрөгт хүргэх арга хэмжээнд 5 тэрбум төгрөг нэмэгдүүлэн тусгах гэсэн санал байна. Дээрх гишүүд гаргасан санал. Төсвийн байнгын хороо, Эдийн засгийн байнгын хороо дэмжсэн санал байна. Уг саналыг дэмжье гэсэн томъёоллоор санал хураалт явуулъя.

 Санал хураалтад 50 гишүүн оролцож, зөвшөөрсөн 47, татгалзсан 3, 94.0 хувийн саналаар уг санал дэмжигдэж байна.

 
4. Төсөвт байгууллагуудын 2006 оны нэмэлт орлого, хэмнэсэн зардлаас 2007 онд буцаан олгосон 7 тэрбум төгрөгийг төсөвт тусгах гэсэн санал байна. 2  байнгын хороо дэмжсэн санал байна. Уг саналыг дэмжье гэсэн томъёоллоор санал хураалт явуулъя.

 
Санал хураалтад 51 гишүүн оролцож, зөвшөөрсөн 47, татгалзсан 4, 92.2 хувийн саналаар уг санал дэмжигдлээ. 

 
5. Хөдөлмөр эрхлэлтийг дэмжих сангийн 2006 оны үлдэгдэл болох 2.2 тэрбум төгрөгийг 2007 онд зарцуулах эрх олгож, энэ хэмжээгээр төсвийн зарлагыг нэмэгдүүлэх гэсэн санал байна. Төсвийн байнгын хороо, Эдийн засгийн байнгын хороо дэмжсэн санал байна. Дэмжье гэсэн томъёоллоор санал хураалт явуулъя.

 Санал хураалтад 51 гишүүн оролцож, зөвшөөрсөн 50, татгалзсан 1, 98.0 хувийн саналаар уг санал дэмжигдлээ.

 
6. Жижиг, дунд үйлдвэрлэлийг дэмжих зорилгоор Хөдөлмөр эрхлэлтийг дэмжих санд 1.3 тэрбум төгрөг нэмж тусгах гэсэн санал байна. Төсвийн байнгын хороо дэмжсэн санал. Сүхбаатар гишүүний санал байна. Дэмжье гэсэн томъёоллоор санал хураалт явуулъя.

 Санал хураалтад 50 гишүүн оролцож, зөвшөөрсөн 49, татгалзсан 1, 98.0 хувийн саналаар уг санал дэмжигдэж байна.

 
7. Боловсролын тухай хуулийн дагуу хөдөө ажилладаг багш нарт 5 жил тутам 6 сарын цалинтай тэнцэх тэтгэмж олгоход 8.2 тэрбум төгрөг нэмж тусгах гэсэн дээрх гишүүдийн гаргасан санал байна. Төсвийн байнгын хороо, Эдийн засгийн байнгын хороо дэмжсэн санал байна. Дэмжье гэсэн томъёоллоор санал хураалт явуулъя.

Санал хураалтад 50 гишүүн оролцож, зөвшөөрсөн 49, татгалзсан 1, 98.0 хувийн саналаар уг санал дэмжигдэж байна. 

 
8. Багш, эмч нарыг тэтгэвэрт гарахад нь олгох нэг удаагийн мөнгөн тэтгэмжийн дутуу болох 700 сая төгрөгийг төсвийн зарлагад нэмэгдүүлэн тусгах гэсэн манай түрүүчийн нэр дурдсан Н.Батбаяр, Т.Очирхүү, Г.Занданшатар, Л.Пүрэвдорж нарын гаргасан санал байна. Төсвийн байнгын хороо, Эдийн засгийн байнгын хороо дэмжсэн санал байна. Уг саналыг дэмжье гэсэн томъёоллоор санал хураалт явуулъя.

 
Санал хураалтад 50 гишүүн оролцож, зөвшөөрсөн 46, татгалзсан 4, 92.0 хувийн саналаар уг санал дэмжигдэж байна.

 
9. Ерөнхий боловсролын сургууль, төрийн өмчийн их, дээд сургуулийн сурагчдад Бүх нийтийн англи хэлний сургалт зохион байгуулах арга хэмжээнд зориулж 1 тэрбум 760 сая төгрөгөөр урсгал зардал нэмэгдүүлэн тусгах гэсэн дээрх гишүүдийн гаргасан санал байна.  Төсвийн байнгын хороо, Эдийн засгийн байнгын хороо дэмжсэн санал байна. Цөөнх Улсын Их Хурлын гишүүн Гүндалай байна. Гүндалай үг хэлэх юм уу, үгүй юу. Шууд саналаа хураачих уу.


Л.Гүндалай: - Товчхон хэлчихье.

Д.Лүндээжанцан: - Энэ байна шүү дээ, яг дэгэн дотор болохоор санал гаргасан гишүүн гаргасан саналаа тайлбарлаж үг хэлж болно гэж заасан байгаа юм. За Гүндалай гишүүн. 


Л.Гүндалай: - Баярлалаа. Уг нь ерөнхий боловсролын сургууль гэж санал нь анх орж ирсэн юм. Тэгээд 1.7 тэрбум төгрөг бол нэг их мөнгө биш. Энийг их, дээд сургуулийн гээд хуваахаар яг яаж хуваагдах нь мэдэгдэхгүй, тэгээд энэ мөнгө нь хэтэрхий багасаад байгаа юм. Ер нь их дээд сургуулийн сурагч нар арай илүү боломжтой шүү дээ. Бараг насанд хүрсэн хүмүүс. Тэгээд дээр нь нэмээд их, дээд сургуулиуд дээр дандаа компьютерийн кабинетууд байдаг. Улаанбаатар, төв суурин газруудад байдаг гэдэг утгаараа оюутнуудад англи хэл сурахад илүү дөхөмтэй. Тэгээд харин хөдөө орон нутагт байгаа ч юм уу, бага насны ерөнхий боловсролын сургуулийн сурагчид бол энэн дээр илүү техник, тоног төхөөрөмж, мэдлэг мэдээллийн дутагдалтай шүү дээ. Энэ мөнгийг нь тэнд нь нэгмөсөн хуваарилж өгье гэж би яриад байсан юм л даа. Төрийн өмчийн их дээд сургуулийн сурагчдад, оюутнуудад гэдгийг хасмаар байгаа юм. Их дээд сургуулиуд гэдгийг нь аваад зөвхөн ерөнхий боловсролын сургуулийн сурагчдад гээд оруулчихмаар. Тэр нь мөнгө нь арай гайгүй, үнэхээр англи хэлний сургалтыг бяцхан хэмжээгээр зохион байгуулах боломжтой юм болов уу гэж бодсон юм. Энийг яаж санал хураах ёстой юм. Унагаагаад хураадаг юм уу? 

Д.Лүндээжанцан: - Сумдуудаас төрийн өмчийн их дээд сургуульд оюутнууд ирнэ. Тэрийг ч гэсэн хүртээх гэж ийм санал гаргасан юм болов уу гэж би ойлгож байна. Ингээд санал хураалт явуулъя даа. 

 
Дээр уншсан байгаа. Ерөнхий боловсролын сургууль, төрийн өмчийн их, дээд сургуулийн сурагчдад Бүх нийтийн англи хэлний сургалт зохион байгуулах арга хэмжээнд зориулж 1 тэрбум 760 сая төгрөгөөр урсгал зардал нэмэгдүүлэн тусгах гэсэн томъёоллоор санал хураалт явуулж байна. Хоёр байнгын хороо дэмжсэн санал байна.

 
Санал хураалтад 50 гишүүн оролцож, зөвшөөрсөн 43, татгалзсан 7, 86.0 хувийн саналаар уг санал дэмжигдэж байна.

 
10. Хүнсний аюулгүй байдлыг хангах, үр тарианы үйлдвэрлэлийг дэмжих зорилгоор Тариаланг дэмжих санд буудай нөөцлөх зориулалтаар 6 тэрбум төгрөг нэмэгдүүлэн тусгах гэсэн санал байна. Төсвийн байнгын хороо, Эдийн засгийн байнгын хороо дэмжсэн санал байна. Уг саналын томъёоллоор санал хураалт явуулъя. Л.Гүндалай гишүүн цөөнх болсон байна. Л.Гүндалай гишүүн үг хэлэх үү. За Л.Гүндалай. 


Л.Гүндалай: - Тэгэхээр ингээд байгаа юм. Хүнсний аюулгүй байдлыг хангах, үр тарианы үйлдвэрлэлийг дэмжихээр буудай нөөцөлсөн 6 тэрбум төгрөг гээд байгаа юм. Тэгэхээр буудай нөөцөлнө гэдэг чинь нэг ёсондоо үйлдвэрлэсэн буудайг нэг газар худалдаж аваад тавих юм уу яах юм, нэг ийм л дүр зураг харагдаад байгаа юм. Тэгэхээр энэ үр дүнгээ өгөхгүй юм. Харин хүнсний аюулгүй байдлаа хангахын тулд нэг сайн лаборатори байгуулах. Эсвэл үр тарианыхаа үйлдвэрлэлийг дэмжихийн тулд тариаланчид даа зээллэг олгох ч юм уу эсвэл усжуулсан тариалангийн газруудыг бий болгох гэсэн ийм зүйлд л энэ мөнгийг зарцуулмаар байгаа юм. Нөөцлөх гэдэг үг аягүй сонин сонсогдоод байгаа юм. Үр тарианы үйлдвэрлэлийг дэмжих, буудай нөөцлөх гэж. Тэгээд тэрийг буудайгаа нөөцлөөд яах юм бэ? Тэрийг чинь ямар нэгэн байдлаар зарцуулах ёстой шүү дээ. Нөөцлөхийн тулд яахаараа бид 6 тэрбум төгрөг зарцуулдаг юм бэ гэж би гайхаад байгаа юм. Энийг болиулаад би уул нь ийм санал гаргаж байсан юм. 

Энэ 6 тэрбум төгрөгийг Улаанбаатар хотын утааны асуудалд зориулж болохгүй юм уу гэж. 6 тэрбум төгрөг ч гэсэн Улаанбаатар хот чинь удахгүй өвөл болно. Тэгээд олон мянган хүн сая хүн энэ утаандаа нэрвэгдэж эхэлнэ шүү дээ 6 сар. Тэгээд энэ утааг багасгах чиглэлд энэ мөнгөөр нь ард түмэндээ шахмал түлшийг нь худалдаж авч өгөхөд хөнгөлөлт үзүүлдэг юм уу шахмал түлшний үйлдвэр байгуулахад зарим хэсгийг нь ашигладаг юм уу нэг ийм зүйл хийгээсэй гэж бодоод байна. Тэрнээс биш буудай нөөцлөх асуудал үр дүнгүй, ач холбогдолгүй санагдаад. Санал гаргасан гишүүд уучлаарай. Би бол 6 тэрбум төгрөгийг тийм чиглэлд явуулчихвал арай зүгээр гэж бодсон юм. Тийм учраас цөөнх болж санал хураалгаад миний санал уначихсан юм. Одоо бас тэгээд бас саяынх шиг унах байлгүй бодвол.


Д.Лүндээжанцан: - За Л.Гүндалай цөөнх болсон гишүүн үгээ хэллээ. Хүнсний аюулгүй байдлыг хангах, үр тарианы үйлдвэрлэлийг дэмжих зорилгоор тариаланг дэмжих санд буудай нөөцлөх зориулалтаар 6 тэрбум төгрөг нэмэгдүүлэн тусгах гэсэн санал байна. Төсвийн байнгын хороо, Эдийн засгийн байнгын хороо дэмжсэн санал байна. Дэмжье гэсэн томъёоллоор санал хураалт явуулъя.

 
Санал хураалтад 49 гишүүн оролцож, зөвшөөрсөн 36, татгалзсан 13, 73.5 хувийн саналаар уг санал дэмжигдэж байна.

11. Хууль тогтоомжийг сурталчлах, Yндэсний хөгжлийн цогц бодлогыг батлуулах, Ашигт малтмалын татвар, хөрөнгө оруулалтын талаар судалгаа хийх арга хэмжээнд нийт 250 сая төгрөг УИХ-ын Тамгын газрын төсөвт нэмж тусгах гэсэн дээрх гишүүдийн гаргасан санал байна. Төсвийн байнгын хороо, Эдийн засгийн байнгын хороо дэмжсэн санал байна. Гүндалай гишүүн цөөнх болсон байна. Гүндалай гишүүн үг хэлэх юм уу, үгүй юу. За Гүндалай гишүүн.

Л.Гүндалай: - Баярлалаа. Тэгэхээр хууль тогтоомжийг хангалттай сурталчилж болно шүү дээ. Хүссэн хүн бол хуулийг интернетээс ороод авчихаж болно. УИХ дээр юу болж байгааг мэдэж болно. Төрийн мэдээллийн ном байдаг тэрэн дээр хууль бол заавал гарах ёстой. 4 хоногийн дотор хуулийн дагуу. Тэгэхээр энийг одоо бид яахад сурталчлахад зориулж ийм мөнгө зарцуулах гээд байгаа юм бэ? Үндэсний хөгжлийн цогц бодлогыг батлуулах гэхэд одоо бид яахаараа мөнгө зарах ёстой юм бэ? Үндэсний цогц бодлогыг батлах л хэрэгтэй шүү дээ. Энд бид хэнд мөнгө өгөх гээд, ямар зардал гаргах гээд байгаа юм бэ? 

Ашигт малтмалын татвар, хөрөнгө оруулалтын талаар судалгаа хийх арга хэмжээ гэж. Улсын Их Хурал энийг чинь нэг их хийгээд баймааргүй байгаа юм. Өөрийнх нь хариуцсан газар яам нь байгаа шүү дээ. Тэгээд бид энэнд зориулж 250 сая төгрөг гаргаж байдаг гурван зүйлд шүү дээ. Тэгээд одоо яаж ойлгох юм бэ. Нэгд нь нэг сая, дараачийнхад нь 200 сая, нөгөөхөд нь 49 сая юм уу. Ийм хэдэн төгрөг хаана яаж тусгагдах нь мэдэгдэхгүй том тогоон дотор 250 сая төгрөг, тэгээд энэ хууль тогтоомжийг сурталчлах цогц бодлогыг батлуулах гээд яг юу хийх гээд ямар үр дүн гарах гээд байгаа нь мэдэгдэхгүй зүйл 250 сая гэдэг юм ороод байгаа юм. Би энэ 250 сая бол юу ч биш болчихож л дээ. Манай энэ Их Хуралд.

 Уул нь 250 сая төгрөгөөр нэг сургууль байгуулчихаж болно. Нэг цэцэрлэг барьчихаж болно. Нэг тоног төхөөрөмж эмнэлэгтээ аваад өгчихөж болох ийм мөнгө байгаад байгаа юм шүү. Тэгэхээр бид энийг ингээд хурууныхаа салаан завсраар урсгаж байгаа юм шиг ингэж хаяад байгаад би гайхаад байгаа юм. Үнэхээр энэ 250 сая төгрөг илүүдээд байгаа бол ард түмэндээ өгчихмөөр юм даа. Ядуу зүдүү орон гэргүй хүн амьтан зөндөө байна шүү дээ. Гэр худалдаж аваад өг л дөө хөөрхий амьтдад. Тэгээд энэ орон сууц барина гээд яриад байдаг. 250 саяар 10 айлд орон сууц аваад өгчихнө шүү дээ. Монголын 10 хүн дулаахан байранд амьдраг л даа. Гэтэл бид нар хууль тогтоомж сурталчлах гээд, үндэсний цогц бодлого гээд ийм байдлаар 250 сая төгрөг. Энэ бол зүгээр жишээ болгож би хэлээд байгаа юм. Ийм маягаар мөнгө үрэгдээд байна аа УИХ-ын даргаа, Ерөнхий сайдаа, УИХ-ын гишүүдээ. Байнгын хорооны дарга нар аа. Би бүгдээрэнд нь хамааруулж  хэлж байгаа юм 76 гишүүнд. Бид ингэмээргүй байна. 

Тийм л учраас ер нь энэ оруулж ирсэн төсвөө, энэ олон саналуудаа бүгдээрээ эргэж хараачээ. Ийм маягаар байгаад явмааргүй байна. Маш их ус байдаг юм. Энэ усыг нь шавхмаар байна. Хөрөнгө оруулалтаа бид маш зохистой, оновчтой хиймээр байгаа юм. Гэтэл иймэрхүү зүйлүүд зөндөө байна. Хэлэх ярих юм бараг бүх юман дээр л байгаа уг нь бол. Жилийн жилд л дандаа ийм л төсөв батлаад байгаа байхгүй юу. Энд бас насаараа шахуу энд суучихсан хүмүүс зөндөө байна шүү дээ. Хөгшин настай ч гэсэн. Тэр хүмүүс саналаа хэлмээр байна. Дандаа ийм  маягаар явмааргүй байна. Үнэхээр явмааргүй байна. Тэгэхээр 250 сая 250 саяддаггүй юмаа. Тэгэхээр түрүүн хэлж байсан шүү дээ энд. 24 тэрбум төгрөгөөр иргэний үнэмлэх хийх гээд орж ирчихээд унаж байлаа. 

Тэгээд би 7 жил Улсын Их Хуралд сууж байна. Энэ хугацаанд үнэхээр иймэрхүү зүйлийн хөрөнгө оруулалтын ямар ч оновчгүй үр ашиггүй зүйлүүд зөндөө орж ирж байсан юм. Тэгэхээр бид үнэхээр хөрөнгө оруулалтыг оновчтой байлгах, татварын хөрөнгөөр орж ирж байгаа мөнгө. Энэ бид нарын одоо өөрсдөө цуглуулчихсан нэг ч төгрөг энд байхгүй шүү. Монголын ард түмэн л энэний гаалийн татвар, хилийн татвар, тусгай татвар бүх л нэмүү өртөг, ингээд бүх зүйлээс нь татварыг нь авсаар байгаад эргээд тэр нь монголын хүмүүст нэлээд их хэмжээний дарамт болж очиж байгаа. Юмны үнэ нэмэгдэж  байгаа.  



      (15:55-16:55 Д.Энэбиш)
Тэгээд энэ болгоныг одоо бид ард түмэндээ одоо, тэр ард түмнийхээ амьдралд ийм хэцүү хүнд байдал болгож татвараас нь ингэж мөнгийг нь хурааж авч юмных нь үнийг нэмчихээд тэр мөнгөө бид нар эргэж зарцуулаад баймааргүй байгаа юм. Тэгэхээр энэ 250 сая төгрөгөөр нэг эмнэлэг байгуулдаг ч юм уу, цэцэрлэг байгуулдаг юм уу, нэг жижигхэн сургууль байгуулдаг ч юм уу, эсвэл 25 айлд, 10 айлд байр авдаг юм уу, ийм л зүйлд хэрэглэмээр байна гэсэн саналыг л би оруулаад байгаа юм. Тэгээд ер нь энэ төсөв хэлэлцэж байгаа энэ асуудлаар дахиж үзье, усыг нь шавхая гэж ингэж дахин дахин хэлээд байгаа юм шүү дээ. Би түрүүн Байнгын хорооны хурал дээр ч хэлсэн. Одоо ч энийг бас бүх гишүүдэд хэлмээр байна. 

Д.Лүндээжанцан: - За энэ асуудлаар Т.Очирхүү гишүүн энэ тэр дараа хэлэлцэхэд мэдэв үү, ажлын хэсгийн тайлбарлах хэрэгтэй. Энэ мөнгө хэмнэлттэй зарцуулах ёстой, хяналттай байх ёстой, ил тод байх ёстой. Бусад байгууллагын лоббид орохгүйгээр Их Хурал өөрсдөө бусдаас хамааралгүйгээр, ер нь бол гол гол эрдэс баялгийн талаарх бодлогуудыг шийдвэрлэхэд зөв оновчтой, мэргэн шийдэхэд энэ хувь нэмрээ оруулбал 250 байтугай 250 триллион төгрөг илүү орж ирэх юм. Ганцхан энэ Их Хурлын бодлого харин мэргэн байвал одоо бол оо гэдэг асуудлаар энд хандая гэж. 

За ингээд санал хураалт явуулъя. Би түрүүн уншсан. Дээрх саналаар 250 сая төгрөгөөр УИХ-ын Тамгын газрын төсөвт нэмж тусгах саналыг дэмжье гэсэн томъёололоор санал хураалт явуулъя. 

За санал хураалтад 47 гишүүн оролцож, зөвшөөрсөн 36, татгалзсан 11, 76.6 хувийн саналаар уг санал дэмжигдэж байна. 


12. Үндсэн хуулийн цэцийн дүгнэлтийн дагуу хүчингүй болж, улсын төсвийн хөрөнгө оруулалтын жагсаалтаас хасагдсан бөгөөд Монгол Улсын 2007 оны төсвийн тухай хуульд нэмэлт оруулах тухай хуулийн төсөлд тусгагдан орж ирсэн 19.0 тэрбум төгрөгийн хөрөнгө оруулалт дээр 76.4 тэрбум төгрөгийн төсөл арга хэмжээг нэмж тусган  нийт  95.4 тэрбум төгрөгийн төсөл арга хэмжээг 1 дүгээр хавсралтаар батлах ийм саналын томъёолол байна. Дээрх гишүүд, манай нэр бүхий гишүүдийн гаргасан санал. Төсвийн байнгын хороо, Эдийн засгийн байнгын хороо дэмжсэн санал байна. Энэ санал дээр санал хураалт явуулах уу? За Л.Гүндалай гишүүн цөөнх болсон байна. За үг ээ хэлье. Л.Гүндалай.


Л.Гүндалай: - Тэгэхээр энэ дээр би яагаад цөөнх болсон гэхээр энэ нөгөө 19 тэрбум төгрөг чинь явж байгаа юм. Нөгөө УИХ-ын гишүүд болгонд 250 сая төгрөг өгнө гээд. Тэгээд нийлбэр дүнгээрээ 19.0. Би бол энэ дээр ийм саналтай байгаа. Юмыг бас жаахан зөвөөр процессоор нь харах хэрэгтэй. Би бол энэ 19.0 тэрбум төгрөгийг, 19 тэрбум шүү, анхнаас нь эсэргүүцэж байсан. Та нар мэдэж байгаа. Анхнаас би ер нь эсэргүүцэж байгаад цөөхөн, бараг сайн яривал ганц гишүүн нь би юм болов уу би өөрөө бодсон шүү, сүүлдээ. Энд бол яах арга байхгүй өмнө нь бол Их Хурлын гишүүд санаачилж оруулаад ингээд Цэц дээр унасан. Өөрөөр хэлбэл Их Хурлын гишүүд төсөв санаачлахгүй гэж. Цэц бол яах арга байхгүй мэргэн зөв шийдвэр гаргасан. Энэ бол Их Хурал бол өөрийнхөө одоо эрх мэдлээ ашиглаж байна гэсэн үг л болоод байгаа юм л даа. Тэгж харагдаад байгаа учраас, тэгсэн учраас Цэц дээр манай асуудал унасан шүү. Харин тэрийг эргээд цэцийг бол дарамтлах маягаар хандаж болохгүй байсан. Ийм түүхтэй юм аа. 


Тэгээд энэ 19.0 тэрбум төгрөгийг би одоо ийм хоёр зүйлд оруулъя гэж сүүлд нь би санал оруулсан юм аа. Тэр нь юу гэхээр Улаанбаатар хотын утааг багасгахад 10.0 тэрбум төгрөг, мөн Хөвсгөл аймгийн Мөрөн хотод олон улсын онгоцны буудал барих. Мэдээж утаа бол одоо гамшгийн хэмжээнд ирсэн учраас энийг хийх ёстой. За Хөвсгөл далай бол одоо аялал, жуулчлалын хамгийн том бүс болж  хөгжиж байгаа. Цаашдаа ч энэ одоо дулаарал, энэ цаг уурын өөрчлөлтөөс болоод ер нь одоо цөлжилт явагдаад, ус ер нь ховордоод ирэхээр Хөвсгөл далай маань л одоо хамгийн сүүлд Монголыг үлдээж аварч хоцрох ийм далай болчихоод байгаа юм. 


Тэгэхээр энэ далайд амрах гэж хүмүүс ирж байгаа юм. Энэ хүмүүс ирэхдээ Улаанбаатар хотод бууна. Тэгээд цааш нь Мөрөн явах гэнэ. Тэгээд дараа нь Хатгал явах гэсэн ийм асуудлууд их гардаг. Тийм учраас энэ 19.0 тэрбум төгрөгийг энэ Улаанбаатарын утааг багасгах асуудал, мөн одоо Хөвсгөл дээр онгоц шууд буулгах ийм болгоё гэсэн ийм саналыг оруулж ирсэн юм. Яагаад гэвэл хэрвээ ийм санал оруулж ирэхгүй юм бол энэ чинь нөгөө гишүүдийн нөгөө 250 сая чинь зүгээр одоо Засгийн газраас орж ирж л байгаа байхгүй юу. Өөрөөр хэлбэл зүсээ хувиргаад, анх бид нар өөрсдөө өгч байсан бол одоо Засгийн газраар түрүүлж бид нар өөрсдөө саналаа өгөөд, нөгөөх нь тэр чигээрээ Засгийн газраараа орж ирж байгаа юм. Тийм учраас би энэ саналыг эхэлж гаргаад, миний энэ санал бол унасан. Байнгын хороон дээр дэмжигдээгүй. Ингээд Их Хурлын гишүүд маань 250 сая төгрөгөө одоо авахаар болж байна. 19.0 тэрбум төгрөгөө энд оруулж баталж авсан. Яг тэр одоо юугаараа. Өмнө нь одоо өөрсдөө өгч байсан бол одоо Засгийн газраар дамжуулаад оруулж ирж өгч байна шүү дээ, тодотголоор. Тийм учраас би бас энэ 15 дээр, дараа нь ингэсэн юм. Нэгэнт одоо би тэр үед бас энэ 250 сая дээр Мөрөнгийн эрүүл мэндийг дэмжих төв гэж байсныг өөрчилсөн юм. 


Тэгэхээр би бол 19 саяыг бол уначихаасай гэж хүсэж байсан. Унахгүй юм байна. Нэгэнт унаагүй учраас хүчинд автагдаж байна гэж л ойлгоорой. Гишүүд бас энийг зөвөөр ойлгох ёстой шүү дээ. Миний нэгдүгээр вариант бол 19 саяын энэ 250 сая, 19.0 тэрбум төгрөг буюу 250 сая төгрөгөөр УИХ-ын гишүүд тойрогтоо хөрөнгө оруулалт хийхийг бол би эсэргүүцэж байгаа. Би ер нь энэ Их Хурлын иймэрхүү ажиллагаануудыг бүгдийг нь эсэргүүцэж байгаа. Тэглээ гээд тэгэхдээ би Их Хурлын гишүүнээс бас больж чадахгүй шүү дээ нөхөд өө. Та нар хэрвээ 19 гишүүн цуглаад Их Хурал өнөөдөр таръя гэвэл би тарахад бэлэн. Тэгээгүй нөхцөлд би бас ард түмнийхээ өмнө хүлээсэн үүрэг, цөөнхийнхөө үүргийг биелүүлээд, хэлэх үгээ хаана ч хэлнэ. Шүүмжлэх үгээ хаана ч хэлнэ. Хуйвалдаж байвал хэлнэ. Тавантолгой, Оюутолгой гэх мэтийн орд газрууд дээр монголын олигархиуд өнөөдөр дураараа загнах гэж байгаа бол, ард түмнийг хохироох гэж байгаа бол энэ болгоныг бас хэзээд хэлж байх энэ үүрэг, энэ Их Хурлын индэр дээр ингэж улс төрөө хийх, үгээ хэлэх, бүгдийг нь илчлэх, шүүмжлэх, энэ болгоныгоо, энэ эрхээ бол би алдахгүй юм шүү. 


Тэгээд миний нэгдүгээр вариант бол энэ 19.0 тэрбум төгрөгийг ерөөсөө болиулаад ямар нэгэн оновчтой хөрөнгө оруулалт, энэ утаа багасгах асуудал, үгүй бол одоо үнэхээр тэр саалийн үнээ бэлтгэж байгаа юм шиг одоо энэ олон улсын онгоцны буудал барих ийм асуудалд оруулъя гэж ярьж байсан юм. Энийг бас унагаах юм шиг байна даа. За яах вэ тэгээд олонхиороо шийддэгээс хойш тэгээд шийдээд явж байхаас. Тэгэхдээ ард түмэн бол нүдтэй, чихтэй. Хар цагаан мэдэрч байгаа, зүрхтэй, тархитай хүмүүс байгаа. Тэр хүмүүс бол энэ учрыг нь олно гэдэгт би итгэж байна. 


Д.Лүндээжанцан: - Тэгэхээр байна шүү дээ энэ одоогийн хураалгах гэж байгаа нөгөө 19.0 тэрбум төгрөгийн хөрөнгө оруулалт дээр 76.4 тэрбум төгрөгийн төсөл арга хэмжээг нэмж тусгаад нийт 95.4 тэрбум төгрөгийн төсөл арга хэмжээг нэгдүгээр хавсралтаар батлах гэдэг маань бас дараа нь Төсвийн байнгын хороо дэмжээгүй санал болох Л.Гүндалай гишүүний нэг, хоёрдугаар санал давхар хураагдана шүү. Өөрөөр хэлбэл энэ 19.0 тэрбум төгрөгийн 10.0 тэрбумыг эмчилгээ оношлогооны орчин үеийн төв барихад, 9.0 тэрбумыг Хөвсгөл аймгийн Мөрөн хотын нисэх онгоцны буудлыг олон улсын нислэг хүлээн авах боломжтой болгоход зориулж зарцуулж зарцуулах. Хоёр. Хөрөнгө оруулалтын төсөл арга хэмжээнд зарцуулагдах 76.4 тэрбум төгрөгийг Улаанбаатар хотын утааг бууруулах зорилгоор шахмал түлшний үйлдвэр байгуулж, шахмал түлшний үнийг багасгахад зарцуулах гэсэн ийм хоёр санал байгаа. 


Хэрвээ энэ санал одоо дэмжигдэх юм бол Л.Гүндалай гишүүний тэр Төсвийн байнгын хороо дэмжээгүй 2 санал шийдэгдэнэ гэж ойлгоорой. За ингээд санал хураалтаа явуулъя. 


Монгол Улсын 2007 оны төсвийн тухай хуульд нэмэлт оруулах тухай хуулийн төсөлд тусгагдан орж ирсэн 19.0 тэрбум төгрөгийн хөрөнгө оруулалт дээр 76.4 тэрбум төгрөгийн төсөл арга хэмжээг нэмж тусган  нийт  95.4 тэрбум төгрөгийн төсөл арга хэмжээг 1 дүгээр хавсралтаар батлах хоёр Байнгын хороо дэмжсэн санал байна. Дэмжье гэсэн томъёололоор санал хураалт явуулъя. 


Санал хураалтад 52 гишүүн оролцож, зөвшөөрсөн 46, татгалзсан 6, 88.5 хувийн саналаар хоёр байнгын хорооны оруулж ирсэн санал дэмжигдлээ. 


13. “Монгол Улсыг хөгжүүлэх сан”-гийн хөрөнгөөр санхүүжүүлэх 22,173.8 сая төгрөгийн хөрөнгө оруулалтын төсөл, арга хэмжээ, барилга байгууламжийн жагсаалтыг 2 дугаар хавсралтаар батлах гэсэн дээрх нэр бүхий гишүүдийн гаргасан санал, Төсвийн байнгын хороо, Эдийн засгийн байнгын хороо дэмжсэн санал байна. Уг саналыг дэмжье гэсэн томъёоллоор санал хураалт явуулъя. 


Санал хураалтад 52 гишүүн оролцож, зөвшөөрсөн 42, татгалзсан 10, 80.8 хувийн саналаар уг санал дэмжигдлээ. 


14. Эрчим хүчний сүлжээнд холбогдсон, техникийн нөхцөлийн хувьд боломжтой 60 сумыг хөдөлгөөнт холбооны сүлжээнд холбох замаар хөдөөгийн хөдөлмөрчдийг гар утсаар хангахад шаардагдах 6 тэрбум төгрөгийг нэмж тусгах гэсэн санал байна. Санал гаргасан УИХ-ын гишүүн Р.Буд, Н.Батбаяр, А.Бакей, Г.Занданшатар, Т.Очирхүү, Л.Пүрэвдорж, З.Энхболд нарын гишүүд гаргасан санал. Төсвийн байнгын хороо дэмжсэн санал байна. Уг саналыг дэмжье гэсэн томъёоллоор санал хураалт явуулъя. 


Санал хураалтад 53 гишүүн оролцож, зөвшөөрсөн 47, татгалзсан 6, 88.7 хувийн саналаар уг санал дэмжигдэж байна. 


15. Эрүүл мэндийн сайдын хөрөнгө оруулалтын “250 сая төгрөг Хөвсгөл, Мөрөнгийн Эрүүл мэндийг дэмжих төв” гэснийг өөрчлөн “Рэнчинлхүмбэ суманд ундны усны асуудлыг шийдвэрлэхэд 90.0 сая төгрөг”, “Хөвсгөл аймгийн Алаг-Эрдэнэ, Хатгал, Улаан-Уул, Ренчинлхүмбэ, Баянзүрх, Цагааннуур сумд, Мөрөн хотын 1,2 дугаар багийн иргэд чацаргана тариалахад тус бүр 20 сая төгрөг” нийт 160 сая төгрөг зарцуулах. Санал гаргасан УИХ-ын гишүүн Л.Гүндалай. Төсвийн байнгын хороо дэмжсэн санал байна. Уг саналыг дэмжье гэсэн томъёоллоор... За Л.Гүндалай гишүүн. 


Л.Гүндалай: - Тайлбарлана. Энэ ийм байгаа юм. Энэ чинь нөгөө нэг Их Хурлын гишүүдэд өгч байгаа 250 сая төгрөгтэй нь холбоотой юм. Тэр нь дээр би өмнө нь нөгөө 250 саяыг бичээд ир гээд нөгөө гишүүд болгоныг шаардсан шүү дээ. Тэр нь би бичээд авчирсан юм. Харин энэ дээр би нэг зүйлийг хэлэх ёстой. Намайг одоо тэгээд бичээд ирсний дараа яг энэ чинь энэ чигээрээ, нөгөө 250 сая чинь унасан шүү дээ. Тэгсэн чинь сая би тоогоо ч үгүй явж байсан чинь энэ нөгөө нэг хүснэгт байгаа шүү дээ. Тэр хүснэгт дотор чинь өнөөх чинь цохиж явна. Бүх гишүүдийн нөгөө 250 сая өмнө нь хүн болгон хийгээд өгсөн юм. Тэгээд тэр цохиж явж байгаа учраас би тэрийг нь, сая би тойргоор яваад ирсэн, хүмүүстэй уулзаад ярьсан чинь тэр 250 саяд арай өөр юм байвал зүгээр юм, сум болгондоо тохирсон юм байвал дээрээ гээд нөгөө хүмүүс чинь ярьж байна лээ. Би тэгэхээр хамаг юм чинь уначихсан нөгөөх чинь, 250 сая төгрөг байхгүй ээ гэсэн. За байхгүй гэчихээд дараа нь энд хүрч ирээд харин харсан чинь та нар энэ дотроо нөгөө 19.0 тэрбум гэдэг дотроо бүгдээрээ юм аа хийчихсэн. Дээр үед нөгөө миний жилийн өмнө ч билүү хийсэн нөгөө юм чинь бас цохиж явна шүү дээ. Тэгээд би хэлээд байгаа байхгүй юу. Энэ 19.0 тэрбумыг бол уг нь унагаах ёстой юм. Болохгүй шүү дээ. Өөрчлөөд л Засгийн газраараа өргөн барьсан болохоос биш яг тэр үед Их Хурлын гишүүд өөрсдөө албан бланк дээр яаж бичээд өгснийг нь яг тэрүүгээрээ өгч байгаа юм шүү дээ. 


Би зүгээр энд нэг л зүйлийг хэлж байгаа юм шүү. 250 саяыг бүгдээрээ нийлээд унагаая. Нийлээд унагаахгүй юм бол тэгээд өөр яах юм. 75 гишүүн нь аваад явчихдаг. Би тэгээд одоо яах юм болж байна. Болих юм уу хаашаа юм. Үнэхээр тийм шүү дээ. Олонхиороо шийдээд л хариугаа гаргаж байгаа шүү дээ. Тийм учраас би зүгээр энийг нь ингээд өөрчилсөн юм. Арай өөр хэлбэрт оруулсан юм. Дэмжинэ үү, байна уу тэгээд өөрсдөө л мэд. Яамаар байна. Далантавуулаа мөнгөө аваад явбал явцгаа явцгаа. Би тоох ч үгүй зүгээр. Энэ чинь очих очихдоо Хөвсгөлийн тэр хүмүүст очих юм. Тэгэхдээ миний хэлэх гээд байгаа юм, энэ бол яг үнэнийг хэлбэл зүгээр яг Их Хурлын гишүүд өөрсдөө хийдэг юм аа өөрчлөөд оруулсан шүү. 


Д.Лүндээжанцан: - За дэмжье гэсэн томъёололоор санал хураалт явагдаж байна. Л.Гүндалай гишүүний саналыг дэмжье. Төсвийн байнгын хороо дэмжсэн байна. Энэ чинь Хөвсгөл аймгийн ард түмэн харж байгаа шүү дээ цаана нь. Тэрнээс Л.Гүндалайгийн асуудал биш шүү дээ. 


За санал хураалтад 52 гишүүн оролцож, зөвшөөрсөн 31, татгалзсан 21, 59.6 хувийн саналаар уг санал дэмжигдлээ.  


16. 2007 оны төсвийн зарлага санхүүжилтээс Монгол Улсын хөгжлийн сангаас санхүүжих 36.0 тэрбум төгрөгийг бүртгэлийн давхар бичилтийг арилгах үүднээс хасаж тооцох гэсэн санал байна. Уг саналыг Төсвийн байнгын хорооны санал байна. Дэмжье гэсэн томъёоллоор санал хураалт явуулъя. Давхар бичилтыг хасаж тооцъё гэж. 


Санал хураалтад 53 гишүүн оролцож, зөвшөөрсөн 38, татгалзсан 15, 71.7 хувийн саналаар уг санал дэмжигдэж байна. 


17. Монгол Улсын 2007 оны төсвийн тухай хуульд өөрчлөлт оруулах тухай хуулийн төсөл, Монгол Улсын 2007 оны төсвийн тухай хуульд нэмэлт оруулах тухай хуулийн төслүүдийг нэгтгэн хэлэлцэх гэсэн. Энэ бол ойлгомжтой. Нэгтгэх хэлэлцэхийг би эхэнд нь хэлсэн. Тогтсон. 


18. Монгол Улсын 2007 оны төсвийн тухай хуульд өөрчлөлт оруулах тухай хуулийн төслийг нэмэлт, өөрчлөлт оруулах хуулийн хууль зүйн техник, бичвэрт нийцүүлэх зорилгоор дараахь өөрчлөлтийг төсөлд тусгах:   

1/ Төслийн  “Нэгдүгээр бүлэг. Нийтлэг үндэслэл” , “Гуравдугаар бүлэг. Бусад зүйл” гэсэн гарчиг,  “Хуулийн зорилго” гэсэн 1 дүгээр зүйл, “Монгол Улсын төсвийн тухай хуульд тогтоомж” гэсэн 2 дугаар зүйлийг тус тус төслөөс хасах; 

2/ Хуулийн төслийг нэмэлт, өөрчлөлтийн хуулийн бичвэрийн техникт нийцүүлэн хуульд нэмэлт оруулж байгаа зүйл, өөрчлөн найруулж буй зүйл, өөрчлөлт оруулж байгаа зүйлээр тус тус бүлэглэн төслийн зүйлийн дугаарыг өөрчлөх; 

3/ Төслийн 3-6, 10 дугаар зүйлийн мөнгөн дүнгээр илэрхийлэгдсэн тооны утгад өөрчлөлт оруулахдаа “ ….. гэснийг  …. төгрөгөөр нэмэгдүүлэн … төгрөгөөр баталсугай.” эсхүл “төсвийн ерөнхийлөн захирагчид төвлөрүүлэх орлогын дүнг дараахь байдлаар өөрчлөн баталсугай."  гээд “батлагдсан”, “тодотгосон”, “зөрүү” гэсэн гурван дүнгээр жагсаасныг тодотгол хийсний дараах эцсийн дүнг тавихаар дээрхи зүйлүүдийг бүхэлд нь өөрчлөн найруулах гэсэн Ч.Раднаа гишүүний гаргасан хууль зүйн техникийн шинжтэй саналууд байна. Төсвийн байнгын хороо дэмжсэн байна. Энэ бол техникийн санал байна шүү дээ. За нэгтгээд саналаа хураачихъя даа. За дэмжье гэсэн томъёололоор санал хураалт явуулж байна. 

За санал хураалтад 53 гишүүн оролцож, зөвшөөрсөн 47, татгалзсан 6, 88.7 хувийн саналаар уг санал дэмжигдлээ. 

Ингээд Төсвийн байнгын хорооноос гаргасан дэмжсэн саналууд хураагдлаа. Одоо Төсвийн байнгын хороо дэмжээгүй 2 санал байна. 


Төсвийн тухай хуульд өөрчлөлт оруулах тухай хуулийн төслийн 11 дүгээр зүйлийг хасах гэсэн З.Энхболд гишүүний санал байна. Төсвийн байнгын хороо дэмжээгүй санал байна. Энэ саналыг дэмжих... үг хэлэх үү? За З.Энхболд гишүүн. 


З.Энхболд: - Цөөнх болсон болсон, доор нь байгаа. Би зүгээр энэ өөрчлөлтийг оруулчих юм бол Төсвийн байгууллагын удирдлага, санхүүжилтийн хуулийн 33.2.4-тэй зөрчилдөх байх гэж бодоод байгаа юм. Нэр төрлөөр нь, мөнгөн дүнгээр нь, байршлаар нь, хэрэгжих оноор нь заадаг хуультай. Гэтэл одоо сайд нарт энэ мөр мөрөөр нь зааж өгсөн зүйлээ дотроо чөлөөтэй, төсөв дотроо эргэх эрх чөлөөг олгох гээд байна л даа. Тэгээд хуультай зөрчигдсөн тогтоол УИХ гаргаж болохгүй учраас ингэж болохгүй ээ. Үнэхээр өөрчлөлт оруулах шаардлагатай. Арга хэмжээнүүдийг хооронд нь солих шаардлагатай бол Засгийн газар саналаа тухай бүр нь тавиад өөрчлөөд байж болно. Өнөөдрийг хүртэл тийм санал байгаа бол өөрчлөөд өгье гэсэн иймэрхүү л цэвэр хуулийн юм ярьсан юм. Тэгээд гишүүд энийг бас доош нь дарж дэмжиж өгөөрэй. 


Д.Лүндээжанцан: - Төсвийн тухай хуульд өөрчлөлт оруулах тухай хуулийн төслийн 11 дүгээр зүйлийг хасъя гэдэг саналыг хүлээн авах, дэмжих боломжгүй гэсэн томъёоллоор санал хураалт явуулъя. 


Санал хураалтад 53 гишүүн оролцож, зөвшөөрсөн 34, татгалзсан 19, за энэ санал дэмжих боломжгүй ээ гэсэн дэмжигдсэн байна. 


Эрүүл мэндийн тухай хуулийн дагуу хөдөө орон нутагт 5 жилээс дээш хугацаагаар ажиллаж байгаа эмч нарт 5 сарын цалинтай тэнцэх хэмжээний тэтгэмж олгоход зарцуулах  хөрөнгийг нэмж тусгах гэсэн санал байна. Санал гаргасан УИХ-ын гишүүн Л.Пүрэвдорж, Д.Туяа, Ч.Улаан. Төсвийн байнгын хороо дэмжээгүй байна. Уг саналыг дэмжих боломжгүй ээ гэсэн саналын томъёоллоор..., уучлаарай Л.Пүрэвдорж гишүүн цөөнх юм байна. За Л.Пүрэвдорж гишүүн үг хэлье. 


Энэ чинь нөгөө дагаж мөрдөх журмын тухай хууль юу хоёр нь жаахан зөрчихсөн байдаг билүү. 


Л.Пүрэвдорж: - Тэгэхээр яах вэ түрүүн Төсвийн байнгын хороон дээр санал хураагдахад мөнгөнийх нь дүн тодорхой бус байсан юм. Мөнгө нь бол 1 тэрбум 25 сая төгрөг юм байна. За тэгээд багш нарт болохоор зэрэг өгчихдөг, эмч нарт өгдөггүй ийм л байдалтай болчихлоо шүү дээ. Тэгэхээр уг нь одоо энэ 1 тэрбум төгрөгийн шийдчихэд төсвийн чанарт өөрчлөөд, нөлөөлөөд байх юм байхгүй. Гишүүд дэмжмээр байх шиг байна. Дэмжих байх, дэмжмээр байгаа юм. Гэтэл яах вэ хууль байгаа юм. Эрүүл мэндийн хуулийг гаргахдаа аваачаад 2006 оны 1.1-нээс эхлээд 2011 оноос эхлээд одоо энийг хэрэгжүүлэхээр ийм хуультай юм байна. Ганцхан заалттай. 


Тэгэхээр хоёр арга зам байна УИХ-д. 


Д.Лүндээжанцан: - Хуульдаа өөрчлөлт оруулах...


Л.Пүрэвдорж: - Одоо хуулиа маш түргэн өөрчлөөд, энэ удаагийн хэлэлцүүлгийн үед авбал их шударга сайхан арга байна. Хуулийн төслийг бол бид ингээд өнөө орой өргөн барихад бэлэн байна. За энэ нь их хэцүү, хүндрэлтэй гэвэл 11 сард юм уу, тэр нөгөө тодотгол хийхэд авах арга зам байна. Өөр арга замгүй болжээ. Тэгээд гишүүд одоо санал хэлээд энийг нэг хэлэлцүүлэг хийж байгаад шийдчихвэл дээр юм биш үү л гэж би хэлэх гэж байгаа юм. 


Д.Лүндээжанцан: - Тэгэхээр байна шүү дээ, хуульд бол ингэж байна. Санал гаргасан гишүүн ярьж болно гээд. Олонхи цөөнх болж, яг төсвийг хэлэлцэхэд бол хоёр талаасаа гурав гурав хүртэл гэдэг нь байхгүй юм байна. 


Л.Пүрэвдорж: - Тэгэхээр ядаж энийг бол зарчмын хувьд дэмжчихээд, гуравдугаар хэлэлцүүлэг рүү аваачаад, амжвал амжаад, амжихгүй хуульд засвар хийж чадахгүй бол хасвал яасан юм бэ гэсэн ийм санал байгаа юм. 


Д.Лүндээжанцан: - Ц.Нямдорж гишүүн... 


Ц.Нямдорж: - Энэ багш, эмч нарын нэмэгдлийн юмыг хууль хэрэгжиж баталсан өдрөөсөө хойшхи хугацааг нь тоолж, тэгээд тэр 5 жил гэдэг юм нь болбол хэрэгжүүлж эхэлнэ шүү дээ. Тэрнээс хууль гарахаас өмнөх ажилласан хугацааг тооцож буцааж хэрэглэ гэсэн заалт тэр үеийн хуулиудад ороогүй юм шүү дээ. Яагаад энэ хуультай зөрчилдсөн санал хураалт явагдаад, тэрийг нь дэмжээд яваад байна вэ? Хэрвээ хуулийг буцааж хэрэглэх шаардлагатай гэж. Хэрвээ хуулийг буцааж хэрэглэх шаардлагатай гэж үзэж байгаа бол сая Л.Пүрэвдорж гишүүний ярьдагаар энэ өнгөрсөн онд батлагдсан Эрүүл мэндийн, Боловсролын хуулиудын өөрчлөлтүүд дээр адилхан л хандах хэрэгтэй шүү дээ. Энэ буруу юм яваад байна. Энэ асуудлаа дахин Байнгын хороон дээрээ сайн яриачээ. Ямар ч байсан төсөв дээр сууж байгаа мөнгө хуулийнхаа заалттай зөрчилдөж болохгүй шүү дээ. Ийм юмнууд түрүүн гараад явчихлаа шүү. Дээд шүүх энийг тайлбарлахгүй ээ. Дээд шүүх сүүлийн үед, би дахин дахин хэлээд байгаа шүү. УИХ-ын хууль тогтоох эрх мэдэлд халдаад байгаа юм. Энийгээ хэзээ ойлгохыг би мэдэхгүй байна. Дээд шүүхийн бүрэлдэхүүнд ороогүй учраас. Ер нь бол энгийн логикоор бол хууль баталсан өдрөөсөө хойш хэрэгждэг. 5 жил гэдэг бол 2006 оны 01 сарын 01-нээс гэсэн үг. Тэрнээс хойш 5 жилийн нэр дээр гэсэн үг. Хэрвээ буцааж хэрэглэхээр тогтсон бол энэ хуулийг энэ хууль батлахаас өмнөх ажилласан 4 жилийг юм уу, 5 жилийг оруулан тооцож буцааж хэрэглэнэ гэсэн заалт заавал оруулж байж энийг хийх ёстой юм. Энэ хуулийнхаа юмыг зөв бодоорой. 


Д.Лүндээжанцан: - За Л.Пүрэвдорж...


Л.Пүрэвдорж: - Тэгэхээр Дээд шүүх дээр бол УИХ маргалдаж нэр хүндээ барахын хэрэг байхгүй ээ. Нэгэнт Дээд шүүхийн тайлбар гарсан бол өгнө. Хүүхдийн мөнгийг, залуу гэр бүлийн мөнгийг өгсөн. Харин Дээд шүүхтэй Их Хурал энэ төсвийн юм нь дээр нэг хэл үгээ ололцохгүй бол одоо Монгол Улсын төсвийг Дээд шүүх мэддэг боллоо. Д.Лүндээжанцан дарга та Дээд шүүхтэй уулзаж цаашдаа төсвийн юм нь дээр нэг арай өөр ханддаг болгомоор байна. 


Нэгэнт гарсан Дээд шүүхийн юм нь дээр Их Хурал заргалдаад нэр хүндээ барахын нэмэр. Багш нарын юм бол буцахгүй ээ. Эмч нарынхаа юмыг тэдэнтэй ижилсгэж засах хэрэгтэй гэж хүсч байгаа юм. 


Д.Лүндээжанцан: - За хуулийн дагуу байна шүү дээ, одоо яг хуульд цагаан дээр хараар шууд бичсэн юмыг бол одоо хууль зөрчиж санал хураалгахад маш их төвөгтэй байна. 


Л.Пүрэвдорж: - За тэгвэл санал хураалгахаа болъё. 


Д.Лүндээжанцан: - Хуульд өөрчлөлт оруулж жигдлэх асуудлыг яаралтай оруулаад ирмээр байна. 


Л.Пүрэвдорж: - Хураалгахаа болъё. 


Д.Лүндээжанцан: - За Ч.Улаан гишүүн, Төсвийн байнгын хороон дарга..., өөрөө санал гаргасан гишүүн учраас үг хэлье гэж байна. 


Ч.Улаан: - Тэгэхээр энэ санал байна шүү дээ, түрүүн Боловсролын хуультайгаар холбоотойгоор санал хураагдаад дэмжигдсэн учраас эмч нартай хамруулан үзэх ийм санал гарч ирсэн юм. Түрүүн тэр 8.2 тэрбум төгрөг, Дээд шүүхийн тайлбарыг үндэслээд хуультай зөрчилдсөн заалт хуульд энэ одоо дэмжигдээд явчихсан байгаа. Тэгвэл энэ хоёрыг хамтад нь авч үзэх ёстой. Ийм байр суурьтай л байгаа байхгүй юу. 


Д.Лүндээжанцан: - Байнгын хороо дахиж ярих юм уу? За ийм байна шүү дээ, боловсролын хуульд байна шүү дээ шууд заагаагүй юм шиг байгаа юм. Шууд хориглосон, саяны эрүүл мэндийн хууль шиг шууд заагаагүй. Бас нэг хувилбараар яръя. Тийм учраас байна шүү дээ, нөгөө юугаар нь, нөгөө цоорхой биш л дээ, хүнд юм өгч байгаа юм чинь. Тэр юугаар нь шууд хориогүй учраас тэрүүгээрээ гараад явчихаж. Эрүүл мэндийн хуульд нь болохоор аваачаад шууд хаагаад хаячихаж. Тийм учраас багш нартаа эхлээд өгье. Дараа нь үүнийгээ дагаад эмч нарын асуудлыг тэр хууль юм аа авч үзээд эргээгээд гаргачихаж болдоггүй юм уу? Саналаа татъя. За тэгвэл тэгээд явчихъя. 


За асуудал дууслаа. За хуультай зөрчилдсөн юм байвал гуравдугаар хэлэлцүүлгийн явцад маш сайн тулгаж хараарай. Тэгээд одоо баараггүй юм оруулж ирэх ёстой гэж ингэж бодож байна. 


Ингээд Байнгын хорооноос гаргасан зарчмын зөрүүтэй саналаар санал хурааж дууслаа. 2007 оны төсвийн тухай хуульд нэмэлт, өөрчлөлт оруулах тухай хуулийн төслийн хоёр дахь хэлэлцүүлэг хийгдэж дууслаа. Хуулийн төслийг гурав, дөрөв дэх хэлэлцүүлэгт бэлтгүүлэхээр төсвийн байнгын хороонд шилжүүллээ. Маргааш өглөө 09:30-аас Төсвийн байнгын хороо хэлэлцээд, нэгдсэн чуулганыг байна шүү дээ 11-ээс эхлээд одоо энэ асуудлаа шийдээд явчих бүрэн боломжтой юм аа гэж ингэж үзэж байна. За Д.Дэмбэрэл гишүүн. 


Д.Дэмбэрэл: - Тэгэхээр энэ төсвийн тодотгол дотор хөдөлмөрийн хөлсний доод хэмжээг 90 мянгад хүргэнэ гээд, 10 сарын 01-нээс гээд санал хураагдсан. Хөдөлмөрийн хөлсний доод хэмжээ 90 мянгад хүрч байхад одоо Нийгмийн даатгалын хуулиар бол бүрэн тэтгэвэрийн доод хэмжээ хөдөлмөрийн хөлсний доод хэмжээний 75.0 хувиас багагүй байх ёстой. За мөн хувь тэнцүүлсэн тэтгэвэр нь хөдөлмөрийн хөлсний доод хэмжээний 50.0 хувиас багагүй байх ёстой. Тэгэхээр энэ хоёрыг ингээд 10 сарын 01-нээс хойш ингээд нэмэх юм бол Нийгмийн даатгалын хуульд зааснаар одоогийн хөдөлмөрийн хөлсний доод хэмжээний 75.0 хувь гэдэг бол бүрэн тэтгэвэрийн доод хэмжээг 67 мянгад хүргэнэ гэсэн үг. За мөн хувь тэнцүүлсэн тэтгэвэр бол 50.0 хувиас доошгүй гэдгээр бол 250 мянган төгрөгт хүрнэ. Ингээд энд бол 5.7 тэрбум төгрөг хамтад нь тусгах ёстой юм шүү. Энийг гуравдугаар хэлэлцүүлгийн үед нь...


Д.Лүндээжанцан: - Гуравдугаар хэлэлцүүлгийн үед Байнгын хороон дээрээ сайн яриа. Одоо хэлэлцүүлэг нэгэнт дууссан. 


Д.Дэмбэрэл: - Хэлэлцүүлэгтээ анхаарч яриачээ гэж хэлж байна. 


Д.Лүндээжанцан: - 90 мянган төгрөг гэдэг бол бас нээрээ бусад юм аа их дээш нь татдаг, бас итгэлцүүрийн хувьд явдалтай юм шиг байна. Эндээ Байнгын хороон дээрээ сайн ярьцгаагаарай. Ингээд хуулийн тогтоомжтой нийцүүлж оруулж ир. За ингээд энэ асуудал дууссан. 


Уг асуудлыг 17 цаг 25 минутад хэлэлцэж дуусав. 

Хоёр. Эрүүгийн байцаан шийтгэх хуульд нэмэлт, өөрчлөлт оруулах 

тухай хуулийн төсөл (эцсийн хэлэлцүүлэг)

Дараагийнхаа асуудалд оръё. Эрүүгийн байцаан шийтгэх хуульд нэмэлт, өөрчлөлт оруулах тухай, үүнтэй холбогдуулан бусад хуульд нэмэлт, өөрчлөлт оруулах тухай хуулийн төслийн эцсийн хэлэлцүүлгийг явуулъя. Уг хуулийн төслийг эцсийн хэлэлцүүлэгт бэлтгэсэн тухай Хууль зүйн байнгын хорооны танилцуулгыг..., за Ц.Шаравдорж гишүүн хийх үү, Ц.Мөнх-Оргил гишүүн хийх үү? За Хууль зүйн байнгын хороон дарга Ц.Мөнх-Оргил танилцуулна. За гишүүд сууж байгаарай. Энэ Эрүүгийн байцаан шийтгэх хууль бол одоо хүний эрхтэй холбоотой хамгийн чухал, айхтар нарийн хууль шүү. Ийм учраас манай гишүүд энэ асуудалд онцгой анхаарах шаардлагатай. Их том хууль, жил шахам яригдаж байж нэг орж ирж байна. 


Ц.Мөнх-Оргил: - УИХ-ын дарга, эрхэм гишүүд ээ, 


Засгийн газраас болон УИХ-ын гишүүн Ц.Шаравдорж, Р.Эрдэнэбүрэн нараас өргөн мэдүүлсэн Эрүүгийн байцаан шийтгэх хуульд нэмэлт, өөрчлөлт оруулах тухай, түүнтэй холбогдуулан бусад хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлгийг 2007 оны 1 дүгээр сарын 19-ний өдрийн чуулганы нэгдсэн хуралдаанаар явуулж төслийг эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлсэн билээ. 


2007 оны 7 дугаар сарын 31-ний өдрийн Байнгын хорооны хуралдаанаар дээрх хуулийн төслүүдийн эцсийн хэлэлцүүлгийг хийлээ. Хуулийн төслүүдийг эцсийн хэлэлцүүлэгт бэлтгэсэн тухай танилцуулъя. 


1. Засгийн газраас болон УИХ-ын гишүүн Ц.Шаравдорж, Р.Эрдэнэбүрэн нараас өргөн мэдүүлсэн Эрүүгийн байцаан шийтгэх хуульд нэмэлт, өөрчлөлт оруулах тухай хуулийн төслүүдийг нэгтгэн нэг төсөл болгон эцсийн хэлэлцүүлэгт оруулж байна. 


2. Хуулийн төслийн анхны хэлэлцүүлгээр гишүүдийн олонхийн санал авсан нийт 21 саналыг төсөлд тусган зохих өөрчлөлт оруулж, хууль тогтоомжийн техникийн шаардлагын дагуу нэг томъёог нь жигдлэх, зарим зүйл, заалтын дарааллыг өөрчлөх зэргээр зохих найруулгыг хийлээ. 


3. Авлигын эсрэг хууль хүчин төгөлдөр мөрдөгдөж, Авлигатай тэмцэх газар үйл ажиллагаа явуулж эхлээд багагүй хугацаа өнгөрлөө. Гэвч өнөөдрийг хүртэл Эрүүгийн байцаан шийтгэх хуулиар тус газрын мөрдөн шалгах эрүүгийн хэргийн харъяаллыг тогтоогоогүйгээс үйл ажиллагааны үндсэн чиглэл болох хэрэг бүртгэх, мөрдөн байцаах, гүйцэтгэх ажил явуулах чиг үүргээ хэрэгжүүлэх боломжгүй байгаа юм. Иймд Байнгын хороо одоо хүчин төгөлдөр үйлчилж байгаа Эрүүгийн хуулийн хүрээнд Авлигатай тэмцэх газрын мөрдөн шалгах эрүүгийн хэргийн харъяаллыг тогтоохоор шийдвэрлэж үүний дагуу Эрүүгийн байцаан шийтгэх хуульд нэмэлт, өөрчлөлт оруулах тухай хуулийн төслийн 3 дугаар зүйлийн 3 дахь хэсгийн Хэрэг бүртгэлт явуулах байгууллага гэсэн 26 дугаар зүйл, мөн зүйлийн 4 дэх хэсгийн Мөрдөн байцаалт явуулах байгууллага гэсэн 27 дугаар зүйл, төслийн 2 дугаар зүйлээс Эрүүгийн хуульд нэмэлт, өөрчлөлт оруулах тухай хуулийн төслөөр шинээр нэмэгдэж байгаа зүйлүүдийг хасч, зохих өөрчлөлтийг орууллаа. Ингэснээр Авлигатай тэмцэх газраас хэрэг бүртгэлт, мөрдөн байцаалт явуулах нөхцөл бүрдэж байгаа болно. 


4. УИХ-ын чуулганы хуралдааны дэгийн 21.2-т заасныг үндэслэн Байнгын хорооны хуралдаанд оролцсон гишүүдийн олонхийн саналаар хуулийн төсөлд санал хураалгахаар Байнгын хорооноос саналын томъёоллыг оруулж байна. Саналын томъёоллыг Та бүхэнд тараасан болно. 


5. Засгийн газраас өргөн мэдүүлсэн Цагдаагийн байгууллагын тухай хуулийн зарим зүйлийг хүчингүй болсонд тооцох тухай хуулийн төслийг хэлэлцэх шаардлагагүй гэж үзэн төслийг хууль санаачлагчид нь буцаах нь зүйтэй гэж үзэлээ. 


Эрхэм гишүүд ээ, 


Байнгын хорооноос эцсийн хэлэлцүүлэгт оруулсан саналын томъёоллоор санал хурааж, Эрүүгийн байцаан шийтгэх хуульд нэмэлт, өөрчлөлт оруулах тухай хуулийн төсөл, түүнтэй холбогдуулан Шүүхийн тухай хуульд өөрчлөлт оруулах тухай, Галын аюулгүй байдлын тухай хуульд нэмэлт, өөрчлөлт оруулах тухай, Гаалийн тухай хуульд өөрчлөлт оруулах тухай, Татварын ерөнхий хуулийн зарим заалтыг хүчингүй болсонд тооцох тухай, Хилийн тухай хуульд өөрчлөлт оруулах тухай хуулийн төсөл, Цагдаагийн байгууллагын тухай хуулийн зарим зүйлийг хүчингүй болсонд тооцох тухай хуулийн төслийг буцаах тухай УИХ-ын тогтоолын төслийг хэлэлцэн баталж өгөхийг Та бүхнээс хүсье. 


Анхаарал тавьсанд баярлалаа. 


Д.Лүндээжанцан: - За Ц.Мөнх-Оргил даргад баярлалаа. Одоо Байнгын хорооны санал, дүгнэлттэй холбогдуулан эцсийн хэлэлцүүлэгт бэлтгэсэн танилцуулгаас асуух асуулттай гишүүд байвал асуултаа асууя. За алга байна. За одоо Байнгын хорооноос Эрүүгийн байцаан шийтгэх болон бусад хуульд нэмэлт өөрчлөлт оруулах тухай хуулийн төслийг эцсийн хэлэлцүүлэгт Байнгын хорооноос санал хураалгах зарчмын зөрүүтэй саналын томъёоллуудаар санал хураана. 


1. Төслийн 1 дүгээр зүйлийн 1 дэх хэсгийн 24.1.7 дахь заалтыг хасах гэсэн томъёолол байна. Энүүгээр санал хураалт явуулъя. Шаардлагатай бол дор дор нь тайлбар өгөх ёстой. 


Энэ эцсийн хэлэлцүүлэгт бэлтгэж тийм үү, эцсийн хэлэлцүүлэгт бэлтгэхэд Байнгын хорооноос гаргасан санал хураалгах зарчмын зөрүүтэй саналын томъёолол гэж би энэ одоо оруулж ирж байгаа 20 зүйлийг бол бүгдээрээ Байнгын хороо дэмжсэн санал гэж ойлгож байна. За Байнгын хорооны дэмжсэн санал гэж бичих ёстой. Яагаад гэхээр Байнгын хорооны санал, дүгнэлт дотроо орууллаа гээд. За гишүүд орж ирье. 


Огцруулах, томилгоо, тэгээд төсөв мэтийн асуудлууд дээрээ бөөнөөрөө орж ирдэг. Энэ шүүмжлэлийг хүлээж авахаас арга байхгүй шүү. За гишүүд ороод ир. За цай ууж байгаа гишүүд ороод ирье. Уначих юм бол энэ их нарийн хууль. За гишүүд орж ирье. МАХН-ын бүлгийн ахлагч Ц.Нямдорж гишүүд ээ оруул. Ардчилсан намын зөвлөлийн ахлагч Л.Гансүх гишүүд ээ оруулъя. За гишүүд хуралдаандаа орж ирье. Өрөө өрөөндөө байгаа гишүүд хуралдаандаа ороод ир. Эрүүгийн байцаан шийтгэх хууль, Авлигатай тэмцэх газрыг ажилд оруулах хэрэгтэй байна. Ер нь шуудхан хэлье. Нээрээ одоо энд бүтэн байгуулчихаад, тэгээд хууль эрхийнх нь хэргийн харъяаллыг нь одоо болтол өгдөггүй, одоо ингээд байгаад байдаг ийм асуудал олон нийтийн зүгээс шүүмжлэлтэй тулгарч байна. Тэр олон ажилтнуудыг ажилтай болгох, хууль эрхийнх нь үндэсийг манайхан гаргахгүй байна шүү дээ. 


Ирцэд 41 гишүүн орсон байна. 41 гишүүн бол ирцэд байна. За тэгж ойлголцсон шүү, мэдэв үү, энэ ажлын хэсгийн гаргасан санал эцсийн хэлэлцүүлэг дээр, тэгээд Байнгын хороо дэмжсэн саналууд байна. За Ц.Нямдорж ахлагч хуралдаа орж ирье. За хүмүүсээ цуглуулна шүү. Ц.Нямдорж дарга, Л.Гансүх дарга нар гишүүдээ хуралдаанд оруул. За санал хураалтаа явуулъя. 


Төслийн 1 дүгээр зүйлийн 1 дэх хэсгийн 24.1.7 дахь заалтыг хасъя гэсэн санал хураалт явуулж байна. 


Санал хураалтад 42 гишүүн оролцож, зөвшөөрсөн 35, татгалзсан 7, 87.3 хувийн саналаар уг санал дэмжигдлээ. 


2. Төслийн 1 дүгээр зүйлийн 9 дэх хэсгийн 177.3-ын “эсхүл дагнасан чиглэлээр хэрэг бүртгэлт явуулж байгаа хэлтэс, тасагт” гэснийг хасах гэсэн санал байна. Энэ саналыг…, бүгд Байнгын хороо дэмжсэн саналууд учраас дэмжье гэсэн санал хураалт явуулъя. Саналын томъёоллыг дэмжье. 


Санал хураалтад 44 гишүүн оролцож, зөвшөөрсөн 34, татгалзсан 10, 77.3 хувийн саналаар уг санал дэмжигдлээ. 

3. Төслийн 1 дүгээр зүйлийн 10 дахь хэсгийн 178.4 дэх хэсгийг хасах санал байна. Уг саналыг дэмжье гэсэн томъёоллоор санал хураалт явуулъя. 

Санал хураалтад 45 гишүүн оролцож, зөвшөөрсөн 36, татгалзсан 9, 80.0 хувийн саналаар уг санал дэмжигдэж байна. 

4. Төслийн 1 дүгээр зүйлийн 14 дэх хэсгийн 415 дугаар зүйлийн 415.2-т “хялбаршуулсан журмаар хэрэг бүртгэх ажиллагааг эрүүгийн хэрэг үүсгэснээс хойш нэн даруй гүйцэтгэнэ.” гэсэн өгүүлбэр нэмэх гэсэн томъёоллоор санал хураалт явуулъя. 

Санал хураалтад 45 гишүүн оролцож, зөвшөөрсөн 38, татгалзсан 7, 84.4 хувийн саналаар уг санал дэмжигдлээ. 

5. Төслийн 1 дүгээр зүйлийн 14 дэх хэсгийн 417 дугаар зүйлийн 417.3-ыг “Прокурор оногдуулах ялын төрөл, хэмжээний талаар бичсэн саналаа яллагдагч, хохирогчид нэн даруй танилцуулж, гарын үсэг зуруулна” гэж өөрчлөх санал байна. Уг саналыг дэмжье гэсэн томъёоллоор санал хураалт явуулъя. 

Санал хураалтад 45 гишүүн оролцож, зөвшөөрсөн 37, татгалзсан 8, 82.2 хувийн саналаар уг санал дэмжигдлээ. 

6. Төслийн 1 дүгээр зүйлийн 14 дэх хэсгийн 418 дугаар зүйлийн 418.1-ийн “нэн даруй” гэснийг “24 цагийн дотор” гэж өөрчлөх санал байна. Дэмжье гэсэн томъёоллоор санал хураалт явуулъя. 

Санал хураалтад 44 гишүүн оролцож, зөвшөөрсөн 40, татгалзсан 4, 90.9 хувийн саналаар уг санал дэмжигдлээ. 

7. Төслийн 1 дүгээр зүйлийн 14 дэх хэсгийн 418 дугаар зүйлийн 418.4-ийн “үндэслэн” гэснийг “харгалзан” гэж өөрчлөх санал байна. Энэ томъёоллоор санал хураалт явуулъя. 

Санал хураалтад 44 гишүүн оролцож, зөвшөөрсөн 40, татгалзсан 4, 90.9 хувийн саналаар уг санал дэмжигдлээ. 

8. Төслийн 2 дугаар зүйлийн 32.2-ын “хэрэг” гэсний өмнө “Хэрэг бүртгэлт явуулсан” гэж нэмснийг” “хөнгөн, хүндэвтэр” гэж өөрчлөх гэсэн санал байна. Уг саналыг дэмжье гэсэн томъёоллоор санал хураалт явуулъя. 

Санал хураалтад 44 гишүүн оролцож, зөвшөөрсөн 37, татгалзсан 7, 84.1 хувийн саналаар уг санал дэмжигдлээ. 

9. Төслийн 2 дугаар зүйлийн 41.1-ийн “туслалцаа үзүүлэх” гэсний дараа “хүндэтгэн үзэх шалтгаангүй бол шүүхээс товлосон хугацаанд ирж шүүх хуралдаанд оролцох” гэж нэмснийг “хүндэтгэн үзэх шалтгаангүй бол хэрэг бүртгэх, мөрдөн байцаах байгууллага, шүүхээс товлосон хугацаанд ирж байцаан шийтгэх ажиллагаанд оролцох” гэж өөрчлөх санал байна. Уг саналыг дэмжье гэсэн томъёоллоор санал хураалт явуулъя. 

Санал хураалтад 44 гишүүн оролцож, зөвшөөрсөн 40, татгалзсан 4, 90.9 хувийн саналаар уг санал дэмжигдлээ. 

10. Төслийн 2 дугаар зүйлд “172.3-ын “мөрдөн байцаагч” гэсний дараа “Авлигатай тэмцэх газар,” гэж нэмэх. За энэ томъёоллоор санал хураалт явуулъя. 

Санал хураалтад 44 гишүүн оролцож, зөвшөөрсөн 39, татгалзсан 5, 88.6 хувийн саналаар уг санал дэмжигдлээ. 

11. Төслийн 3 дугаар зүйлийн 2 дахь хэсгийн 25 дугаар зүйлд “25.3. Энэ хуулийн 25.1 дэх заалт Авлигатай тэмцэх газрын харъяалан шалгах гэмт хэрэгт хамаарахгүй” гэсэн хэсэг нэмэх. За энэ томъёоллоор санал хураалт явуулъя. 

Санал хураалтад 44 гишүүн оролцож, зөвшөөрсөн 38, татгалзсан 6, 86.4 хувийн саналаар уг санал дэмжигдлээ. 

12. Төслийн 3 дугаар зүйлийн 3 дахь хэсгийн 26 дугаар зүйлийн 26.3-аас “харъяалал харгалзахгүйгээр” гэснийг хасах гэсэн томъёоллоор санал хураалт явуулъя. 

Санал хураалтад 44 гишүүн оролцож, зөвшөөрсөн 38, татгалзсан 6, 86.4 хувийн саналаар уг санал дэмжигдлээ. 

13. Төслийн 3 дугаар зүйлийн 4 дэх хэсгийн 27 дугаар зүйлийн 27.1-ийн “133 /Гүйцэтгэх ажлын тухай хууль тогтоомж зөрчих/ гэсний дараа 177 /зандалчлах/ гэж нэмэх. Уг томъёоллоор санал хураалт явуулъя. 

Санал хураалтад 44 гишүүн оролцож, зөвшөөрсөн 40, татгалзсан 4, 90.9 хувийн саналаар уг санал дэмжигдлээ. 

14. Төслийн 3 дугаар зүйлийн 12 дахь хэсгийн 70.2-ын “асуудлыг” гэсний дараа “өмгөөлөгчийн хүсэлт” гэж нэмэх гэсэн томъёоллоор санал хураалт явуулъя. 

Санал хураалтад 44 гишүүн оролцож, зөвшөөрсөн 39, татгалзсан 5, 88.6 хувийн саналаар уг санал дэмжигдлээ. 

15. Төслийн 3 дугаар зүйлийн 14 дэх хэсгийн 178 дугаар зүйлийн 178.2-ын “15” гэсний дараа “хүртэл” гэж нэмэх. Энэ томъёоллоор санал хураалт явуулъя. 

Санал хураалтад 44 гишүүн оролцож, зөвшөөрсөн 38, татгалзсан 6, 86.4 хувийн саналаар уг санал дэмжигдлээ. 

16. Төслийн 3 дугаар зүйлийн 30 дахь хэсгийн 334 дүгээр зүйлийн 334.4-ийн “суллах” гэсний дараа “ялаас чөлөөлөх” гэж нэмэх. Энэ томъёоллоор санал хураалт явуулъя. 

Санал хураалтад 44 гишүүн оролцож, зөвшөөрсөн 40, татгалзсан 4, 90.9 хувийн саналаар уг санал дэмжигдлээ. 

17. Төслийн 3 дугаар зүйлийн 34 дэх хэсгийн 347 дугаар зүйлийн 347.1-ийн “3 шүүгчийн” гэснийг “5 шүүгчийн” гэж өөрчлөх. Үүнтэй холбогдуулан ЭБШХ-ийн 354 дүгээр зүйлийн 354.2-ын “бүрэлдэхүүн” гэснийг “хуралдаан даргалагч, илтгэсэн шүүгч” гэж өөрчлөх. Энэ томъёоллоор санал хураалт явуулъя. 

Санал хураалтад 42 гишүүн оролцож, зөвшөөрсөн 38, татгалзсан 4, 90.5 хувийн саналаар уг санал дэмжигдлээ. 

18. Төслийн 3 дугаар зүйлийн 34 дэх хэсгийн 347 дугаар зүйлийн 347.5-ыг “Улсын дээд шүүхийн Ерөнхий шүүгч дүгнэлт гаргасан, эсхүл Улсын ерөнхий прокурор эсэргүүцэл бичсэн бол хэргийг дүгнэлт гаргасан, эсэргүүцэл бичсэнээс хойш 30 хоногийн дотор Улсын дээд шүүхийн нийт шүүгчдийн бүрэлдэхүүнтэйгээр нэг удаа хянан шийдвэрлэнэ” гэж өөрчлөн найруулах. Энэ томъёоллоор санал хураалт явуулъя. 

Санал хураалтад 42 гишүүн оролцож, зөвшөөрсөн 32, татгалзсан 10, 76.2 хувийн саналаар уг санал дэмжигдлээ. 

19. Төслийн 4 дүгээр зүйлээс “32.4-ийн “5” гэснийг “3” гэж өөрчилснийг хасах санал байна. Хуучнаараа үлдэж байх шиг байна. За энэ томъёоллоор санал хураалт явуулъя. 

Санал хураалтад 42 гишүүн оролцож, зөвшөөрсөн 37, татгалзсан 5, 88.1 хувийн саналаар уг санал дэмжигдлээ. 

20. Цагдаагийн байгууллагын тухай хуулийн зарим зүйлийг хүчингүй болсонд тооцох тухай хуулийн төслийг хэлэлцэх шаардлагагүй тул төсөл санаачлагчид нь буцаах. Саналын томъёоллоор санал хураалт явуулъя. 

Санал хураалтад 42 гишүүн оролцож, зөвшөөрсөн 37, татгалзсан 5, 88.1 хувийн саналаар уг санал дэмжигдлээ. 

За ингээд Байнгын хорооноос гаргасан зарчмын зөрүүтэй саналаар санал хураалт явуулж дууслаа. За одоо хууль батлах ажилдаа орно. 

Одоо Эрүүгийн байцаан шийтгэх хуульд нэмэлт, өөрчлөлт оруулах тухай хуулийг бүхэлд нь батлах санал хураалт явуулъя. Эцсийн хэлэлцүүлэг учраас. Тараасан байгаа шүү дээ. Эцсийн хэлэлцүүлэгт бэлтгэсэн. Яг энэ өөрчлөлтүүдийг оруулсан юу. 

За ингээд Эрүүгийн байцаан шийтгэх хуульд нэмэлт, өөрчлөлт оруулах тухай хуулийг бүхэлд нь батлах тухай санал хураалт явуулж байна. 

Санал хураалтад 42 гишүүн оролцож, зөвшөөрсөн 31, татгалзсан 11, 73.8 хувийн саналаар Эрүүгийн байцаан шийтгэх хуульд нэмэлт, өөрчлөлт оруулах тухай хуулийг баталлаа. 

За Гаалийн тухай хуульд өөрчлөлт оруулах тухай хуулийг бүхэлд нь баталъя гэсэн санал хураалт. Энийг дагаж гарах нөгөө хуулиудад нь өөрчлөлт ороогүй учраас цөмөөрөө байж байгаа. 

Гаалийн тухай хуульд өөрчлөлт оруулах тухай хуулийг бүхэлд нь баталъя гэсэн санал хураалт явуулъя. 

Санал хураалтад 42 гишүүн оролцож, зөвшөөрсөн 39, татгалзсан 3, 92.9 хувийн саналаар уг хууль батлагдлаа. 

Дараа нь Галын аюулгүй байдлын тухай хуульд нэмэлт, өөрчлөлт оруулах тухай хуулийг бүхэлд нь баталъя гэсэн санал хураалт явуулъя. 

Санал хураалтад 44 гишүүн оролцож, зөвшөөрсөн 37, татгалзсан 7, 84.1 хувийн саналаар Галын аюулгүй байдлын тухай хуульд нэмэлт, өөрчлөлт оруулах тухай хууль батлагдлаа. 

За Ц.Нямдорж гишүүн…
Ц.Нямдорж: - Ойлгомж байна аа, гишүүд дургүйцэж байгааг. Ямар өөрчлөлт, би тэр хавсралтынх нь юмыг үзээгүй юм байна. 

Д.Лүндээжанцан: - Энд бүгдэд нь хийчихсэн байгаа юм. Жишээ нь…
Ц.Нямдорж: - Жишээ нь ганц юм сонсчихмоор байна. 

Д.Лүндээжанцан: - За Ц.Шаравдорж унших юм уу? Ц.Мөнх-Оргил уу? За Ц.Шаравдорж гишүүн. 

Ц.Нямдорж: - Энэ өнгөрсөн 7 сарын 20-нд нэг ийм асуудал яригдаж байгаад, хуулийн зөрчил гарч ирээд болохоо байж эхэлж байсан шүү. Би тэрийг санаад л асууж байна л даа. 

Д.Лүндээжанцан: - За Ц.Шаравдорж гишүүн. 

Ц.Шаравдорж: - За Галын аюулгүй байдлын тухай хуульд нэмэлт, өөрчлөлт оруулах тухай хуулийн 1 дүгээр зүйлд Галын аюулгүй байдлын тухай хуулийн 25 дугаар зүйлд дор дурдсан агуулгатай 25.3 гэсэн хэсэг нэмсүгэй гэж. 

25.3. Гал түймрийн шалтгаан, нөхцөлийг тогтоох үед гэмт хэргийн шинж илэрвэл холбогдох баримт сэлтийг шалгуулахаар цагдаагийн байгууллагад шилжүүлнэ. 

2 дугаар зүйл. Галын аюулгүй байдлын тухай хуулийн 25 дугаар зүйлийн 25.1.3, 25.1.4-ийг дараахь байдлаар өөрчлөн найруулсугай. 

Д.Лүндээжанцан: - За энэ яах вэ ойлгомжтой шүү дээ. Шинжээч томилох, дүгнэлт гаргуулах…

Ц.Нямдорж: - Сонсчихъё, байж бай байж бай…

Ц.Шаравдорж: - 25.1.3. Гал түймрийн шалтгаан, нөхцөлийг шалгаж тогтооход ач холбогдол бүхий эд зүйлийг түр хугацаагаар хураан авах, иргэн, аж ахуйн нэгж, байгууллагын эд хөрөнгийг битүүмжлэх. 

25.1.4. шаардлагатай тохиолдолд шинжээч томилж, дүгнэлт гаргуулах. 

3 дугаар зүйл. Галын аюулгүй байдлын тухай хуулийн 4.5.3-ыг хүчингүй болсонд тооцсугай. 

4 дүгээр зүйл. Энэ хуулийг Эрүүгийн байцаан шийтгэх хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө. 

Гар үсэг. 

Ц.Нямдорж: - За ийм юм болж байгаа юм Ц.Шаравдорж гишүүн одоо ойлголоо. Наана чинь галын байгууллагууд буцаагаад хэрэг бүртгэх эрх өгч эхэлж байгаа юм байна. Наад ерөнхий концепци чинь байцаан шийтгэх хуультайгаа зөрчилдөж эхэллээ. Тийм учраас миний горимын санал бол энэ хуулиудад нэмэлт, өөрчлөлт оруулах тухай хуулиа Байнгын хороон дээрээ дахиж нэг нухацтай авч үзээчээ. Эртээд бид ер нь нарийндаа бол сайн ярьж чадаагүй шүү дээ. Байцаан шийтгэл хуулийнхаа өөрчлөлтөөр бол нэг бүрчлэн бид нар ярьсан. Дагаж гарах хуулиудын өөрчлөлтийг бол ярьж чадаагүй ээ. Тийм учраас миний горимын санал юу байна вэ гэхээр энэ дагаж гарах хуулиудаа Байнгын хороон дээрээ дахиж нэг үзэхгүй бол болохгүй. 

Битүүмжлэх гэдэг чинь хойшлуулшгүй ажиллагаа. Шинжээч томилох гэдэг чинь хэрэг үүсний дараа хийдэг ажиллагаа. Эрүү үүсээгүй байхад шинжээч томилохын тухай асуудал байдаггүй ээ. Наадах чинь хэрэг бүртгэл даже мөрдөн байцаалтын ажил руу энэ онцгой байдлын алба хальтарч орох юм руу явж байна. Хэрэв би андуураагүй бол саяны тэр түрүүн Гаалийн хуультай холбоотой юм чинь бас яг ийм байгаа. Ингээд хэрэг дээрээ бол цагдаад гаалийн асуудал хариуцсан хэрэг бүртгэх алба, гаальд хэрэг бүртгэх алба, галд хэрэг бүртгэх алба. Ийм давхар алба гарч ирэх гэж байна. Энэ юмнуудаа Ц.Шаравдорж гишүүн минь сайн үзэхгүй бол болохгүй нь байна шүү. 

Ноднин 7 сарын 20-нд юу болсон юм бэ гэхээр аймаг, нийслэлийн татварын албанд хэрэг бүртгэх алба ажиллана гэсэн заалт Эрүүгийн байцаан шийтгэх хуультай зөрчилдөж орж ирээд, энэ дээр санал хураалт явагдаж хүчингүй болгогдсон. Хэрвээ хэрэг бүртгэх албыг дахиад задлах гэж байгаа бол Гаалийн хэрэг бүртгэх албыг, Татварын хэрэг бүртгэх албыг, Онцгой байдлын буюу галын хэрэг бүртгэх албыг буцааж цагдаагаас холбогдох албад руу нь шилжүүлэх ажиллагаа хийгдэнэ. Ийм юм гарч байгаа учраас би зориуд сая юмыг яаж мэдэх вэ гэж тодруулсан чинь яг л тэр явж байна даа. 

Д.Лүндээжанцан: - За Ц.Шаравдорж гишүүн. Одоо гал дээр л ярьж байна л даа. 

Ц.Шаравдорж: - Хойшлуулшгүй ажиллагаа хийх зайлшгүй шаардлага байгаа учраас бид ингэж оруулж байгаа юм. Тэгээд ч Байнгын хороон дээр бол тал талаас нь ярьсан. Ажлын хэсэг ярьсан. Одоо бол дахиад Байнгын хороон дээр ярих боломжгүй байна. Хойшлуулшгүй ажиллагааны ийм заалтыг бол зайлшгүй оруулж, эдгээр байгууллагуудын нэгдүгээрт, үүдэн гарсан гэмт хэргийг илрүүлэхэд ч хэрэгтэй, нөгөө талаасаа цагдаагийн байгууллага дээр бол тэр болгон очиж чаддаггүй, газар дээр нь очиж энэ ийм ажиллагаа хийчих боломжгүй шүү дээ. Тийм учраас хэргийн халуун мөрөөр орж тэр хойшлуулшгүй ажиллагааг нь хийгээд, зохих ийм эд мөрийн баримтыг гэдэг юм уу, бас нэг цуглуулчих боломжийг бүрдүүлээд ингээд цагдаагийн байгууллагад өгөх тухай асуудал байгаа байхгүй юу. Ийм учраас эдгээр хуулиудыг одоо дахиж байнгын хороон дээр хэлэлцэх шаардлагагүй ээ гэж үзэж байна. 

Ц.Нямдорж: - Ц.Шаравдорж гишүүн ээ. Хойшлуулшгүй ажиллагааг хэн дуртай нь хийдэггүй шүү дээ, Байцаан шийтгэх хуулиар. Хэрэг бүртгэгч л хийдэг байхгүй юу. Тийм учраас наад гааль, галд чинь хэрэг бүртгэгч гарч ирэх ийм шаардлага гарна. Өөр хэн ч хийхгүй шүү дээ. Битгий яараачээ. Би хичээнгүйлэн хүсэж байна. Энэ ажлын хэсэг дээрээ дахиад ажилла. 

Д.Лүндээжанцан: - За Ц.Мөнх-Оргил дарга саналаа хэл. Энэ чинь одоо байна шүү дээ, Засгийн газраас өргөн баригдаад, ажлын хэсэг маш их ажиллаад, тэгээд одоо энэ чинь олон удаа ярьсан асуудал л даа. Ер нь бол хойшлуулшгүй ажиллагааг энэ байгууллагуудад өгөх үү, үгүй юу…
Ц.Нямдорж: - Шинжээч томилно гэдэг чинь ер нь эрүү үүссэний дараа хийдэг ажил шүү дээ. Та нар одоо…
Д.Лүндээжанцан: - За Ц.Мөнх-Оргил дарга. 

Ц.Мөнх-Оргил: - Ажлын хэсэг…

Д.Лүндээжанцан: - За ажлын хэсэг тайлбарла. За Г.Баясгалан. Дараа нь Д.Батсайхан…

Г.Баясгалан: - Саяны хэлсэн тэр ийм ийм ажиллагаа хийнэ гэдэг бол энэ Эрүүгийн байцаан шийтгэх хуулийн 172 дугаар зүйлд дараахь ажиллагааг хойшлуулшгүй ажиллагааг явуулж болно гэж зөвшөөрсөн тэр одоо нэг 10 зүйл байгаа. Энэ дотор бол байгаа. Тухайлбал одоо тэр битүүмжлэх, үзлэг хийх, хурааж авах, хээ авах, тэгэхээр энэ бүгд байгаа юм. Тэгэхээр тэр хүрээнд л одоо бид нар энэ тодорхой хойшлуулшгүй ажиллагаа хийх эрх авч байгаа энэ 5 байгууллага, хуучин бол хэрэг бүртгэх эрхтэй байсан байгууллагууд бол тэр хэмжээнд нь бол тодорхой байцаан шийтгэх ажиллагаа явуулах эрхийг нь олгож, энэ хуулийн төсөл орж ирж байгаа гэж ойлгож байгаа. 

Ц.Нямдорж: - Ойлгож байгаа гэж, та нар чинь одоо энэ Байцаан шийтгэх хууль чинь хүн тоглоод байдаг ажил биш шүү дээ хөө. Одоо дурын гаалийн байцаагч хуулийнхний хийдэг битүүмжлэх ажиллагаа хийх нь байна шүү дээ. 

Г.Баясгалан: - Хойшлуулшгүй ажиллагаа…
Ц.Нямдорж: - Үгүй ээ харин хэлж байна шүү дээ. Шинжээч томилно гэдэг чинь ноцтой асуудал биз дээ. Эрүү үүсгээгүй хэрэг дээр хэрэг бүртгэх эрхгүй хүн энэ хойшлуулшгүй ажиллагааг хийх юм хийх гээд байна шүү дээ, наана чинь. Болохгүй шүү дээ. Наад хойшлуулшгүй ажиллагаа чинь эрүү үүссэн хэрэг дээр хэрэг бүртгэгч хэргийг мөрдөн байцаалтанд шилжүүлэхийн өмнө тэр саяны ярьдаг 10 ажиллагааг хийхэд чинь 2002 оны хуулиар хийсэн юм. 

Г.Баясгалан: - Хуульд бол эрүүгийн хэрэг үүсгэх эрхийг шийдвэрлэхийн тулд эрүүгийн хэрэг үүсэхээс өмнө хийнэ гээд заачихсан байгаа. 

Ц.Нямдорж: - Тэгэхээр чинь наадахыг чинь мэргэжлийн, хуулийн хүн л хийнэ шүү дээ. 

Д.Лүндээжанцан: - Хөөш ийм байна шүү дээ…
Ц.Нямдорж: - Одоо жишээ нь наадах чинь юу болох вэ гэхээр хүн амины хэрэг гарахаар дурын иргэн очоод саяны хийсэн ажиллагаануудыг хийх юмнууд болж хувирах гээд байна шүү дээ. Гаалийн байцаагч юм уу, галын байцаагч юм уу…
Д.Лүндээжанцан: - Бас тэгж болохгүй байх аа…
Ц.Нямдорж: - Зүй нь бол гал гарлаа гэхэд, гаалийн асуудал гарлаа гэхэд хажуугаасаа цагдаа аваачаад хамт буух ёстой байхгүй юу, эрүүгийн хэрэг гарсан бол. Тэгээд хэрэг бүртгэгч нь байдаг юм уу, мөрдөн байцаагч нь байдаг юм уу. Энийгээ Ц.Шаравдорж гишүүн минь дахиад нэг үзчихээчээ. Битгий энэ дээр яараачээ. Тэгээд ирэх долоо хоногоос энийг баталж болно шүү дээ. Тэр саяны Г.Баясгалангийн уншдаг юмыг хамт үзье. Ер нь явагдаж байгаа процесс бол хэрэг бүртгэлтийн эрхээ цагдаад шилжүүлсэн, гааль, онцгой, татвар гэх мэтийн албадууд дахиад хэрэг бүртгэх энэ албыг сэргээх ийм оролдлогууд илд далд хийгээд байгаа юм. Тэр сэргээгээд өгч болно. Тэгвэл цагдаад байгаа албыг нь буцааж өгөх ёстой. 2002 оны байцаан шийтгэх хууль гарсны дараа эдгээр албадад байсан бүх хэрэг бүртгэгч нарыг цагдаад шилжүүлсэн юм. Энэ хүн маргаад байдаг ажил биш шүү дээ. Энэ юу ярьцгаагаад байна вэ. 

Д.Лүндээжанцан: - Гаалийн тухай хуульд…, сая бол байна шүү дээ, сая бол Гаалийн хууль батлагдсан. Өөрчлөлт оруулах. За Галын аюулгүй байдлын хуульд нэмэлт, өөрчлөлт оруулах хуулийг санал хураачихсан. Хоёр хуулиар. За Эрүүгийн байцаан шийтгэх хуультайгаа 3 хуулиар санал хураачихсан. Одоо энийг хүчингүй болгох, эргэж хууль санаачилж хүчингүй болгох тухай л одоо эхний гурав дээр бол яриа гарна. 

За Гаалийн тухай хуульд нэмэлт, өөрчлөлт оруулсан дээр ингэж л өөрчилсөн байгаа. Гаалийн зөрчлийг цагдаагийн байгууллагад шилжүүлэх. 90 дүгээр зүйл. Гаалийн хууль тогтоомж зөрчсөн үйлдэл нь гэмт хэргийн шинжтэй бол Гаалийн улсын байцаагч хуульд заасан хойшлуулшгүй ажиллагаа явуулж, тэмдэглэл үйлдэн, уг үйлдлийг шалгуулахаар цагдаагийн байгууллагад шилжүүлнэ гэсэн байгаа. За ажлын хэсгээс энийг сонсоё доо. За Д.Батсайхан шүүгч. 

Д.Батсайхан: - Хойшлуулшгүй ажиллагаа гэж нэгдүгээрт, гомдол мэдүүлэх, шалгах явцад гэмт хэрэг үйлдэж байгаа болон үйлдсэн тухай үндэслэлтэй сэжиг бүхий тохиолдолд хэрэг бүртгэгч, мөрдөн байцаагч, авлигатай тэмцэх газар, цагдаагийн байгууллагын ажилтан эрүүгийн хэрэг үүсгэх эсэхийг шийдвэрлэхийн тулд дараахь хойшлуулшгүй ажиллагааг явуулж болно. 

1. Хүний нэр, хаягийг тодруулах зорилгоор баримт бичгийг шалгаж үзэх. 

2. Хүний бие, тээврийн хэрэглэл, ачаа тээшид үзлэг хийх. 

3. Аж ахуйн нэгж, байгууллага, иргэний эд зүйл, эд хөрөнгө, мөнгө агуулсан байр савыг битүүмжлэх.

4. Хэрэгт ач холбогдол бүхий тээврийн хэрэгслэлийг саатуулах, эд зүйл, мөнгийг түр хугацаагаар хурааж авах. 

5. Шүүх, эмнэлэг, кримналистикийн болон бусад шинжилгээнд зориулж дээрх хурууны хээ, ул мөрний хэв авах. 

6. Иргэний албан тушаалтнаас нь тайлбар гаргуулах. 

7. Нутаг дэвсгэр, орон байранд нь нэвтрэх, орох, гарахад хяналт тогтоох. 

8. Гэмт хэргийг таслан зогсоох, гэмт этгээдийг мөрдөх үед байгууллага, иргэний орон байранд нэвтрэн орох.

9. Согтууруулах ундаа, мансууруулах, хордуулах бодис хэрэглэсэн эсэхийг шалгах.

10. Гэмт хэрэгт сэрдэгдэж байгаа этгээд энэ хуулийн 58 дугаар зүйлд заасан үндэслэлээр баривчлах. Энэ хуулийн 172.3.2. 175.3.5, 175.3.8-д заасан ажиллагааг энэ үед заасан журмаар явуулна гэж. 

Цагдаагийн байгууллага, энэ прокурорын дэргэдэх мөрдөн байцаах байгууллага, авлигатай тэмцэх газар очихоос өмнө тухайн байгууллагын эрх дээр нь энэ ажлыг, хойшлуулшгүй ажиллагааг нь энэ байгууллагууд нь хийж байх болно гэсэн ийм заалт орсон юм байна л даа, энэ дээр. 

Д.Лүндээжанцан: - За Ц.Нямдорж гишүүн. 

Ц.Нямдорж: - Энэ Д.Батсайхан шүүгчийн уншсан тэр зүйлийн малгайн хэсэгт хэрэг бүртгэх, мөрдөн байцаах, авлигатай тэмцэх байгууллагын байцаагч гэсэн 3 байгууллагад ийм эрх өгч байна шүү дээ. Гэтэл одоо энэ хуульд, наад хуульд чинь энэ эрхийг өгчихөөр тэр 3 дээр нэмээд хэн энийг хийх юм бэ гэдэг нь тодорхойгүй болоод хэрэг дээрээ гаалийн байцаагч дээр, галын байцаагч дээр саяны тэр баривчлах эрхийг өгөх гэж байгаа байхгүй юу. Ийм нарийн юм гараад ирж байгаа биз. Өөрөөр хэлбэл Байцаан шийтгэх хуулийн чинь малгай байгууллагын заалт нь энэ хуулийн заалттай очиж зөрчилдөөд, энэ галын улсын байцаагч хүн баривчлах ажиллагааг хийх гэж байна шүү. Ийм асуудал, ийм нарийн асуудал байгаа учраас наадахаа ажлын хэсэг дээрээ дахиж авч үзэхгүй бол ерөөсөө болохгүй. 

Д.Лүндээжанцан: - Г.Баясгалан…

Г.Баясгалан: - Ц.Нямдорж гишүүн ээ, тэр нөгөө саяны ганцхан цагдаагийн байгууллагын ажилтан гээд хуучин хуульд байсан шүү дээ. Тэр нь дээр нь нэмээд одоо Монгол Улсын хилийн гадна байгаа ингээд энэ агаарын хөлгийн дарга, консулын асуудал эрхэлсэн ажилтан, хорих ангийн дэд дарга, хилийн тагнуулын албаны ажилтан, галт түймэртэй тэмцэх байгууллагын эрх бүхий албан хаагч, гаалийн хяналт, шалгалт, гаалийн улсын байцаагч гээд ийм улсуудад сая баталсан хуулиар бол хойшлуулшгүй ажиллагаа явуулах эрхийг өгчихсөн л дөө. Хуучин бол байхгүй байсан. Саяны нэмэлт, өөрчлөлтөөр бол энэ эрхийг сая олгосон. Тэгээд тэр улсуудын энэ эрх олгосонтойгоор холбогдуулаад холбогдох салбарын хуулиудад нь өөрчлөлт оруулах төсөл дээр дагалдаж орж ирсэн юм л даа. 

Д.Лүндээжанцан: - За ямар ч байсан, тэгвэл байна шүү дээ, за 3 хуулийг бол баталсан. За 18 цаг боллоо. Ирэх долоо хоногт…Ингэе. Ер нь бол энэ хуулиудаа эргэж нэг хараад, ажлын хэсэг дээрээ дахиад нэг яриад. 3 бол батлагдсан. Одоо эргэлт буцалт байхгүй. Гаалийн хууль, Гал түймэртэй тэмцэх хууль хоёрыг бол хэрвээ өөрчлөлт оруулбал хүчингүй болгох хуулийг л санаачилна. Одоо өөр зам байхгүй. Яг хуулиараа яваа. За үлдсэн хуулиудыг нь бол одоо дараагийн долоо хоногт… Маргааш баталж болно оо болно. Энэ гишүүдийн тоо цөөрчихөөд байна. Одоо 38 болчихоод байна шүү дээ, Ц.Шаравдорж гишүүн ээ. 

За ингээд маргааш 09:30 минутаас Төсвийн хороо хуралдаж, төсвийн хуульд нэмэлт, өөрчлөлт оруулах тухай хуулийн гурав, дөрөвдүгээр хэлэлцүүлгийг хийнэ. 11:00 цагаас нэгдсэн чуулгантай гэдгийг албан ёсоор зарлаж байна. Хурал дууссан тул завсарласныг мэдэгдье.     (16:55-18:10 Ц.Алтан-Од)
Хуралдаан 18 цаг 10 минутад өндөрлөв.


Соронзон хальснаас хянаж буулгасан: 

